ಮಾಹಿತಿ ಸಂಪತ್ತು ಡಿಜಿಟಲ್ ಜಗತ್ತು : ಪ್ರವೇಶ
ಬೇಸಿಗೆಯ ದಿನಪೂರ್ತಿ ಭೂಮಿಗೆ ಸುಡುಬಿಸಿಲನ್ನು ನೀಡಿ ಸಂತೃಪ್ತಿ ಹೊಂದಿದ ಸೂರ್ಯ ಅಂದಿಗೆ ತನ್ನ ಕೆಲಸ ಮುಗಿಯಿತೆಂದು ಪಶ್ಚಿಮ ದಿಗಂತವನ್ನು ಮುಟ್ಟಿದ್ದ. ಶಾಲೆಗೆ ರಜವಿದ್ದುದರಿಂದ ಬೆಳಗಿನಿಂದ ಸಂಜೆಯವರೆಗೆ ಆಟ, ಪಾಠ, ಹರಟೆಗಳಲ್ಲಿ ಕಾಲ ತಳ್ಳಿದ್ದ ಉಲ್ಲಾsಸ್ ಮತ್ತು ಅವನ ಗೆಳೆಯರು, ಸೂರ್ಯನಿಗೆ ವಿದಾಯ ಹೇಳುವವರಂತೆ ಮೈದಾನದ ತುದಿಯಲ್ಲಿದ್ದ ದೊಡ್ಡ ಬಂಡೆಯ ಮೇಲೆ ಸೇರಿದ್ದರು. ಅವರವರಿಗೆ ಇಷ್ಟಬಂದ ಭಂಗಿಯಲ್ಲಿ ಕುಳಿತು ತಮ್ಮ ಹುಡುಗುತನದ ಸ್ವೇಚ್ಛ ಕ್ಷಣಗಳ ಆನಂದ ಸವಿಯುತ್ತಿದ್ದರು. ಎಲ್ಲರೂ ಹೈಸ್ಕೂಲಿನಲ್ಲಿ ಓದುತ್ತಿದ್ದರು. ಪ್ರಪಂಚದಲ್ಲಿ ನಡೆಯುವ ಎಲ್ಲಾ ವಿಷಯಗಳಲ್ಲಿಯೂ ಕುತೂಹಲ ತಳೆಯುವಂತಹ ಜೀವನ ಘಟ್ಟ. ಜವಾಬ್ದಾರಿಗಳಿಲ್ಲದೆ ಕಾಲ ಕಳೆಯುತ್ತಾ, ಮುಂದಿನ ಜೀವನದ ಬಗ್ಗೆ ಕನಸುಗಳನ್ನು ಹೆಣೆಯುವ ಕಾಲ. ನಗರ ಜೀವನದ ಅನುಕೂಲತೆಗಳಿದ್ದರೂ, ನಗರ ಜೀವನದ ವೈಪ್ಯರೀತ್ಯಗಳು ಅವರ ಊರಿಗೆ ಇನ್ನೂ ತಲುಪಿರದ ಕಾರಣ ನಿಶ್ಚಿಂತೆಯಾಗಿ ಸ್ನೇಹಿತರು, ಆಟ, ಓದುಗಳಲ್ಲಿ ಕಾಲ ಕಳೆಯಬಹುದಾದ ಸುಂದರ ಪ್ರಶಾಂತ ಪರಿಸರ.
ಆಟವಾಡಿ ದಣಿದದ್ದರಿಂದ ಸ್ವಲ್ಪ ಹೊತ್ತು ಎಲ್ಲರೂ ಮೌನವಾಗಿಯೇ ಕುಳಿತಿದ್ದರು. ಇದ್ದಕ್ಕಿದ್ದಂತೆ ಉಲ್ಲಾಸ್ ‘ಏ! ನಿಮಗೆ ಒಂದು ವಿಷ್ಯ ಹೇಳಬೇಕು. ನಿನ್ನೆ ನಮ್ಮ ಅಪ್ಪ ಒಂದು ಅಕ್ಕಿ ಕಾಳು ತಂದಿದ್ದಾರೆ” ಎಂದು ಹೇಳಿದ.
ತಕ್ಷಣ ಕೃಷ್ಣ ’ಅದೇನು ದೊಡ್ಡ ವಿಷ್ಯ. ಪ್ರತಿ ತಿಂಗಳೂ ನಮ್ಮಪ್ಪ ಒಂದು ಮೂಟೆ ಅಕ್ಕಿ ತರ್ತಾರೆ” ಎಂದ. ಅವರ ಮನೆಯಲ್ಲಿ ಅವನ ಅಜ್ಜಿ, ತಾತ, ಚಿಕ್ಕಪ್ಪ- ಹೀಗೆ ಒಟ್ಟು ಕುಟುಂಬ. ಆದ್ದರಿಂದ ಅದು ಸಹಜವೇ.
“ಏ ತರಲೆ, ಸ್ವಲ್ಪ ನನ್ನ ಮಾತು ಮುಗಿಯುವವರೆಗೆ ಸುಮ್ಮನೆ ಇರ‍್ತೀಯಾ? ಆ ಅಕ್ಕಿ ಕಾಳು ನೀನು ಅನ್ನ ಮಾಡಿಕೊಂಡು ತಿನ್ನುವ ಹಾಗಿಲ್ಲ. ಅದರ ಮೇಲೆ ಒಂದು ಕಡೆ ನೆಹರೂ ಮತ್ತು ಮತ್ತೊಂದು ಕಡೆ ಗಾಂಧೀಜಿಯವರ ಚಿತ್ರಗಳನ್ನು ಪೇಂಟ್ ಮಾಡಿದ್ದಾರೆ. ಅಕ್ಕಿ ಕಾಳನ್ನು ಒಂದು ಟ್ಯೂಬ್ ಒಳಗೆ ಇಟ್ಟಿದ್ದಾರೆ. ಅದನ್ನು ಹೇಗೆ ಬರೆದರೋ? ನೋಡಿದರೆ ಆಶ್ಚರ್ಯವಾಗುತ್ತದೆ. ಈಗ ಹೇಳು ಇದು ವಿಶೇಷ ವಿಷಯ ತಾನೆ?”
ಅಷ್ಟುಹೊತ್ತು ಕಲ್ಲಿನ ಮೇಲೆ ಅರ್ಧ ಮಲಗಿಕೊಂಡಿದ್ದ ಕೃಷ್ಣ ಎದ್ದು ಕೂತು, ಕಣ್ಣರಳಿಸಿ “ಹೌದಾ?” ಎಂದು ಬಾಯಿಬಿಟ್ಟ.
“ನಮ್ಮ ಅಪ್ಪ ಹೇಳ್ತಾ ಇದ್ದರು, ಒಂದು ಅಕ್ಕಿಕಾಳಿನಲ್ಲಿ ಭಗವದ್ಗೀತೆಯ ಒಂದು ಪೂರ್ತಿ ಶ್ಲೋಕವನ್ನು ಕೊರೆದಿದ್ದನ್ನು ನೋಡಿದ್ದರಂತೆ.” ಈ ಮಾತನ್ನು ಹೇಳಿದವನು ಉಮೇಶ್.
‘ಹೌದು ಕಣೊ. ನಾನು ನಮ್ಮ ಅಪ್ಪ ತಂದ ಅಕ್ಕಿಕಾಳನ್ನು ನೋಡಿದ ಕೂಡಲೆ ಇಂಟರ್‌ನೆಟ್‌ನಲ್ಲಿ  ಏನಾದರೂ ಮಾಹಿತಿ ಸಿಗಬಹುದೇನೋ ಎಂದು ನೋಡಿದೆ. ಹೀಗೆ ಚಿಕ್ಕ ಅಕ್ಷರಗಳನ್ನು ಬರೆಯುವುದಕ್ಕೆ ಮೈಕ್ರೋಕಾಲಿಗ್ರಫಿ ಎಂದು ಹೇಳ್ತಾರೆ. ಭಾರತದಲ್ಲಿ ಬಹಳ ಹಿಂದೆಯೇ ಇಂತಹ ಸೂಕ್ಷ್ಮಲಿಪಿ ಬರೆಯುವವರು ಇದ್ರಂತೆ. ಇತ್ತೀಚಿಗೆ ಆಸ್ಟ್ರೇಲಿಯ, ಕೆನಡಾ ದೇಶಗಳಲ್ಲಿ ಅಕ್ಕಿಕಾಳಿನ ಮೇಲೆ ಹೆಸರು, ಚಿತ್ರ ಇತ್ಯಾದಿಗಳನ್ನು ಬಿಡಿಸಿ, ಬೇರೆ-ಬೇರೆ ಆಕಾರದಲ್ಲಿರುವ ಗಾಜಿನ ಟ್ಯೂಬ್‌ಗಳಲ್ಲಿ ಇಟ್ಟು ಸರಕ್ಕೆ ಪದಕ, ನೆಕ್‌ಲೇಸ್ ಎಲ್ಲ ಮಾಡ್ತಾರಂತೆ. ಚೀನಾ ದೇಶದಲ್ಲೂ ಈ ಕಲೆ ಇದೆಯಂತೆ” ಎಲ್ಲಾ ವಿಷಯದಲ್ಲಿಯೂ ಕುತೂಹಲ ತಳೆದು ವಿಷಯವನ್ನು ಮತ್ತಷ್ಟು ಆಳವಾಗಿ ತಿಳಿಯಲು ಉತ್ಸುಕನಾಗಿರುತ್ತಿದ್ದ ಉಲ್ಲಾಸ್ ಈ ಬಗ್ಗೆ ಆಗಲೇ ಸ್ವಲ್ಪ ಸಂಶೋಧನೆಯನ್ನೂ ಮಾಡಿದ್ದ.
ಹೀಗೆ ಉಲ್ಲಾಸ್ ಹೇಳುತ್ತಿರುವಾಗ ಅಲ್ಲಿಗೆ ನಾಗರಾಜ್ ಮೇಷ್ಟ್ರು ಬಂದರು. ನಾಗರಾಜ್ ಮೇಷ್ಟ್ರೆಂದರೆ ಹುಡುಗರಿಗೆ ಅಚ್ಚುಮೆಚ್ಚು. ಅವರು ಹುಡುಗರೊಂದಿಗೆ ಹುಡುಗರಾಗಿ ಬೆರೆಯುವುದೇ ಇದಕ್ಕೆ ಕಾರಣ. ಹಾಗೆಯೇ ತಾವು ಹೊಸ ವಿಷಯಗಳನ್ನು ತಿಳಿದುಕೊಳ್ಳುವುದೇ ಅಲ್ಲದೆ, ಅದರ ವಿಷಯ ಹುಡುಗರಿಗೂ ತಿಳಿಸಿ ಅವರನ್ನು ಚರ್ಚೆಯಲ್ಲಿ ತೊಡಗಿಸಿ, ಮಕ್ಕಳನ್ನು ಹೊಸ ಚಟುವಟಿಕೆಗಳತ್ತ ಪ್ರೇರೇಪಿಸುವ, ಹುರಿದುಂಬಿಸುವ ಅವರ ಸ್ವಭಾವ. ಮೇಷ್ಟ್ರು ಬಂದರೆಂದು ಎಲ್ಲರೂ ನೆಟ್ಟಗೆ ಕುಳಿತು ತಮ್ಮ ‘ನಮಸ್ಕಾರ’ ಹೇಳಿದರು.
“ಏನ್ರೋ. ಆಟ ಆಯಿತಾ? ಇವತ್ತಿನ ಹರಟೆ ವಿಷ್ಯ ಏನು?” ಎಂದು ಅವರೂ ಮಕ್ಕಳೊಂದಿಗೆ ಕುಳಿತರು.
ಸರಿ, ಅದುವರೆಗೂ ಅವರು ಮಾತನಾಡುತ್ತಿದ್ದ ವಿಷಯದ ಸಂಕ್ಷಿಪ್ತ ವರದಿಯನ್ನು ಒಪ್ಪಿಸಿದರು.
“ಅದೆಲ್ಲಾ ಸರಿ. ಆದರೆ ಹೀಗೆ ಅಕ್ಕಿಕಾಳಿನ ಮೇಲೆ ಪೇಂಟ್ ಮಾಡುವುದರಿಂದ ಏನು ಪ್ರಯೋಜನ ಸಾರ್?” ಸ್ವಲ್ಪ ಸೋಮಾರಿ ಸ್ವಭಾವದ ಕೃಷ್ಣನ ಪ್ರಶ್ನೆ.
ಅದಕ್ಕೆ ಮೇಷ್ಟ್ರು ಹೀಗೆ ಹೇಳಿದರು. “ಮನುಷ್ಯ ಇತರ ಪ್ರಾಣಿಗಳಿಗಿಂತ ಬೇರೆಯಾಗಿರುವುದು ಈ ಕಾರಣಕ್ಕೆ. ‘ಮಾನವ ಜನ್ಮ ದೊಡ್ಡದು. ಇದ ಹಾನಿ ಮಾಡಬೇಡಿ ಹುಚ್ಚಪ್ಪಗಳಿರಾ.’ ಎಂಬ ದಾಸರ ಪದ ಕೇಳಿಲ್ಲವೆ? ಕೇವಲ ತಿಂದುಂಡು, ತಿರಿಬೋಕಿಯಾಗಿರುವುದರಿಂದ ಆತ್ಮ ತೃಪ್ತಿ ಸಿಗುವುದಿಲ್ಲ. ಏನಾದರೂ ಸಾಧಿಸಬೇಕೆಂಬ ಆಸೆ ಇರುತ್ತದೆ. ಹಾಗಾಗಿಯೇ ವೃತ್ತಿಯ ಜೊತೆಗೇ ಏನಾದರೂ ಪ್ರವೃತ್ತಿಯನ್ನೂ ಬೆಳಸಿಕೊಂಡಿರುತ್ತಾನೆ. ಹಿಮಾಲಯ ಪರ್ವತ ಹತ್ತುವುದರಿಂದ ಏನು ಪ್ರಯೋಜನ? ಪರ್ವತ ಹತ್ತಿದಾಗ ತಾನು ಒಂದು ಕಷ್ಟಸಾಧ್ಯವಾದ ಕೆಲಸ ಸಾಧಿಸಿದೆನೆಂಬ ತೃಪ್ತಿ ಸಿಗುವುದಿಲ್ಲವೆ? ಅಲ್ಲದೆ ಒಂದು ಹೊಸ ವಿಷಯವನ್ನು ತಿಳಿದುಕೊಳ್ಳುವುದರಿಂದ ಮತ್ತಷ್ಟು ಸಂಬಂಧಿತ ವಿಷಯಗಳು ಬೆಳಕಿಗೆ ಬರುತ್ತವೆ. ಉದಾಹರಣೆಗೆ ಅಂತರಿಕ್ಷ ಯಾನ ಮಾಡಲು ಉಪಯೋಗಿಸಲೆಂದು ಅಮೆರಿಕದವರು ಕಂಡುಹಿಡಿದು ತಯಾರಿಸಿದ ಡಾಟ್ ಪೆನ್ ಈಗ ಎಲ್ಲರಿಗೂ ಉಪಯೋಗಕ್ಕೆ ಬರುವ ವಸ್ತುವಾಗಿದೆ. ಮಾಹಿತಿಯನ್ನು ಸಂಗ್ರಹಿಸುವ, ರವಾನಿಸುವ ತಂತ್ರಜ್ಞಾನ ಅಭಿವೃದ್ಧಿಯಾಗಿ, ಈಗ ಪ್ರಪಂಚದ ಒಂದು ಮೂಲೆಯಲ್ಲಿ ಜರಗುವ ಪ್ರಸಂಗ, ಕ್ಷಣ ಮಾತ್ರದಲ್ಲಿ ಪ್ರಪಂಚದ ಮೂಲೆ ಮೂಲೆಗೆ ತಲುಪಲು ಸಾಧ್ಯವಾಗಿದೆ. ಇದರಿಂದ ಮಾನವ ಜನಾಂಗದವರೆಲ್ಲಾ ಒಂದೇ ಎಂಬ ಭಾವನೆ ಬೆಳೆಯಲು ಅನುಕೂಲವಾಗುತ್ತದೆ. ಹಾಗೇ, ನಮ್ಮ ಯೋಧರಿಗೆ, ಹಿಮಾಲಯ ಹತ್ತಲು ಹೋಗುವವರಿಗೆ ಅನುಕೂಲವಾಗಲೆಂದು ಅನೇಕ ದಿನಗಳು ಸಂರಕ್ಷಿಸಿಡಲು ಸಾಧ್ಯವಾಗುವಂತೆ ತಯಾರಿಸಿದ ತಿಂಡಿ-ತಿನಸುಗಳನ್ನು, ಈಗ ಸಾಮಾನ್ಯರಿಗೂ ಸಿಗುವಂತೆ ತಯಾರಿಸಿ ಮಾರಾಟ ಮಾಡುತ್ತಿಲ್ಲವೆ?”
ಯಾವಾಗಲೂ ತಿಂಡಿ-ತಿನಿಸುಗಳನ್ನು ಅಚ್ಚುಕಟ್ಟಾಗಿ ಅನುಭವಿಸುವ ಕೃಷ್ಣ “ಅಯ್ಯೋ, ಬಿಡಿ ಸಾರ್. ಆ ಪ್ಯಾಕೆಟ್‌ನಲ್ಲಿ ಸಿಗುವ ಬಿಸಿಬೇಳೆಭಾತ್ ನಮ್ಮಮ್ಮ ಮಾಡುವ ಬಿಸಿಬೇಳೆಭಾತ್‌ನಷ್ಟು ಚೆನ್ನಾಗಿರುವುದಿಲ್ಲ.” ಎಂದು ತನ್ನ ಅಭಿಪ್ರಾಯ ಹೇಳಿದ.
“ಇದು ಒಳ್ಳೆಯ ಮಾಹಿತಿ. ನೋಡಿ ಹೀಗೇ ಒಂದು ವಿಷಯ ಹೇಳಿದ್ದರಿಂದ ಮತ್ತೊಂದು ಮಾಹಿತಿ ತಿಳಿಯಿತು. ಈಗ ಮಾಹಿತಿಯ ವಿಷಯವನ್ನೇ ತೆಗೆದುಕೊಳ್ಳಿ. ಎಷ್ಟೊಂದು ಮಾಹಿತಿಯನ್ನು, ಅಡಗಿಸಿ ಅಚ್ಚುಕಟ್ಟಾಗಿ ವಿಧವಿಧವಾದ ಸಂಗ್ರಹ ಸಾಧನಗಳಲ್ಲಿ ಸಂಗ್ರಹಿಸಿಡಬಹುದು. ಬಹಳ ಹಿಂದೆ ತಮಗೆ ತಿಳಿದ ಮಾಹಿತಿಯನ್ನು ಇನ್ನೊಬ್ಬರಿಗೆ ತಿಳಿಸದೆ ಮುಚ್ಚಿಡುತ್ತಿದ್ದರು. ಆದರೆ ಈಗ ನಡೆಯುತ್ತಿರುವುದು ‘ಮಾಹಿತಿಯುಗ’. ಎಲ್ಲರಿಗೂ ಮಾಹಿತಿಯನ್ನು ತಿಳಿಯುವ ತವಕ. ಅಷ್ಟೇ ಅಲ್ಲ ಸರ್ಕಾರದ ಮಾಹಿತಿಯನ್ನು ತಿಳಿದು ಕೊಳ್ಳುವ ಹಕ್ಕು ಪ್ರತಿಯೊಬ್ಬ ಪ್ರಜೆಗೂ ಇರುತ್ತದೆ. ಅದಕ್ಕೆ ಪೂರಕವಾಗಿ ಈಗ ಮಾಹಿತಿಯನ್ನು ಕೊಡಬಲ್ಲ, ಸಂಗ್ರಹಿಸಬಲ್ಲ ಅನೇಕ ಸಾಧನಗಳಿವೆ. ಉದಾಹರಣೆಗೆ ಒಂದು ಕಂಪ್ಯೂಟರ್‌ನಲ್ಲಿ ಅಪಾರ  ಪಠ್ಯ, ಧ್ವನಿ ಮತ್ತು ಚಿತ್ರ ಮಾಹಿತಿಯನ್ನು ಸಂಗ್ರಹಿಸಬಹುದು, ರವಾನಿಸಬಹುದು. ಚಿಕ್ಕ ಮೊಬೈಲ್ ಫೋನ್‌ನಿಂದ ಎಷ್ಟೆಲ್ಲಾ ಕೆಲಸ ಮಾಡಬಹುದು. ನಮ್ಮ ಪುರಾಣದಲ್ಲಿ ಬರುವ ಬಲಿ-ವಾಮನರ ಕಥೆ ಕೇಳಿದ್ದೀರಾ? ಈ ಮಾಹಿತಿ ಸಂಗ್ರಹ ಸಾಧನಗಳಲ್ಲಿರುವ ವಿದ್ಯುನ್ಮಾನ ಸರ್ಕ್ಯುಟ್‌ಗಳು ವಾಮನನಂತೆ ಅತಿ ಚಿಕ್ಕ ರೂಪದಲ್ಲಿರುತ್ತವೆ. ಆದರೆ ತ್ರಿವಿಕ್ರಮನಂತೆ ಅಗಾಧ ಕೆಲಸ ಮಾಡುವ ಸಾಮರ್ಥ್ಯ ಹೊಂದಿರುತ್ತವೆ. ಈಗ ಅಕ್ಕಿಕಾಳಿನ ಮೇಲೆ ಚಿತ್ರ ಬಿಡಿಸುವ ವಿಷಯವನ್ನೇ ತೆಗೆದುಕೊಳ್ಳಿ. ಅದು ಒಂದು ಕಲೆ. ಬಹಳ ಕಷ್ಟದ ಕೆಲಸ. ಕೆಲವರು ಮಾತ್ರ ಇಂತಹ ಕಲಾವಿದರಾಗಬಹುದು. ಆದರೆ ಮಾಹಿತಿ ತಂತ್ರಜ್ಞಾನವನ್ನು ಬಳಸಿ ಊಹಿಸಲೂ ಸಾಧ್ಯವಾಗದಷ್ಟು ಮಾಹಿತಿಯನ್ನು ಬಹಳ ಕಡಿಮೆ ಜಾಗದಲ್ಲಿ ಸಂಗ್ರಹಿಸುವುದೇ ಅಲ್ಲದೇ, ಅತಿ ಶೀಘ್ರವಾಗಿ ಬಹಳ ದೂರದ ಸ್ಥಳಗಳಿಗೂ ರವಾನಿಸಬಹುದು. ಇದು ಸುಲಭ, ಎಲ್ಲರಿಗೂ ಸಾಧ್ಯ.”
“ಹೌದು ಸಾರ್, ಒಂದು ಡಿವಿಡಿಯಲ್ಲಿ, ಅಂದರೆ ಕೈಲಿ ಹಿಡಿದುಕೊಳ್ಳುವಷ್ಟು ಚಿಕ್ಕ ವಸ್ತುವಿನಲ್ಲಿ ಒಂದು ಪೂರ್ತಿ ಸಿನೆಮಾ ಇರತ್ತೆ. ಅಷ್ಟೇ ಏಕೆ ಒಂದು ವಿಶ್ವಕೋಶವನ್ನೇ ಅಡಗಿಸಿಡಬಹುದು. ಅದರಲ್ಲಿ ಪಠ್ಯ, ಧ್ವನಿ, ಚಿತ್ರ, ಚಿತ್ರ ಸಂಚಾಲನೆ(ಅನಿಮೇಷನ್) ಹೀಗೆ ಎಲ್ಲಾ ತರಹದ ಮಾಹಿತಿಯನ್ನು ಒಗ್ಗೂಡಿಸಿಡಬಹುದು.” ಈ ಪ್ರತಿಕ್ರಿಯೆ ಬಂದದ್ದು ಉಲ್ಲಾಸನಿಂದ. ಉಲ್ಲಾಸ್‌ಗೆ ಕಂಪ್ಯೂಟರ್ ಹುಚ್ಚು. ಅದರ ಬಗ್ಗೆ ಮಾತನಾಡುವುದೆಂದರೆ ಇಮ್ಮಡಿ ಉತ್ಸಾಹ.
“ಸಾರ್, ನಾವು ಬೇಸಿಗೆ ರಜದ ಪ್ರಾಜೆಕ್ಟ್‌ಗೆ ಇದೇ ವಿಷಯವನ್ನು ಅಂದರೆ ಮಾಹಿತಿ ಸಂಗ್ರಹ ಸಾಧನಗಳ ವಿಷಯವನ್ನೇ ಏಕೆ ತೆಗೆದುಕೊಳ್ಳಬಾರದು?” ಋತ್ವಿಕ್ ಸೂಚಿಸಿದ.
ಪ್ರತಿ ವರ್ಷ ತರಗತಿಯ ಮಕ್ಕಳಿಂದ ಬೇಸಿಗೆ ರಜಾದಲ್ಲಿ ಪ್ರಾಜೆಕ್ಟ್ ಮಾಡಿಸುವುದು ನಾಗರಾಜ್‌ರವರ ಅಭ್ಯಾಸ. ಈ ಪ್ರಾಜೆಕ್ಟ್‌ನ ವಿಷಯವನ್ನು ಮಕ್ಕಳೇ ಆಸಕ್ತಿಯಿಂದ ಆಯ್ದುಕೊಳ್ಳುವಂತೆ ಮಾಡುವುದು ಅವರ ಜಾಣತನ. ಇವತ್ತು ಕೂಡ ಕಡೆಗೆ ವಿಷಯ ಆ ಕಡೆಯೇ ವಾಲಿತು.
“ಅಯ್ಯೋ! ಈ ವಿಷಯ ಆರಿಸಿಕೊಂಡರೆ, ವರ್ಷವೆಲ್ಲಾ ಮಾಡುತ್ತಿರಬಹುದು ಸಾರ್. ಪ್ರಾಜೆಕ್ಟ್ ಮುಗಿಯುವುದೇ ಇಲ್ಲ” ಅಷ್ಟೊಂದು ಕೆಲಸ ಮಾಡುವ ಮನಸ್ಸಿಲ್ಲದ ಅಸಾಮಿ ಕೃಷ್ಣನ ಸಂಕಟ ವ್ಯಕ್ತವಾಯಿತು.
ಅದಕ್ಕೆ ಮಾಸ್ಟರ್‌ರ ಪರಿಹಾರ ಸಿದ್ಧವಾಗಿತ್ತು. “ಎಲ್ಲರೂ ಎಲ್ಲವನ್ನೂ ಓದುವುದು, ವಿಷಯ ಸಂಗ್ರಹ ಮಾಡುವುದೂ ಬೇಡ. ನಿಮ್ಮನಿಮ್ಮಲ್ಲಿ ವಿಷಯವನ್ನು ಹಂಚಿಕೊಳ್ಳಿ. ಒಟ್ಟು ಎಷ್ಟು ಉಪಭಾಗಗಳೆಂದು ಮೊದಲು ಯೋಚಿಸೋಣ. ಮಾಹಿತಿ ಎಂದರೇನು? ಅದರ ಉಪಯೋಗಗಳೇನು? ಬಹಳ ಮುಂಚೆ ಪಠ್ಯ ಮಾಹಿತಿಯನ್ನು ಯಾವರೀತಿ ಸಂಗ್ರಹ ಮಾಡುತ್ತಿದ್ದರು ಎಂದು ಪ್ರಾರಂಭಿಸಿ, ಮುದ್ರಿತ ಪುಸ್ತಕಗಳ ತನಕ ಇಬ್ಬರು ಹಂಚಿಕೊಳ್ಳಿ. ಅನಂತರ ಧ್ವನಿಮಾಹಿತಿಯನ್ನು ಸಂಗ್ರಹಿಸಲು ಬಳಸುವ ವಿವಿಧ ವಿಧಾನಗಳನ್ನು ಇಬ್ಬರು, ತಾಂತ್ರಿಕತೆ ಮುಂದುವರಿದಂತೆ ಚಿತ್ರಮಾಹಿತಿಯನ್ನು ಸಂಗ್ರಹಿಸಲು ಅಭಿವೃದ್ಧಿಗೊಂಡ ಸಾಧನಗಳ ಬಗ್ಗೆ ಇಬ್ಬರು, ಕೊನೆಯದಾಗಿ ಪಠ್ಯ, ಧ್ವನಿ, ಚಿತ್ರ ಮತ್ತು ಚಲನಚಿತ್ರಗಳನ್ನೂ ಒಟ್ಟಾಗಿ ಸಂಗ್ರಹಿಸಲು ಸಾಮರ್ಥ್ಯವುಳ್ಳ ಮಾಧ್ಯಮದ ಬಗ್ಗೆ ಮತ್ತಿಬ್ಬರು ವಿಷಯ ಸಂಗ್ರಹ ಮಾಡಿ. ಎಲ್ಲವನ್ನೂ ಒಟ್ಟುಗೂಡಿಸಿ ಪ್ರಾಜೆಕ್ಟ್ ಸಿದ್ಧ ಮಾಡಿದರೆ ಆಯಿತು.”
“ಆದರೆ ನಮಗೆ ಅಷ್ಟೆಲ್ಲಾ ವಿಷಯ ಸಿಕ್ಕುತ್ತದೆಯೆ?” ಋತ್ವಿಕ್‌ಗೆ ಆಗಲೇ ಮಾಡುವ ಕೆಲಸದ ವಿಷಯ ತನಗೆ ಪೂರ್ತಿ ಗೊತ್ತಿಲ್ಲವಲ್ಲಾ ಎಂಬ ಆತಂಕ ಪ್ರಾರಂಭವಾಯಿತು.
ಅದಕ್ಕೆ ಉಮೇಶ್ ‘ಹೆದರಬೆಡವೋ,
ಕೆಲವಂ ಬಲ್ಲವರಿಂದ ಕಲ್ತು ಕೆಲವಂ ಶಾಸ್ತ್ರಂಗಳಂ ಕೇಳುತಂ |
ಕೆಲವಂ ಮಾಳ್ಪವರಿಂದ ಕಂಡು ಕೆಲವಂ ಸುಜ್ಞಾನದಿಂ ನೋಡುತಂ ||
ಕೆಲವಂ ಸಜ್ಜನಸಂಗದಿಂದಲರಿಯಲ್…..
ಎಂಬ ಸೋಮೇಶ್ವರ ಶತಕದ ಪದ್ಯವನ್ನು ಕೇಳಿಲ್ಲವೇ ಹಾಗೆ ವಿಷಯ ತಿಳಿದುಕೊಳ್ಳೋಣ” ಎಂದು ಅವನಿಗೆ ಧೈರ್ಯತುಂಬಿದ.
“ಮತ್ತೆಲ್ಲವನೂ ತಿಳಿದುಕೊಳ್ಳಲು ಅಂತರಜಾಲವ ಹೊಕ್ಕು, ಮೂಷಿಕವನು ಕ್ಲಿಕ್ಕಿಸು ಮೂರ್ಖ ಮಹಾಶಯ” ಎಂದು ಮತ್ತೊಂದು ಸಾಲನ್ನೂ ಸೇರಿಸಿಕೊಳ್ಳೋ’ ಎಂದು ಕೃಷ್ಣ ತನ್ನ ಕಪಿತ್ವವನ್ನು ಸೇರಿಸಿದ
ಎಲ್ಲರಿಗೂ ನಗು ಬಂತು. ಈ ಎಲ್ಲಾ ನಿರ್ಧಾರಗಳಾಗುವ ಹೊತ್ತಿಗೆ ಸೂರ್ಯ ತನ್ನ ಮನೆ ಸೇರಿದ್ದ. ಕತ್ತಲಾಗಿರುವ ಕಡೆ ಎಲ್ಲರ ಗಮನ ಹೋಯಿತು. ಎಲ್ಲರೂ ಎದ್ದು ಜೊತೆಯಾಗಿ ಮನೆಯ ದಾರಿ ಹಿಡಿದರು.
ಹದಿನೈದು ದಿನಗಳ ನಂತರ……
ಗುರುವಾರ
ಮತ್ತೊಮ್ಮೆ ಎಲ್ಲರೂ ಒಟ್ಟಾಗಿ ಸೇರಿ ತಾವು ಸಂಗ್ರಹಿಸಿದ ವಿಷಯಗಳ ವಿನಿಮಯ ಮತ್ತು ಅದರ ಬಗ್ಗೆ ಚರ್ಚಿಸಲು ಉತ್ಸುಕರಾಗಿ ಮೈದಾನದ ತುದಿಯ ಬಂಡೆಯ ಬಳಿ ಸೇರಿದರು. ನಾಗರಾಜ್ ಮೇಷ್ಟ್ರಿಗೆ ಮುಂಚೆಯೇ ವಿಷಯ ತಿಳಿಸಿದ್ದರಿಂದ ಅವರೂ ಬಂದು ಹುಡುಗರ ಗುಂಪನ್ನು ಸೇರಿದರು.
‘ಏನು ಉಲ್ಲಾಸ್, ನಿನ್ನ ಸಂಶೋಧನೆ ಎಲ್ಲಿಯವರೆಗೆ ಬಂತು?’ ಎಂದು ಕೇಳುವುದರೊಂದಿಗೆ ಅಂದಿನ ಚರ್ಚೆ ಪ್ರಾರಂಭಿಸಿದರು.
ಅದಕ್ಕೆ ಉತ್ತರವಾಗಿ ಉಲ್ಲಾಸ್ “ಸಾರ್, ನನ್ನ ವಿಷಯ ಡಿಜಿಟಲ್ ಮಾಹಿತಿ ಸಂಗ್ರಹ ಸಾಧನಗಳು. ಆದ್ದರಿಂದ ಅದರ ವಿಷಯ ಕೊನೆಯಲ್ಲಿ. ಮೊದಲು ಬಹಳ ಹಿಂದೆ ಮನುಷ್ಯರು ಯಾವ ರೀತಿ ವಿಷಯಗಳನ್ನು ಸಂಗ್ರಹಿಸುತ್ತಿದ್ದರು ಎಂದು ತಿಳಿದುಕೊಳ್ಳಬೇಕಲ್ಲವೆ? ಆ ವಿಷಯ ಋತ್ವಿಕ್ ಮತ್ತು ಕೃಷ್ಣ ಇಬ್ಬರೂ ಬರೆದಿದ್ದಾರೆ.” ಎಂದು ಹೇಳಿದ.
“ಓಹ್, ನನಗೆ ಯಾರು ಯಾವ ವಿಷಯ ತೆಗೆದುಕೊಂಡಿದ್ದೀರಿ ಎಂದು ತಿಳಿದಿರಲಿಲ್ಲ. ಸರಿ ಇವತ್ತು ನಿಮ್ಮ ವಿಷಯವೇ ಬರಲಿ” ಎಂದು ಋತ್ವಿಕ್ ಮತ್ತು ಕೃಷ್ಣರ ಕಡೆ ಕೈ ತೋರಿದರು.
“ಸಾರ್, ಈ ಸೋಮಾರಿ ಕೃಷ್ಣ ನನ್ನ ಆಟ ಆಡಿಸಿ ಬಿಟ್ಟ ಸಾರ್. ವಿಷಯ ಸಂಗ್ರಹ ಮಾಡುವಾಗ ಹೆಲ್ಪ್ ಮಾಡಿದ. ಕೊನೇಲಿ ಬರೆಯೋಕ್ಕೆ ಮಾತ್ರ ಚಕ್ಕರ್ ಕೊಟ್ಟ.’ ಎಂದು ಮಿತ್ರನನ್ನು ದೂರಿ ಋತ್ವಿಕ್ ಓದಲು ಪ್ರಾರಂಭಿಸಿದ.
ಮಾಹಿತಿ ಸಂಪತ್ತು ಡಿಜಿಟಲ್ ಜಗತ್ತು : ೧. ಪಠ್ಯ ಮಾಹಿತಿಯ ವಿವಿಧ ಸ್ವರೂಪಗಳು
-ಹಿಂದಿನ ಕಾಲದಲ್ಲಿ ಮನುಷ್ಯ ಚಿತ್ರಲಿಪಿಯನ್ನೇ ಬಳಸುತ್ತಿದ್ದ. ಆಗ ಅಕ್ಷರಗಳು ರೂಪುಗೊಂಡಿರಲಿಲ್ಲ. ನೀರಿನ ಸೆಲೆಯನ್ನು ತಿಳಿಸಲು ಒಂದು ಕೊಳದ ಚಿತ್ರ, ಪ್ರಾಣಿಯ ಇರುವಿಕೆಯನ್ನು ತಿಳಿಸಲು ಪ್ರಾಣಿಯ ಚಿತ್ರ, ಹೀಗೆ. ಒಂದೊಂದು ಜನಾಂಗದವರೂ ತಮ್ಮ ಪರಿಸರ ಮತ್ತು ರೂಢಿಗೆ ತಕ್ಕಂತೆ ಚಿತ್ರಲಿಪಿಯನ್ನು ಸೃಷ್ಟಿಸಿಕೊಳ್ಳುತ್ತಿದ್ದರು. ಕಾಲಕ್ರಮೇಣ ಭಾಷೆ, ಲಿಪಿಗಳು ಹುಟ್ಟಿಕೊಂಡವು. ಆದರೆ ಆಗ ಬರೆಯುತ್ತಿದ್ದುದು ಹೇಗೆ? ಬಂಡೆಕಲ್ಲಿನ ಮೇಲೆ ಕೆತ್ತುತ್ತಿದ್ದರು. ಇಲ್ಲವೇ ಯಾವುದಾದರೂ ಬಣ್ಣದ ದ್ರವವನ್ನು ಬಳಸಿ ಚಿತ್ರ ಮತ್ತು ಅಕ್ಷರಗಳನ್ನು ಬಂಡೆಗಳ ಮೇಲೆ ಬರೆಯುತ್ತಿದ್ದರು.
ಅಷ್ಟರಲ್ಲಿಯೇ ಕೃಷ್ಣ ಅಡ್ಡಬಾಯಿ ಹಾಕಿದ “ಸಾರ್, ಬಂಡೆ ಕಲ್ಲಿನ ಮೇಲೆ ಕೆತ್ತುವುದು ಎಷ್ಟು ಕಷ್ಟ ಅಲ್ಲವಾ ಸಾರ್?”
ಆಗಲೇ ಕೃಷ್ಣ ಬರೆಯುವುದಕ್ಕೆ ಸಹಾಯ ಮಾಡಿರಲಿಲ್ಲವೆಂದು ಗೊಣಗಿದ್ದ ಋತ್ವಿಕ್ “ಮಹರಾಯ, ನಿನಗೆ ಪೇಪರ್ ಮೇಲೆ ಬರೆಯುವುದೂ ಕಷ್ಟ. ನೀನೇನಾದರೂ ಆ ಕಾಲದಲ್ಲಿದ್ದಿದ್ದರೆ… ಅದೇನಾಗುತ್ತಿತ್ತೋ?” ಎಂದು ಗೆಳೆಯನನ್ನು ಹಂಗಿಸಿದ
“ಏ, ನಿಮ್ಮ ಜಗಳ ಸಾಕು, ಮುಂದೆ ಓದೋ” ಎಂದು ಉಲ್ಲಾಸ್ ಚರ್ಚೆ ನಿಲ್ಲಿಸಿದ.
“ಅದಿರಲಿ, ಕನ್ನಡದಲ್ಲಿ ದೊರಕಿರುವ ಮೊದಲ ಶಾಸನ ಯಾವುದು ಅಂತ ಗೊತ್ತಿದೆಯಾ?” ಎಂದು ಮೇಷ್ಟ್ರು ಕೇಳಿದರು.
ಥಟ್ಟನೆ ಕೃಷ್ಣ, “ಹಲ್ಮಿಡಿ ಶಾಸನ ಅಂತ ನಮ್ಮ ಕನ್ನಡ ಪಾಠದಲ್ಲಿ ಬಂದಿದೆ ಸಾರ್. ಆದರೆ ಅದರ ಕಾಲ ಗೊತ್ತಿಲ್ಲ.” ಎಂದು ತನಗೆ ತಿಳಿದ ವಿಷಯ ಹೇಳಿದ. ಕೃಷ್ಣನ ಜ್ಞಾಪಕಶಕ್ತಿ ಚೆನ್ನಾಗಿತ್ತು. ಮನಸ್ಸು ಕೂಡ ಒಳ್ಳೆಯದು. ಅವನ ಒಂದೇ ವೀಕ್‌ನೆಸ್ ಎಂದರೆ ಸೋಮಾರಿತನ. ಅಲ್ಲದೆ ಚೆನ್ನಾಗಿ ರಸಕವಳವನ್ನು ತಿಂದು ಸುಖಿಸುವ ಸ್ವಭಾವ.
“ಅಬ್ಬ, ಅಂತೂ ಏನೋ ಒಂದು ವಿಷಯ ಸೇರಿಸಿ ಬಿಟ್ಟ” ಎಂದು ಋತ್ವಿಕ್ ಹೇಳಿದಾಗ ಎಲ್ಲರೂ ಒಟ್ಟಾಗಿ ನಕ್ಕರು.
ಮಕ್ಕಳ ಜೊತೆಯಲ್ಲಿ ತಾವೂ ನಕ್ಕ ನಾಗರಾಜ್, ಹಲ್ಮಿಡಿ ಶಾಸನದ ಕಾಲವನ್ನು ೪೫೦ CE ಎಂದು ಗುರುತಿಸಲಾಗಿದೆ ಎಂದು ಹೇಳಿದರು.
ಆದರೆ ಋತ್ವಿಕ್‌ಗೆ ಸ್ವಲ್ಪ ಅನುಮಾನ ಬಂತು. “೪೫೦ CE ಅಂದರೆ ಏನು ಸರ್?” ಎಂದು ಕೇಳಿದ.
“CE ಅಂದರೆ Common Era ಎಂದು ವರ್ಷವನ್ನು ಗುರುತಿಸುವ ಪದ್ಧತಿ. ಇತ್ತೀಚಿಗೆ ಕ್ರಿಸ್ತಶಕ ಎನ್ನುವುದಕ್ಕೆ ಬದಲಾಗಿ ವರ್ಷಗಳನ್ನು ಈ ರೀತಿ ಗುರುತಿಸುವ ಪದ್ಧತಿ ಜಾರಿಗೆ ಬರುತ್ತಿದೆ. ಕ್ರಿಶ ೪೫೦ ಎಂದರೂ ಒಂದೆ. ೪೫೦ CE ಎಂದರೂ ಒಂದೆ. ಕ್ರಿಸ್ತಪೂರ್ವ ಎನ್ನುವುದಕ್ಕೆ  BCE ಎನ್ನುತ್ತಾರೆ” ಎಂದು ಹೇಳಿ ಉಪಾಧ್ಯಾಯರು ಋತ್ವಿಕ್‌ನ ಸಂದೇಹ ನಿವಾರಿಸಿದರು. ನಂತರ ಕೃಷ್ಣನ ಕಡೆ ತಿರುಗಿ “ನೀನು ಓದುವುದಿಲ್ಲವೇನು?” ಎಂದು ಕೇಳಿದರು.
ಅದಕ್ಕೆ ಉತ್ತರವಾಗಿ ಕೃಷ್ಣ “ಪರವಾಗಿಲ್ಲ ಸಾರ್, ಅವನೇ ಓದಲಿ” ಎಂದು ಉದಾರವಾಗಿ ಅಪ್ಪಣೆ ಕೊಟ್ಟು ತಾನು ಕೇಳುತ್ತಾ ಕುಳಿತ.
ಆ ಸಮಯದಲ್ಲಿ ಕನ್ನಡವನ್ನು ಒಂದು ರಾಜ್ಯಭಾಷೆಯನ್ನಾಗಿ ಗುರುತಿಸಲಾಗಿತ್ತು. ಆದರೆ ಅದರ ಲಿಪಿ ಹಳಗನ್ನಡ ಮತ್ತು ತಮಿಳು ಲಿಪಿಯ ಮಿಶ್ರಣವಾಗಿತ್ತು. ಒಟ್ಟಿನಲ್ಲಿ ಶಾಸನಗಳು ಮೊದಲ ಮಾಹಿತಿ ಸಂಗ್ರಹ ಸಾಧನಗಳಾಗಿದ್ದವು. ರಾಜಮಹಾರಾಜರು ಶಾಸನಗಳನ್ನು ಕೆತ್ತಿಸುತ್ತಿದ್ದರು. ಇದರಲ್ಲಿ ಬಹಳ ಮಹತ್ತ್ವದ ಘಟನೆಗಳ ವಿಷಯ, ಯುದ್ಧದ ವಿಷಯ, ರಾಜನ ಆಡಳಿತ ಬಗ್ಗೆ ಪ್ರಶಂಸೆಯ ಮಾತುಗಳು ಇತ್ಯಾದಿಗಳನ್ನು ದಾಖಲಿಸಲಾಗುತ್ತಿತ್ತು. ಇಲ್ಲಿ ಗಮನಿಸಬೇಕಾದ ಮುಖ್ಯ ವಿಷಯವೆಂದರೆ ಮಾಹಿತಿಯನ್ನು ಓದಲು ಓದುಗ ಶಾಸನದ ಹತ್ತಿರವೇ ಪಯಣಿಸಬೇಕಾಗುತ್ತಿತ್ತು. ಮಾಹಿತಿಯನ್ನು ಬೇರೆಡೆಗೆ ಕೊಂಡೊಯ್ಯುವುದು ಅಸಾಧ್ಯವಾದ ಮಾತಾಗಿತ್ತು. ಮಾಹಿತಿಯ ಪ್ರಾಮುಖ್ಯತೆಯೂ ಕಳೆದಹೋದ ವೃತ್ತಾಂತವನ್ನು ದಾಖಲಿಸುವಷ್ಟಕ್ಕೆ ಸೀಮಿತವಾಗಿತ್ತು. ಒಟ್ಟಿನಲ್ಲಿ ಮಾಹಿತಿಯನ್ನು ದಾಖಲಿಸುವ ಮಾನವನ ಮೊದಲ ಪ್ರಯತ್ನ ಇದಾಗಿತ್ತು.
ಸುಮಾರು ಕ್ರಿ.ಪೂ ೪ನೇ ಶತಮಾನದ ಹೊತ್ತಿಗೆ ತಮಗೆ ಉಪಯುಕ್ತವಾದ ವಿಷಯಗಳನ್ನು ಬರೆಯಲು ಜನ ಬೇರೆ ಬೇರೆ ವಸ್ತುಗಳನ್ನು ಕಂಡುಕೊಂಡರು. ಇವುಗಳಲ್ಲಿ ಮುಖ್ಯವಾಗಿ ಎರಡು ವಿಧದ ವಸ್ತುಗಳನ್ನು  ಗುರುತಿಸಬಹುದು. ೧) ಕಠಿಣ ವಸ್ತುಗಳು, ೨) ಮೃದು ವಸ್ತುಗಳು.
ಕಠಿಣ ವಸ್ತುಗಳಲ್ಲಿ ಕಲ್ಲು, ಲೋಹ, ಶಂಖ ಮತ್ತು ಮಣ್ಣಿನಿಂದ ಮಾಡಿದ ಆಕಾರಗಳು ಸೇರುತ್ತವೆ. ಮೃದು ವಸ್ತುಗಳಲ್ಲಿ ಮರದ ಹಲಗೆಗಳು, ಗಿಡ-ಮರಗಳ ಎಲೆಗಳು, ತೊಗಟೆ, ಪ್ರಾಣಿಗಳ ಚರ್ಮ, ಹತ್ತಿ ಬಟ್ಟೆ ಮತ್ತು ಕಾಗದ ಸೇರುತ್ತವೆ. ಆಯಾ ವಸ್ತುಗಳ ಗುಣಕ್ಕೆ ತಕ್ಕಂತೆ ಬರೆಯುವ ಸಾಧನ ಬಳಸುತ್ತಿದ್ದರು. ಉದಾಹರಣೆಗೆ ಕಲ್ಲಿನ ಮೇಲೆ ಕೆತ್ತಲಾಗುತ್ತಿತ್ತು. ಸಾಮಾನ್ಯವಾಗಿ ರಾಜರು ತಮ್ಮ ರಾಜ್ಯಕ್ಕೆ ಸಂಬಂಧಿಸಿದ ನೀತಿ ನಿಯಮ ಮತ್ತಿತ್ತರ ವಿಷಯಗಳನ್ನು ಕೆತ್ತಿಸುತ್ತಿದ್ದರು. ಲೋಹದ ಹಾಳೆಗಳ ವಿಷಯಕ್ಕೆ ಬಂದರೆ ಚಿನ್ನ, ಬೆಳ್ಳಿ, ತಾಮ್ರ, ಕಂಚು, ಕಬ್ಬಿಣ ಇತ್ಯಾದಿ ಲೋಹಗಳ ಹಾಳೆಯನ್ನು ಬಳಸುತ್ತಿದ್ದರು. ಇದರ ಮೇಲೆ ಚೂಪಾದ ಲೋಹದ ಕಡ್ಡಿಗಳಿಂದ ಕೊರೆಯುತ್ತಿದ್ದರು. ಇದಲ್ಲದೆ ಶಂಖ ಮತ್ತು ಮಣ್ಣಿನ ಗಡಿಗೆ ಮತ್ತಿತರ ಮಣ್ಣಿನ ವಸ್ತುಗಳ ಮೇಲೂ ಅಕ್ಷರಗಳನ್ನು ಕೊರೆಯುತ್ತಿದ್ದರು.
ಮೃದುವಾದ ವಸ್ತುಗಳ ವಿಷಯಕ್ಕೆ ಬಂದರೆ ಕ್ರಿ.ಪೂ ೫ನೆಯ ಶತಮಾನದ ಸಮಯದಲ್ಲಿ ಪಾಠಶಾಲೆಗಳಲ್ಲಿ ಮರದ ಹಲಗೆಯ ಮೇಲೆ ಬಳಪದ ಕಲ್ಲು ಬಳಸಿ ಬರೆಯುತ್ತಿದ್ದರು. ಮತ್ತೆ ಕೆಲವರು ಭೂರ್ಜಪತ್ರ ಮರದ ತೊಗಟೆ, ತಾಳೆಗರಿಯ ಎಲೆಗಳು ಇತ್ಯಾದಿಗಳನ್ನು ಬೇರೆ-ಬೇರೆ ತರಹದ ಎಣ್ಣೆ ಇತ್ಯಾದಿಗಳನ್ನು ಬಳಸಿ ಹದಗೊಳಿಸಿ ಬಳಸುತ್ತಿದ್ದರು. ತಾಳೆಗರಿಯ ಮೇಲೆ ಬರೆಯಲು ವಿಶೇಷ ರೀತಿಯ ಮಸಿಯನ್ನು ತಯಾರಿಸಿಟ್ಟುಕೊಳ್ಳುತ್ತಿದ್ದರು. ಬರೆಯಲು ಹಕ್ಕಿಗಳ ಪುಕ್ಕದ ಕೊನೆಯನ್ನು ಬಳಸುತ್ತಿದ್ದರು. ತಾಳೆಗರಿಗಳ ಮೇಲೆ ಬರೆದು, ಪ್ರತಿಯೊಂದು ಗರಿಯ ಮಧ್ಯದಲ್ಲಿ ತೂತು ಕೊರೆದು, ಎಲ್ಲಾ ತಾಳೆಗರಿಗಳನ್ನೂ ಕ್ರಮವಾಗಿ ಒಂದು ದಾರಕ್ಕೆ ಪೋಣಿಸಿಡುತ್ತಿದ್ದರು. ಅನಂತರ ಆ ದಾರದಿಂದಲೆ ಪೂರ್ತಿ ಕಟ್ಟನ್ನು ಕಟ್ಟಿ ಒಂದು ಪುಸ್ತಕ ರೂಪದಲ್ಲಿ ಕಟ್ಟಿಡುತ್ತಿದ್ದರು. ಈ ರೀತಿ ತಾಳೆಗರಿಯ ಮೇಲೆ ಕೈಬರಹದಲ್ಲಿ ಬರೆದು ಸಂರಕ್ಷಿಸಿ, ದೊರಕಿರುವ ಅತ್ಯಂತ ಹಳೆಯ ಕನ್ನಡ ರಚನೆ ಎಂದರೆ ೯ನೆ ಶತಮಾನದ ‘ಧವಳ’ ಎಂಬ ಜೈನಮತದ ಧರ್ಮಗ್ರಂಥವೆಂದು ಗುರುತಿಸಲಾಗಿದೆ. ಇದರಲ್ಲಿ ೧೪೭೮ ಹಾಳೆಗಳಿರುವುದಾಗಿಯೂ ದಾಖಲೆಯಾಗಿದೆ. ತಾಳೆಗರಿಗಳ ಮೇಲೆ ಮುಖ್ಯವಾಗಿ ಮಹಾರಾಜರು ತಮ್ಮ ರಾಜ್ಯದ ಬಗ್ಗೆ ವಿಷಯಗಳನ್ನು ದಾಖಲಿಸಿಟ್ಟುಕೊಳ್ಳುತ್ತಿದ್ದರು ಕವಿಗಳು, ಪಂಡಿತರು ಕಾವ್ಯ, ಜ್ಯೋತಿಷ್ಯ, ವ್ಯಾಕರಣ, ವೈದ್ಯಕೀಯ, ಮತ್ತಿತರ ಶಾಸ್ತ್ರಗಳ ಬಗ್ಗೆ ಅನೇಕ ಮಾಹಿತಿಯನ್ನು ಬರೆದು ಸಂರಕ್ಷಿಸಿಡುತ್ತಿದ್ದರು. ಜನಸಾಮಾನ್ಯರಿಗೆ ತಾಳೆಗರಿಯಲ್ಲಿ ಬರೆಯುವ ಅಗತ್ಯವಾಗಲೀ ಅನುಕೂಲವಾಗಲೀ ಇರಲಿಲ್ಲ. ಓದುವುದಕ್ಕೂ ಲಭ್ಯವಿರಲಿಲ್ಲ. ತಾಳೆಗರಿ ಗ್ರಂಥವನ್ನು ಬರೆಯಲು ಬಹಳ ಸಮಯ ಹಿಡಿಯುತ್ತಿತ್ತು. ಪ್ರತಿ ಮಾಡಲು ಓದು, ಬರಹ ಬರುವವರು ಹೆಚ್ಚಿನ ಸಂಖೆಯಲ್ಲಿರಲಿಲ್ಲ. ಮಾಹಿತಿ ಕೇವಲ ಕೆಲವು ಆಯ್ದ ವರ್ಗದವರ ಸ್ವತ್ತಾಗಿತ್ತು.

ತಾಳೆಗರಿ ಪುಸ್ತಕ
ಎಷ್ಟೋ ಸಂದರ್ಭಗಳಲ್ಲಿ ತಾಳೆಗರಿಯ ಮೇಲೆ ಬರೆದಿರುವ ಮಾಹಿತಿಯನ್ನು ಓದಲು ಅರಿಯದವರು, ತಮ್ಮ ಬಳಿ ಅದು ಇರುವುದನ್ನು ಯಾರಿಗೂ ಹೇಳದೆ ರಹಸ್ಯವಾಗಿ ಇಟ್ಟುಕೊಂಡಿರುತ್ತಿದ್ದರು. ತಮ್ಮ ತಾತ, ಮುತ್ತಾತರ ಕಾಲದಿಂದ ತಮ್ಮ ಬಳಿ ಇದೆ ಎಂದು ಪೂಜ್ಯಭಾವನೆಯಿಂದ ದೇವರ ಮುಂದಿಟ್ಟು ಪೂಜಿಸುತ್ತಿದ್ದರು. ಕೆಲವು ಸಂದರ್ಭಗಳಲ್ಲಿ ಅನೇಕ ವರ್ಷಗಳ ನಂತರ ತಾಳೆಗರಿಗಳಿಗೆ ಹುಳ ಬಂದು ಕೆಟ್ಟು ಹೋಗುತ್ತಿತ್ತು ಅಥವಾ ಬರೆಯಲು ಬಳಸಿದ ಮಸಿ ಕೆಟ್ಟು ಅಕ್ಷರಗಳು ಮಾಸಿ ಹೋಗುತ್ತಿತ್ತು. ಕೆಲವೊಮ್ಮೆ ಅದರಲ್ಲಿರುವ ರಹಸ್ಯ ಬೇರೆಯವರಿಗೆ ತಿಳಿದು, ಅವರಿಗೆ ನಿಧಿ, ನಿಕ್ಷೇಪಗಳು ದೊರಕಿಬಿಡಬಹುದೆಂದು ಶಂಕಿಸಿ, ತಾಳೆಗರಿಯನ್ನು ನದಿಯಲ್ಲಿ ಮುಳುಗಿಸಿ ಬಿಡುತ್ತಿದ್ದರಂತೆ. ಮಾಹಿತಿಯನ್ನು ತಾಳೆಗರಿಯ ಮೇಲೆ ಬರೆಯುವುದು ಬೆಳವಣಿಗೆಯ ಒಂದು ಹಂತವಾಗಿತ್ತು ಮತ್ತು ಆ ಕಾಲದ ತಾಂತ್ರಿಕತೆಗೆ ತಕ್ಕಂತೆ ಇತ್ತು ಎನ್ನುವುದನ್ನು ಗಮನಿಸಬೇಕು. ಇದರಲ್ಲಿ ಒಂದು ಉಪಯೋಗವೆಂದರೆ ಮಾಹಿತಿಯನ್ನು ಒಂದೆಡೆಯಿಂದ ಮತ್ತೊಂದು ಕಡೆಗೆ ಕೊಂಡೊಯ್ಯುವ ಅನುಕೂಲವಿತ್ತು. ಓದಲು ಆಸಕ್ತಿ ಇದ್ದವರು ತಾಳೆಗರಿ ಗ್ರಂಥಗಳನ್ನು ಪರಸ್ಪರ ವಿನಮಯ ಮಾಡಿಕೊಳ್ಳುತ್ತಿದ್ದರು.
ಸುಮಾರು ಒಂದು ಶತಮಾನದ ನಂತರ ಅಂದರೆ ಕ್ರಿ.ಪೂ ೪ನೆಯ ಶತಮಾನದಲ್ಲಿ ಭಾರತದಲ್ಲಿ ಹತ್ತಿಯ ಬಟ್ಟೆಯ ಮೇಲೆ ಬರೆಯುವ ಕ್ರಮ ರೂಢಿಗೆ ಬಂತು. ಬಟ್ಟೆಯನ್ನು ಪುಸ್ತಕದ ಹಾಳೆಗಳಂತೆ ಒಂದೇ ಅಳತೆಯಲ್ಲಿ ಕತ್ತರಿಸಿ, ಅದರ ಮೇಲೆ ವಿಶೇಷ ಮಸಿ ಬಳಸಿ ಬರೆಯುತ್ತಿದ್ದರು. ತಾಳೆಗರಿಗಿಂತ ಇದು ಸ್ವಲ್ಪ ಉತ್ತಮ ವಿಧಾನವೆನಿಸಿದರೂ, ಕೆಲವು ರೀತಿಯಲ್ಲಿ ಅದರಲ್ಲಿದ್ದ ಕೊರತೆ ಇಲ್ಲಿಯೂ ಇತ್ತು. ಪ್ರತಿ ಮಾಡುವ, ಸಂರಕ್ಷಿಸುವ ಕೆಲಸಗಳು ಅಷ್ಟೇ ತ್ರಾಸದಾಯಕವಾಗಿತ್ತು. ಹಳೆಯ ಕಾಲದಲ್ಲಿ ಗ್ರೀಕರು ಪ್ರಾಣಿಗಳ ಚರ್ಮವನ್ನು ಬರೆಯಲು ಉಪಯೋಗಿಸುತ್ತಿದ್ದರು. ಆದರೆ ಭಾರತದಲ್ಲಿ ಈ ಪದ್ಧತಿ ಅಷ್ಟಾಗಿರಲಿಲ್ಲ.

ಬಟ್ಟೆಯ ಮೇಲೆ ಬರಹ
ಮಾಹಿತಿಯನ್ನು ಸಂಗ್ರಹಿಸಿಡಲು ಅನುಕೂಲಕರವಾದ ಹೊಸ ವಿಧಾನಗಳನ್ನು ಕಂಡು ಹಿಡಿಯುವ ಕಾರ್ಯ ಮುಂದುವರಿಯುತ್ತಲೇ ಇತ್ತು. ಸುಮಾರು ಕ್ರಿ.ಶ ೧೧ನೆ ಶತಮಾನದ ವೇಳೆಗೆ ಭಾರತ ದೇಶದಲ್ಲಿ ಜನರು ಬರೆಯಲು ಕಾಗದವನ್ನು ಬಳಸುವಷ್ಟು ಮುಂದುವರಿದರು. ಮೊಟ್ಟಮೊದಲು ಕಾಗದವನ್ನು ಕಂಡು ಹಿಡಿದವರು ಚೀನಾ ದೇಶದವರು. ಅಲ್ಲಿಂದ ಅದರ ತಂತ್ರಜ್ಞಾನ ಭಾರತಕ್ಕೆ ತಲುಪಿತು. ಅನಂತರ ಅತಿ ಶೀಘ್ರದಲ್ಲಿ ಭಾರತೀಯರು ಕಾಗದ ತಯಾರಿಕೆಯಲ್ಲಿ ಪರಿಣತಿಯನ್ನು ಪಡೆದಿದ್ದೇ ಅಲ್ಲದೆ, ಪಶ್ಚಿಮ ಏಷಿಯಾ, ಟರ್ಕಿ ಮತ್ತು ಯೂರೋಪ್‌ಗಳಿಗೆ ಕಾಗದವನ್ನು ಕಳುಹಿಸುವಷ್ಟು ಸಮರ್ಥರಾದರು. ಈ ಸಮಯದಲ್ಲಿಯೂ ಕಾಗದದ ಮೇಲೆ ಮಸಿ ಬಳಸಿ ಕೈ ಬರಹದಲ್ಲಿ ಬರೆಯುತ್ತಿದ್ದರು. ಹಾಗಾಗಿ ಎಲ್ಲರಿಗೂ ಓದಲು ಪುಸ್ತಕಗಳಾಗಲೀ, ಮತ್ತಿತರ ಮಾಹಿತಿಯಾಗಲೀ ಸುಲಭವಾಗಿ ದೊರೆಯುತ್ತಿರಲಿಲ್ಲ. ಮೊದಲಾಗಿ ಬರೆಯುವುದಾಗಲೀ, ಪ್ರತಿ ಮಾಡುವುದಾಗಲೀ ತ್ರಾಸದಾಯಕವಾದ ಕೆಲಸ. ಹೆಚ್ಚು ಸಮಯ ಹಿಡಿಸುವ ಕೆಲಸವೂ ಆಗಿತ್ತು. ಆದರೆ ರಕ್ಷಿಸುವ ದೃಷ್ಟಿಯಿಂದ, ಕಾಗದವನ್ನು ರಕ್ಷಿಸುವುದು ಸ್ವಲ್ಪ ಸುಲಭವಾಗಿತ್ತು.
ಮಾನವನ ನಾಗರಿಕತೆ ಮುಂದುವರಿದಂತೆಲ್ಲಾ ಆತ ಅನೇಕ ಹೊಸಹೊಸ ತಾಂತ್ರಗಳನ್ನು ಬಳಸಿದ. ಇದರಲ್ಲಿ ಮುದ್ರಣ ತಂತ್ರಜ್ಞಾನವೂ ಕೂಡ ಬಹಳ ಮುಖ್ಯವಾದ ತಂತ್ರಜ್ಞಾನ. ೧೪೫೨ರಲ್ಲಿ ಗುಟೆನ್‌ಬರ್ಗ್ ಮುದ್ರಣ ಕಲೆಯನ್ನು ಒಪ್ಪಗೊಳಿಸಿದ. ಆ ಮೊದಲೇ ಕಾಗದ ತಯಾರಿಕೆಯ ಬಗ್ಗೆ ಜನರಿಗೆ ತಿಳಿದಿತ್ತು. ಮುದ್ರಣಕ್ಕೆ ಬಳಸಬಹುದಾದ ವಿವಿಧ ರಾಸಾಯನಿಕ ವಸ್ತುಗಳ ಬಗ್ಗೆಯೂ ತಿಳಿದಿತ್ತು. ಅಚ್ಚುಮೊಳೆಗಳನ್ನು ಸೇರಿಸಿ ಮುದ್ರಿಸುವ ಕಲೆಯೂ ತಿಳಿದಿತ್ತು. ಆದರೂ ಇದೆಲ್ಲವನ್ನೂ ಒಟ್ಟಾಗಿ ಸೇರಿಸಿ ಮುದ್ರಣ ಕಲೆಗೆ ಭದ್ರವಾದ ತಳಹದಿ ಹಾಕಿದ ಕೀರ್ತಿ ಗುಟೆನ್‌ಬರ್ಗ್‌ಗೆ ಸೇರುತ್ತದೆ. ಕಾಗದದ ಪುಸ್ತಕಗಳನ್ನು ತಯಾರಿಸುವುದಕ್ಕೆ ಮುಂಚೆ, ವೆಲ್ಲಮ್(ಕುರಿಯ ಚರ್ಮ) ಬಳಸಿ ಪುಸ್ತಕ ತಯಾರಿಸುತ್ತಿದ್ದರಂತೆ. ಹಳೆಯ ಕಾಲದಲ್ಲಿ ಗ್ರೀಕರು ತಮ್ಮ ಪ್ರಾರ್ಥನೆಗಳನ್ನು ಇಂತಹ ಪುಸ್ತಕಗಳಲ್ಲಿ ಬರೆದಿಟ್ಟುಕೊಳ್ಳುತ್ತಿದ್ದರಂತೆ. ಆ ಚರ್ಮವು ಬಹಳ ಕಾಲ ಬಾಳಿಕೆ ಬರುವಂತಹದಾಗಿತ್ತು. ಅದಕ್ಕೆ ಹೋಲಿಸಿದರೆ ಒಂದು ವರ್ಷ ಶ್ರಮಪಟ್ಟು ತಯಾರಿಸಿದ ಕಾಗದದ ಪುಸ್ತಕಗಳು ಅಷ್ಟೇನೂ ತೃಪ್ತಿದಾಯಕವಾಗಿರಲಿಲ್ಲ.
ಇಷ್ಟೆಲ್ಲಾ ಆದರೂ ಪುಸ್ತಕಗಳು ಹೆಚ್ಚಿನ ಸಂಖ್ಯೆಯಲ್ಲಿ ಮುದ್ರಣವಾಗಲಿಲ್ಲ. ಇದಕ್ಕೆ ಹಲವಾರು ಕಾರಣಗಳಿದ್ದವು. ಮೊದಲಿಗೆ ಈ ಪುಸ್ತಕಗಳು ಪ್ರಾರ್ಥನೆಯ ಪುಸ್ತಕಗಳಾಗಿದ್ದವು. ಇವುಗಳಿಂದ ಸಾಮಾನ್ಯ ಜನರಿಗೆ ಹೆಚ್ಚು ಪ್ರಯೋಜನವಿರಲಿಲ್ಲ. ಜನಸಾಮಾನ್ಯರಿಗೆ ಓದುವುದೂ, ಬರೆಯುವುದೂ ಬರುತ್ತಿರಲಿಲ್ಲ. ಮುದ್ರಣವನ್ನು ಮಾಡಿ ವ್ಯಾಪಾರ ಮಾಡಲು ಹೊರಟವರು ಇದರಿಂದ ಲಾಭವಿಲ್ಲೆಂದು ಹಿಂದೆಗೆದರು.
ಆದರೆ ಮಾಹಿತಿಯನ್ನು ಒದಗಿಸುವ ದೃಷ್ಟಿಯಲ್ಲಿ ಮುದ್ರಿತ ಕಾಗದ ಪುಸ್ತಕಗಳ ಬೆಳವಣಿಗೆ ಪ್ರಮುಖವಾದುದು. ಕೈಬರಹದಿಂದ ಪ್ರತಿ ಮಾಡುವ ಕಷ್ಟ ತಪ್ಪಿತು. ಸಮಯದ ಉಳಿತಾಯವೂ ಆಯಿತು. ಪುಸ್ತಕಗಳನ್ನು ಅಂದರೆ ಮಾಹಿತಿಯನ್ನು ಒಂದು ಕಡೆಯಿಂದ ಬೇರೆ ಕಡೆಗೆ ರವಾನಿಸಬಹುದಾಗಿತ್ತು. ಆದರೆ ಮುದ್ರಿಸಲು ಸರಿಯಾದ, ಎಲ್ಲರಿಗೂ ಉಪಯುಕ್ತವಾದ, ಆಸಕ್ತಿ ಮೂಡಿಸುವ ಮಾಹಿತಿಯ ಅಗತ್ಯವಿತ್ತು.
ಭಾರತಕ್ಕೆ ಮುದ್ರಣ ತಾಂತ್ರ ತಲುಪಿ, ಮೊದಲು ಭಾರತದ ಭಾಷೆಯೊಂದರಲ್ಲಿ ಮುದ್ರಣವಾಗಿದ್ದು ೧೫೭೮ರಲ್ಲಿ. ಮಲಬಾರಿನಲ್ಲಿ ತಮಿಳು ಲಿಪಿಯಲ್ಲಿ “ಡಾಕ್ಟ್ರಿನಾ ಕ್ರಿಸ್ಟಿನಾ” ಎಂಬ ಪುಸ್ತಕದ ೧೬ ಪುಟಗಳನ್ನು ಮುದ್ರಿಸಿರುವುದೆ ಮೊದಲ ಪ್ರಯತ್ನವೆಂದು ದಾಖಲಾಗಿದೆ. ಮೊದಲಿಗೆ ಮುದ್ರಿತವಾದ ಪುಸ್ತಕಗಳಲ್ಲಿ ಕ್ರೈಸ್ತ ಮತ ಸಂಬಂಧಿತ ವಿಷಯಗಳು, ಮತ ಬೋಧನೆಗಳೇ ಹೆಚ್ಚಾಗಿದ್ದವು. ಆದರೂ ಒಂದು ವಿಧದಲ್ಲಿ ಮುದ್ರಣ ಕಲೆಯನ್ನು ಭಾರತಕ್ಕೆ ತಲುಪಿಸಿ ತನ್ಮೂಲಕ, ಭಾರತೀಯರ ಬೌದ್ಧಿಕ ವಿಕಸನಕ್ಕೆ ಕಾರಣರಾದವರು ಕ್ರೈಸ್ತ ಪಾದರಿಗಳೇ.
ಇದರ ಬಗ್ಗೆ ಒಂದು ಕುತೂಹಲಕರವಾದ ಕಥೆಯೂ ಇದೆ. ಮೊದಲ ಮುದ್ರಣ ಯಂತ್ರ ಭಾರತಕ್ಕೆ ಬಂದದ್ದು ಒಂದು ಆಕಸ್ಮಿಕ. ಈ ಯಂತ್ರ ಪೋರ್ಚುಗೀಸ್‌ನಿಂದ ಇಥೊಯೋಫಿಯಾ ದೇಶಕ್ಕೆ ರವಾನೆಯಾಗುತ್ತಿತ್ತು. ತೆಗೆದುಕೊಂಡು ಹೋಗುವ ದಾರಿಯಲ್ಲಿ, ಅದನ್ನು ಗೋವಾ ತೀರದಲ್ಲಿ ಇಳಿಸಲಾಯಿತು. ಅಷ್ಟರಲ್ಲಿ ಇಥಿಯೋಫಿಯಾ ದೇಶದ ರಾಜ ಆ ಕ್ರೈಸ್ತ ಪಾದರಿಗಳಾಗಲೀ, ಆ ಮುದ್ರಣ ಯಂತ್ರವಾಗಲೀ ತನಗೆ ಅಗತ್ಯವಿಲ್ಲವೆಂಬ ಸಂದೇಶವನ್ನು ಕಳುಹಿಸಿದ. ಅದೇ ಸಂದರ್ಭದಲ್ಲಿ, ಅಂದರೆ ೧೫೪೨ರಲ್ಲಿ ಫ್ರಾನ್ಸಿಸ್ ಕ್ಸೇವಿಯರ್ ಎಂಬ ಸ್ಪೇನ್ ದೇಶದ ಪಾದರಿ ಗೋವಾದಲ್ಲಿ ಶಾಲೆಯೊಂದನ್ನು ತೆರೆದು, ತರಂಗಂಬಾಡಿ ಎಂಬ ಸ್ಥಳದಲ್ಲಿ ಬೈಬಲ್ ಕಲಿಸುತ್ತಿದ್ದ. ಆತನಿಗೆ ಮುದ್ರಣ ಯಂತ್ರದ ಅವಶ್ಯಕತೆ ಇತ್ತು. ಹಾಗಾಗಿ ಆ ಯಂತ್ರವನ್ನು ಅಲ್ಲೇ ಸ್ಥಾಪಿಸಿ ಮುದ್ರಣ ಮಾಡಲು ಪ್ರಾರಂಭಿಸಿದ.
ಈ ಮುದ್ರಣ ಯಂತ್ರ ಕೇವಲ ಒಂದು ತಾಂತ್ರದ ಸೌಲಭ್ಯವನ್ನು ಮಾತ್ರ ಒದಗಿಸುವ ಯಂತ್ರವೆಂದು ಯೋಚಿಸಬಾರದು. ಅದು ಭಾರತೀಯರ ಪಾಲಿಗೆ ಪ್ರಪಂಚದ ಬಾಗಿಲನ್ನು ತೆರೆಯುವ ಸಾಧನವಾಗಿತ್ತು. ಇದಾದ ನಂತರ ಅನೇಕ ಮುದ್ರಣ ಯಂತ್ರಗಳೂ ಭಾರತವನ್ನು ತಲುಪಿದವು. ಇವೆಲ್ಲವೂ ಸಮುದ್ರ ತೀರದಲ್ಲಿಯೇ ಸ್ಥಾಪಿತಗೊಂಡವು. ಗುಟೆನ್‌ಬರ್ಗ್‌ನ ಮುದ್ರಣ ಕಲೆ ಆಗ ಇನ್ನೂ ನೂರು ವರ್ಷಗಳನ್ನೂ ದಾಟಿರಲಿಲ್ಲ. ಅಷ್ಟರಲ್ಲಿ ಚಮತ್ಕಾರಿಕವಾಗಿ ಅದು ಭಾರತವನ್ನು ತಲುಪಿತು. ಅಷ್ಟು ವರ್ಷಗಳೂ ಕೆಲವೇ ಜನರ ಸೊತ್ತಾಗಿ, ತಾಳೆಗರಿಯ ಹಾಳೆಯಲ್ಲಿ ಅಡಗಿದ್ದ ಮಾಹಿತಿ ಸಾಮಾನ್ಯ ಜನರಿಗೆ ದಕ್ಕುವಂತೆ ಮಾರ್ಪಾಡಾಯಿತು.
ಅಷ್ಟು ಹೊತ್ತೂ ಕಾಲ ಉರುಳಿದುದೂ ಗೊತ್ತಾಗಲಿಲ್ಲವೆಂಬಂತೆ ಎಲ್ಲರೂ ಮೌನವಾಗಿ ಋತ್ವಿಕ್ ಓದುವುದನ್ನೇ ಕೇಳುತ್ತಿದ್ದರು.
“ನೋಡಿ, ಈಗ ಕಾಲ ಹೇಗೆ ಬದಲಾಗಿದೆ ಎಂದರೆ, ಚಿಕ್ಕ ಮಕ್ಕಳು ಹೊರಲಾರದಷ್ಟು ಪುಸ್ತಕಗಳನ್ನು ಹೊತ್ತು ಶಾಲೆಗೆ ಹೋಗುತ್ತಾರೆ.” ಎಂದು ನಾಗರಾಜ್ ಮೌನ ಮುರಿದರು.
‘ಹೌದು ಸಾರ್. ಇವತ್ತು ಪ್ರಪಂಚದಲ್ಲಿರುವ ಮುದ್ರಿತ ಸಾಮಗ್ರಿಗಳ ಅಗಾಧತೆಯನ್ನು ನೋಡಿದರೆ ಒಂದು ಕಾಲದಲ್ಲಿ ಮುದ್ರಣ ಕಾರ್ಯ ಎಷ್ಟು ಕಷ್ಟವಾಗಿತ್ತೆಂದು ಊಹಿಸಲೂ ಸಾಧ್ಯವಾಗುವುದಿಲ್ಲ. ಬೆಳಗಾಗುವುದೇ ತಡ. ಪ್ರಪಂಚದ ಸುದ್ದಿಯನ್ನೆಲ್ಲಾ ಮನೆಬಾಗಿಲಿಗೆ ತಲುಪಿಸುವ ಸಮಾಚಾರ ಪತ್ರಿಕೆಗಳು, ಬಣ್ಣಬಣ್ಣದ ಚಿತ್ರಗಳಿಂದ ತುಂಬಿರುವ ವಿವಿಧ ಪತ್ರಿಕೆಗಳು, ಅನೇಕ ಬಗೆಯ ಪುಸ್ತಕಗಳು ನಮಗೆ ಬಹಳ ಸುಲಭವಾಗಿ ದೊರಕುವ ವಸ್ತುಗಳಾಗಿ ಹೋಗಿವೆ. ನಾವು ಅವುಗಳ ಸೃಷ್ಟಿಯ ಹಿಂದೆ ಎಷ್ಟು ಜನರ ದುಡಿಮೆ ಇದೆ ಎಂಬುದನ್ನು ಊಹಿಸಲೂ ಪ್ರಯತ್ನಿಸುವುದಿಲ್ಲ.” ಎಂದು ಉಲ್ಲಾಸ್ ಧ್ವನಿಗೂಡಿಸಿದ.
“ಇಲ್ಲಿ ಮತ್ತೊಂದು ಮುಖ್ಯ ಮಾಹಿತಿ”  ಎಂದು ಹೇಳಿದ. ಋತ್ವಿಕ್ “ಈಗ ಪ್ರಪಂಚದಲ್ಲಿ ಅತಿ ಚಿಕ್ಕ ಪುಸ್ತಕದ ಗಾತ್ರ ಎಷ್ಟಿರಬಹುದೆಂದು ಯಾರಾದರೂ ಊಹಿಸಬಲ್ಲರಾ?” ಎಂದು ಕೇಳಿದ.
ಕೃಷ್ಣನಿಗೆ ಆ ವಿಷಯ ಗೊತ್ತು ಆದರೆ ಆತ ಹೇಳಲಿಲ್ಲ. ಅವನೂ ಆ ಭಾಗದ ವಿಷಯ ಸಂಗ್ರಾಹಕನಲ್ಲವೇ? ಅವನಿಗೆ ವಿಷಯ ತಿಳಿದಿರಲೇಬೇಕು.
ಆದರೆ ಅಷ್ಟರಲ್ಲಿ ಉಲ್ಲಾಸ್ ಹೇಳಿದ. “ಪ್ರಪಂಚದ ಅತಿ ಚಿಕ್ಕ ಪುಸ್ತಕದ ಗಾತ್ರ ೦.೯ x ೦.೯ ಮಿಲಿಮೀಟರ್. ಅಂದರೆ ಒಂದು ಅಕ್ಕಿಕಾಳಿನ ಅರ್ಧಭಾಗದಷ್ಟಿರಬಹುದು. ಇದಕ್ಕಿಂತ ಹೆಚ್ಚಿನ ವಿವರ ನನಗೆ ಗೊತ್ತಿಲ್ಲ.” ಎಂದು ಹೇಳಿದ.
ಅದಕ್ಕೆ ಪೂರಕ ಮಾಹಿತಿಯಾಗಿ ಋತ್ವಿಕ್ “ನೀನು ಹೇಳಿದ್ದು ಸರಿ ಉಲ್ಲಾಸ್. ಅಷ್ಟಲ್ಲದೆ ನಿನಗೆ ಓಡಾಡುವ ಕಂಪ್ಯೂಟರ್ ಎಂದು ಹೆಸರು ಬರತ್ತಾ? ಆದರೆ ಮತ್ತಷ್ಟು ವಿಷಯ ಹೇಳ್ತೀನಿ. ಈ ಪುಸ್ತಕ ಇರುವುದು ಅಮೆರಿಕಾದ ಸಿನ್‌ಸಿನಾಟಿ ವಿಶ್ವವಿದ್ಯಾಲಯದ ಗ್ರಂಥ ಭಂಡಾರದ ಅಧಿಕಾರಿ ಮಾರ್ಕ್ ಪಾಲ್ಕೋವಿಕ್ ಎಂಬುವವರ ಬಳಿ. ಪುಸ್ತಕದ ಹೆಸರು ‘ಕೆಮಿಲಿಯಾನ್’. ೨೦೦೨ರಲ್ಲಿ, ಗಿನ್‌ನೆಸ್ ಪುಸ್ತಕದಲ್ಲಿ ಅತಿ ಚಿಕ್ಕ ಪುಸ್ತಕವೆಂದು ದಾಖಲೆಯಾಗಿದೆ. ಇದರಲ್ಲಿ ಮೂವತ್ತು ಪುಟಗಳಿವೆ ಮತ್ತು ಎರಡು ಬಣ್ಣದ ಚಿತ್ರಗಳೂ ಇವೆ. ಇದನ್ನು ಬರಿಗಣ್ಣಿನಿಂದ ಓದುವುದಕ್ಕೆ ಸಾಧ್ಯವಿಲ್ಲ. ಅದಕ್ಕೆ ಅದರ ಬಳಿಯೇ ಓದಲು ಸಾಧ್ಯವಾಗುವ ದೊಡ್ಡ ಪುಸ್ತಕವನ್ನಿರಿಸಿದ್ದಾರೆ. ಅದರ ಗಾತ್ರವೆಷ್ಟು ಗೊತ್ತೆ? ಕೇವಲ ೨ x ೧.೮ ಸೆಂ.ಮೀ! ೨೦೦೧ರಲ್ಲಿ ೫ x ೫ ಮಿಮಿ ಗಾತ್ರದ  ‘ನ್ಯೂ ಟೆಸ್ಟಾಮೆಂಟ್ ಆಫ್ ಕಿಂಗ್ ಜೇಮ್ಸ್ ಬೈಬಲ್’ ಎಂಬ ಪುಸ್ತಕ ಈ ಹೆಗ್ಗಳಿಕೆಗೆ ಪಾತ್ರವಾಗಿತ್ತು.  ಆದರೆ ಇತ್ತೀಚಿಗೆ ‘ಕೆಮಿಲಿಯಾನ್’ ಗಿಂತ ಚಿಕ್ಕ ಗಾತ್ರದ ೦.೦೭ x ೦.೧೦ ಮಿಮಿ ಪುಸ್ತಕ ‘ಟೈನಿ ಟೆಡ್ ಫ್ರಂ ಟರ್ನಿಪ್ ಟೌನ್” ಎಂಬ ಪುಸ್ತಕ ೨೦೦೭ ರಲ್ಲಿ ದಾಖಲಾಗಿದೆ. ಇದರ ಗಾತ್ರ ಊಹಿಸಿಕೊಳ್ಳಲು ಸಹಾಯಕ ಮಾಹಿತಿ ಏನೆಂದರೆ ಒಂದು ಗುಂಡು ಪಿನ್ ತಲೆಯ ಗಾತ್ರ ೨ಮಿಮಿ.” ಎಂದು ಹೇಳಿ ಉಮೇಶ್ ಕಡೆ ತಿರುಗಿ “ಉಲ್ಲಾಸ್ ನೋಡು ನಿನ್ನ ಅಕ್ಕಿ ಕಾಳಿಗೆ ಒಂದು ಸ್ಪರ್ಧಿ” ಎಂದು ತಮ್ಮ ಈ ಪ್ರಾಜೆಕ್ಟ್‌ಗೆ ಕಾರಣವಾಗಿದ್ದ ಅಕ್ಕಿಕಾಳಿನ ಚಿತ್ರಕಲೆಯನ್ನು ನೆನಪು ಮಾಡಿದ.
“ಇವತ್ತಿನ ಮಾಹಿತಿ ತಂತ್ರಜ್ಞಾನ ಯುಗದಲ್ಲೂ ಮುದ್ರಣ ಮಾಧ್ಯಮ, ಮಾಹಿತಿಯನ್ನು ಸಂಗ್ರಹಿಸಿಟ್ಟುಕೊಳ್ಳುವ ಕಾರ್ಯದಲ್ಲಿ ಅತ್ಯಂತ ಉಪಯುಕ್ತವಾದ ಸಾಧನ. ಪುಸ್ತಕಕ್ಕೆ ಪರ್ಯಾಯವಾಗಿ ಅನೇಕ ಮಾಧ್ಯಮಗಳು ಬಂದಿದ್ದರೂ ಪುಸ್ತಕಗಳು ತಮ್ಮ ಸ್ಥಾನವನ್ನು ಉಳಿಸಿಕೊಳ್ಳುವುದರಲ್ಲಿ ಸಂದೇಹವಿಲ್ಲ. ಅಂದು ಮುದ್ರಣ ಕಲೆ ಹೇಗೆ ಜನರಿಗೆ ಅರಿವನ್ನುಂಟು ಮಾಡಿ, ಅನೇಕ ತರಹದ ಸಾಮಾಜಿಕ, ರಾಜಕೀಯ ಬೆಳವಣಿಗೆಗೆ ಕಾರಣವಾಯಿತೋ ಇಂದು ಇಂಟರ್‌ನೆಟ್ ಅದಕ್ಕೆ ನೂರುಪಟ್ಟು ಅಧಿಕ ಪ್ರಭಾವ ಬೀರಿ ಪ್ರಪಂಚವನ್ನು ಕುಗ್ಗಿಸಿದೆ. ಪ್ರಪಂಚವನ್ನು ಒಗ್ಗೂಡಿಸಿದೆ ಎಂದರೂ ತಪ್ಪಾಗಲಾರದು. ನಮ್ಮ ಹಿಂದಿನವರು ಕಷ್ಟಪಟ್ಟು ಬೆಳೆಸಿರುವ ಫಲವನ್ನು ನಾವು ಇಂದು ಸುಖವಾಗಿ ಉಣ್ಣುತ್ತಿದ್ದೇವೆ.” ಎಂದು ಹೇಳುತ್ತಾ ನಾಗರಾಜ್ ಮೇಷ್ಟ್ರು ಅಂದಿನ ಚರ್ಚೆಗೆ ಮುಕ್ತಾಯ ಹಾಡಿದರು. ಮಾರನೆಯ ದಿನವೂ ಅದೇ ಹೊತ್ತಿಗೆ ಎಲ್ಲರೂ ಸೇರುವುದೆಂದು ನಿಶ್ಚಯಿಸಿಕೊಂಡು ತಮ್ಮ ಮನೆಗಳತ್ತ ಹೆಜ್ಜೆ ಹಾಕಿದರು.
ಶುಕ್ರವಾರ
ಮಾರನೆಯ ದಿನ ಹರಟೆಕಟ್ಟೆಯಲ್ಲಿ ಎಲ್ಲರೂ ಸೇರಿದರು. ಅವತ್ತು ಭಾರತ ಪಾಕಿಸ್ಥಾನಗಳ ನಡುವಿನ ಒಂದು ದಿನದ ಕ್ರಿಕೆಟ್ ಮ್ಯಾಚ್. ಎಲ್ಲರಿಗೂ ಮ್ಯಾಚ್ ನೋಡುವ ಆಸೆ. ಆದರೆ ನಾಗರಾಜ್ ಮಾಸ್ಟರ್‌ಗೆ ಕೊಟ್ಟ ಮಾತನ್ನು ತಪ್ಪುವ ಹಾಗಿಲ್ಲ. ಅಲ್ಲದೆ ಪ್ರತಿಯೊಬ್ಬರಿಗೂ ತಮ್ಮ ಪ್ರಾಜೆಕ್ಟ್ ಮುಗಿಸಬೇಕೆಂಬ ಕಾತುರವೂ ಇತ್ತು. “ಅಕ್ಕಿ ಮೇಲೆ ಆಸೆ, ನೆಂಟರ ಮೇಲೆ ಪ್ರೀತಿ’ ಎನ್ನುವ ಹಾಗಿತ್ತು ಅವರೆಲ್ಲರ ಸ್ಥಿತಿ. ಅದಕ್ಕೆ ಪರಿಹಾರವೆನ್ನುವಂತೆ ಚರಣ್ ಚಿಕ್ಕ ಟ್ರಾನ್ಷಿಸ್ಟರ್ ತೆಗೆದುಕೊಂಡು ಬಂದ. ಅದರಲ್ಲಿ ಬರುತ್ತಿದ್ದ ಕ್ರಿಕೆಟ್ ಕಾಮೆಂಟರಿ ಕೇಳುವುದರಲ್ಲಿ ಎಲ್ಲರೂ ತೃಪ್ತಿ ಪಟ್ಟುಕೊಳ್ಳಬೇಕಾಯಿತು. ಎಲ್ಲರೂ ತದೇಕಚಿತ್ತರಾಗಿ ಕಾಮೆಂಟರಿ ಕೇಳುತ್ತಿದ್ದರು. ತೆಂಡುಲಕರ್ ಸಿಕ್ಸರ್ ಎಂದು ಎಲ್ಲರೂ ‘ಓ” ಎಂದು ಕೂಗುತ್ತಿರುವಾಗ ಮೇಷ್ಟ್ರು ಬಂದರು. ಎಲ್ಲರೂ ಎದ್ದು ‘ನಮಸ್ಕಾರ ಸಾರ್’ ಎಂದು ವಂದಿಸಿದರು.
“ಏನ್ರೋ, ಸ್ಕೋರ್ ಎಷ್ಟಾಯಿತು? ನಮ್ಮವರು ಗೆಲ್ಲುವ ಸಾಧ್ಯತೆ ಇದೆಯಾ?’ ಎಂದು ಕೇಳಿದರು.
“ಗೊತ್ತಿಲ್ಲ ಸಾರ್, ಒಂದೊಂದು ಸಲ ತೆಂಡುಲಕರ್ ಔಟ್ ಆಗುತ್ತಿದ್ದ ಹಾಗೆ ನಮ್ಮ ಟೀಮ್‌ನವರೆಲ್ಲಾ ಅವನ ಹಿಂದೆಯೇ ಹೊರಟು ಬಿಡುತ್ತಾರೆ” ಎಂದು ಚರಣ್ ಹೇಳಿದ. ಚರಣ್ ಸ್ಕೂಲಿನ ಕ್ರಿಕೆಟ್ ಕ್ಯಾಪ್ಟನ್. ಓದಿನಲ್ಲೂ ಮುಂದು. ಅವನು ತನ್ನ ಅಭಿಪ್ರಾಯ ತಿಳಿಸಿದ ರೀತಿ ಇದು.
“ಅಂತೂ ನೋಡಿ, ಎಲ್ಲೋ ನಡೆಯುತ್ತಿರುವ ಕ್ರಿಕೆಟ್ ಪಂದ್ಯದ ವಿವರಗಳನ್ನು ಧ್ವನಿಯ ಮೂಲಕ ತಿಳಿದುಕೊಳ್ಳಬಹುದು. ಏನು ಚರಣ್, ಇವತ್ತಿನ ವಾಚನವನ್ನೂ ಧ್ವನಿ ಮುದ್ರಿಸಿ ತಂದಿದ್ದೀಯಾ?” ಎಂದು ಮೇಷ್ಟ್ರು ತಮಾಷೆ ಮಾಡಿದರು.
“ಇಲ್ಲ ಸಾರ್, ಆದರೆ ನಾನು ಕಂಪ್ಯೂಟರ್‌ನಲ್ಲಿ ಟೈಪ್ ಮಾಡಿ, ಪ್ರಿಂಟ್ ಮಾಡಿ ತಂದಿದ್ದೇನೆ.”
“ಓಕೆ, ಸರಿ, ನಿನ್ನ ಪಾರ್ಟನರ್ ಯಾರು? ಇಬ್ಬರೂ ಸೇರಿದರೋ ಅಥವಾ ನೀನೊಬ್ಬನೇ ಮಾಡಿದೆಯಾ?”
“ಓ, ಇಲ್ಲಾ ಸಾರ್, ಇಲ್ಲ ಸಾರ್. ನಾನು, ಉಮೇಶ್ ಇಬ್ಬರೂ ಸೇರಿ ವಿಷಯ ಸಂಗ್ರಹ ಮಾಡಿದೆವು. ಅವನೂ ಬರೆದ, ಟೈಪ್ ಮಾತ್ರ ನಾನು ಮಾಡಿದೆ.”
“ಬಹಳ ಒಳ್ಳೆಯದು. ಸರಿ, ಈಗ ಕ್ರಿಕೆಟಿಗರನ್ನು ಕಳುಹಿಸಿ. ನೀವು ಅಖಾಡಾಕ್ಕೆ ಇಳಿಯರಿ.” ಎಂದು ಅವತ್ತಿನ ವಾಚನಕ್ಕೆ ಚಾಲನೆ ನೀಡಿದರು ನಾಗರಾಜ್. ಮೊದಲು ಚರಣ್ ಓದಲು ಪ್ರಾರಂಭಿಸಿದ.
ಮಾಹಿತಿ ಸಂಪತ್ತು ಡಿಜಿಟಲ್ ಜಗತ್ತು : ೨. ಧ್ವನಿ ಮುದ್ರಣ ಮತ್ತು ಮರುಚಾಲನೆ
ಈಗಾಗಲೇ ನಾವು ಅಕ್ಷರ ಮಾಹಿತಿಯನ್ನು ಮುದ್ರಿಸುವ, ಸಂರಕ್ಷಿಸುವ ಬಗ್ಗೆ ಅನೇಕ ವಿಷಯಗಳನ್ನು ತಿಳಿದುಕೊಂಡಿದ್ದೇವೆ. ಆದರೆ ಮನುಷ್ಯನಿಗೆ ಧ್ವನಿಯನ್ನೂ ಮುದ್ರಿಸುವ, ಮುದ್ರಿಸಿದ ಮಾಹಿತಿಯನ್ನು ಮತ್ತೆ  ಕೇಳುವ ಆಸೆಯಾಯಿತು. ಮಾನವನ ಆಸೆಗೆ ಕೊನೆ ಎಲ್ಲಿದೆ? ಆಕಾಶಕ್ಕೆ ಹಾರುವ ಆಸೆ. ನೀರಿನ ಆಳದಲ್ಲಿ ಈಜುವ ಆಸೆ. ಅಂತರಿಕ್ಷವನ್ನೂ ಮುಟ್ಟುವ ಆಸೆ. ಹೀಗಿರುವಲ್ಲಿ ಅಂದು ಧ್ವನಿ ಮಾಹಿತಿಯನ್ನು ಮುದ್ರಿಸುವ ಬಯಕೆಯಾಗಿದ್ದು ಸಹಜವೆ.
ಅನೇಕ ಜನ ವಿಜ್ಞಾನಿಗಳು ಇದರ ಬಗ್ಗೆ ಪ್ರಯೋಗಗಳನ್ನು ನಡೆಸುತ್ತಲೇ ಇದ್ದರು. ಮೊದಲು ಲಿಯಾನ್ ಸ್ಕಾಟ್ ಎಂಬ ವಿಜ್ಞಾನಿ ಶಬ್ದ ತರಂಗಗಳನ್ನು ಈ ರೀತಿ ಮುದ್ರಿಸಿದ. ಶಬ್ದ ತರಂಗಗಳಿಂದ ಕಂಪನಕ್ಕೊಳಗಾಗುವ ತೆಳುವಾದ ಚರ್ಮದ ಹಾಳೆಗೆ ಅಂಟಿಸಿದ ಲೇಖನಿ ಚಲಿಸುತ್ತಿರುವ ಸುರುಳಿ ಕಾಗದದ ಮೇಲೆ ಆದನ್ನು ಗುರುತಿಸುತ್ತಿತ್ತು. ಆದರೆ ಈ ವಿಧಾನದಲ್ಲಿ ಶಬ್ದವನ್ನು ತಕ್ಷಣ ಮರುಚಾಲನೆ(ಪ್ಲೇಬಾಕ್) ಮಾಡುವುದು ಸಾಧ್ಯವಾಗಿರಲಿಲ್ಲ. ಮುದ್ರಿತ ನಕ್ಷೆಯನ್ನು ಫೋಟೋ ತೆಗೆದು, ಒಂದು ಲೋಹದ ತಟ್ಟೆಯ ಮೇಲೆ ಅಳವಡಿಸಿದ ನಂತರವೇ ಮರುಚಾಲನೆ ಮಾಡಬೇಕಾಗುತ್ತಿತ್ತು. ಆಗ ಫೋಟೋ ತೆಗೆಯುವ ತಾಂತ್ರಿಕತೆಯೂ ಇನ್ನೂ ಬೆಳವಣಿಗೆಯ ಹಂತದಲ್ಲಿದ್ದುದರಿಂದ ಇದನ್ನು ಜನಬಳಕೆಗೆ ಸಿಕ್ಕುವಂತೆ ಅಧಿಕ ಸಂಖ್ಯೆಯಲ್ಲಿ ತಯಾರಿಸಲು ಸಾಧ್ಯವಾಗಲಿಲ್ಲ. ಈ ಯಂತ್ರಕ್ಕೆ ‘ಫೋನಟೋಗ್ರಾಫ್’ ಎಂದು ಹೆಸರು ಕೊಟ್ಟ.
ಈ ದಿಶೆಯಲ್ಲಿ ಯಶಸ್ಸು ದೊರಕಿದ್ದು ಪ್ರಸಿದ್ಧ ವಿಜ್ಞಾನಿ ಥಾಮಸ್ ಆಳ್ವಾ ಎಡಿಸನ್‌ಗೆ. ಈ ಪ್ರಯತ್ನವೂ ಕೂಡ ಫೋನಟೋಗ್ರಾಫ್‌ನ ಸಿದ್ಧಾಂತದ ಮೇಲೆ ಆಧಾರಿತವಾಗಿತ್ತು. ಆತ ಮೊದಲು ಮುದ್ರಿಸಿದ ಧ್ವನಿ ಮಾಹಿತಿ ಏನು ಗೊತ್ತಾ?  “Mary had a little lamb, its fleece was white as snow, and everywhere that Mary went, the lamb was sure to go.”   ಇದು ಮಕ್ಕಳ ಪದ್ಯದ ಚಿಕ್ಕ ತುಣುಕು. ಆದರೆ ಎಡಿಸನ್ ಮಾಡಿದ ಕೆಲಸದಿಂದ ಈ ಸಾಲುಗಳು ಚರಿತ್ರಾರ್ಹವಾದವು. ಈ ಘಟನೆ ಜರುಗಿದ್ದು ೧೮೭೭ರ ಡಿಸೆಂಬರ್ ೪ರಂದು.

ಎಡಿಸನ್‌ನ ಫೋನೋಗ್ರಾಫ್

ಮೊದಲ ಗ್ರಾಮಫೋನ್
ಈ ಘಟನೆ ನಡೆದಿದ್ದು ಒಂದು ಆಕಸ್ಮಿಕ. ಎಡಿಸನ್ ಟೆಲಿಗ್ರಾಫ್ ರವಾನೆಮಾಡುವ ಯಂತ್ರವನ್ನು ಉತ್ತಮಪಡಿಸುವುದರಲ್ಲಿ ತೊಡಗಿದ್ದ. ಒಂದು ಬಾರಿ ಆ ಯಂತ್ರದ ಶಬ್ದವನ್ನು ಮುದ್ರಿಸುವ ಟೇಪು ಬಹಳ ವೇಗವಾಗಿ ತಿರುಗಿದಾಗ ಅದು ಮನುಷ್ಯರ ಧ್ವನಿಯನ್ನು ಹೋಲುವ ಶಬ್ದ ಮಾಡಿದುದನ್ನು ಗಮನಿಸಿದ. ಅದೇ ಜಾಡಿನಲ್ಲಿ ಮತ್ತಷ್ಟು ಸಂಶೋಧನೆಗಳನ್ನು ನಡೆಸಿದ. ಮೊದಲು ಟೆಲಿಪೋನ್ ಧ್ವನಿವರ್ಧಕದಲ್ಲಿ ಮಾತನಾಡಿದಾಗ ಅದರಿಂದ ಹೊರಡುವ ಕಂಪನವು ಕಾಗದದ ತುಣಿಕಿನ ಮೇಲೆ ಜರುಗುವ ಒಂದು ಲೋಹದ ಮುಳ್ಳನ್ನು ಅಲ್ಲಾಡಿಸುವುದರ ಮೂಲಕ ಧ್ವನಿ ಮುದ್ರಣ ಮಾಡಬಹುದೆಂದು ಪ್ರಯತ್ನ ಮಾಡಿದ. ಆದರೆ ಅದು ಕಾಗದವನ್ನೇ ಕತ್ತರಿಸುವ ಸಾಧ್ಯತೆ ಇತ್ತು. ಇದು ಸರಿಯಾಗಿ ಕೆಲಸ ಮಾಡಲಿಲ್ಲ. ಆದರೂ ಎಡಿಸನ್ ಮತ್ತು ಅವನ ಸಂಗಡಿಗರ ಸತತ ಪ್ರಯತ್ನದ ಫಲವಾಗಿ ಕಾಗದದ ಬದಲು ತವರ(ಟಿನ್)ದ ಹಾಳೆಯನ್ನು ಇಟ್ಟಾಗ ಅವರಿಗೆ ಜಯ ದೊರಕಿತು. ಹೀಗೆ ಉಂಟಾದ ಕೊರಕಲಿನ ಜಾಡಿನಲ್ಲಿ ಒಂದು ಮುಳ್ಳನ್ನು ಅದೇ ರೀತಿ ಕಂಪನ ಉಂಟಾಗುವಂತೆ ಚಾಲಿಸಿ, ಆ ಕಂಪನಗಳನ್ನು ಹಿಗ್ಗಿಸಿ(Amplify) ಧ್ವನಿಯನ್ನು ಹಿಂಪಡೆಯಬಹುದಾಗಿತ್ತು. ಹೀಗೆ ಅಕ್ಷರ ಮುದ್ರಣ ತಂತ್ರಜ್ಞಾನವನ್ನು ಕಂಡು ಹಿಡಿದ ಸುಮಾರು ನಾಲ್ಕು ಶತಮಾನಗಳ ನಂತರ ಧ್ವನಿ ಮಾಹಿತಿಯನ್ನು ಮುದ್ರಿಸುವ ತಾಂತ್ರಿಕತೆಯನ್ನು ಕಂಡುಹಿಡಿಯಲಾಯಿತು. ಆದರೆ ಇದಕ್ಕೆ ಸಾಕಷ್ಟು ಸುಧಾರಣೆಗಳಾಗುವ ಅವಶ್ಯಕತೆ ಇತ್ತು. ಮತ್ತು ಇದನ್ನೂ ಕೂಡ ಹೆಚ್ಚಿನ ಸಂಖ್ಯೆಯಲ್ಲಿ ಒದಗಿಸಲು ಸಾಧ್ಯವಿರಲಿಲ್ಲ. ಆ ಯಂತ್ರಕ್ಕೆ ಆಗ ಅವರಿಟ್ಟ ಹೆಸರು ‘ಫೋನೋಗ್ರಾಫ್’.
“ಸರ್, ಇದರ ಬಗ್ಗೆ ಒಂದು ವಿಷಯ ತಿಳಿಸಬೇಕು. ಇಂಟರ್‌ನೆಟ್‌ನಲ್ಲಿ ” www.ieee-virtual-museum.org/” ಅಂತ ಒಂದು ವೆಬ್‌ಸೈಟ್ ಇದೆ. ಅದರಲ್ಲಿ ಮೊಟ್ಟಮೊದಲು ಧ್ವನಿ ಮುದ್ರಣ ಮಾಡಿದ ಧ್ವನಿ ತುಣುಕುಗಳನ್ನು ಕೇಳಬಹುದು.” ಉಮೇಶ್ ಹೆಚ್ಚಿನ ಮಾಹಿತಿ ನೀಡಿದ.
“ಗುಡ್, ನೀವೆಲ್ಲರೂ ಈ ವೆಬ್‌ಸೈಟ್ ನೋಡಿ, ಹಾಗೆ ನಿಮ್ಮ ಕ್ಲಾಸಿನ ಬೇರೆ ಹುಡುಗರಿಗೂ ತಿಳಿಸಿ. ಬೇಕಾದರೆ ನಮ್ಮ ಮನೆಗೆ ಬಂದರೆ ನಾನು ತೋರಿಸುತ್ತೇನೆ” ಎಂದು ಅವನಿಗೆ ಉತ್ತೇಜನ ನೀಡಿ, ಮುಂದೆ ಓದುವಂತೆ ಸನ್ನೆ ಮಾಡಿದರು.
ಆದರೆ ನಾನಾ ಕಾರಣಗಳಿಂದ ಮತ್ತೆ ಹತ್ತು ವರ್ಷಗಳ ಕಾಲ ಎಡಿಸನ್ ಈ ಸಂಶೋಧನೆಯನ್ನು ಮುಂದುವರಿಸಲಿಲ್ಲ. ಈ ಮಧ್ಯೆ ಬೆಲ್ ಪ್ರಯೊಗಶಾಲೆಯಲ್ಲಿ ಕೆಲಸ ಮಾಡುತ್ತಿದ್ದ ಟೇಂಡರ್ ಎಂಬ ಸಂಶೋಧಕ ಮೇಣದ ಸಿಲಿಂಡರ್ ಮೇಲೆ ಧ್ವನಿ ಮುದ್ರಣ ಮಾಡುವ ಮತ್ತು ಮುದ್ರಿತ ಮಾಹಿತಿಯನ್ನು ಮರುಚಾಲನೆ (ರೀಪ್ಲೇ) ಮಾಡುವ ತಾಂತ್ರಿಕೆಯನ್ನು ಅಭಿವೃದ್ಧಿಗೊಳಿಸಿ ಅದಕ್ಕೆ ೧೮೮೫ರಲ್ಲಿ ಪೇಟೆಂಟ್ ಕೂಡ ಪಡೆದ. ಆದರೆ ಪುನಃ ೧೮೮೭ರಲ್ಲಿ ಎಡಿಸನ್ ತನ್ನ ಸಂಶೋಧನೆಗೆ ವಾಪಸ್ಸು ಮರಳಿ ಅನೇಕ ಬದಲಾವಣೆಗಳನ್ನೂ, ಸುಧಾರಣೆಗಳನ್ನೂ ಮಾಡಿದ್ದೇ ಅಲ್ಲದೆ ಸಾಕಷ್ಟು ಲಾಭವನ್ನೂ ಮಾಡಿಕೊಂಡ. ಆಗ ಜನರಿಗೆ ಇದು ಒಂದು ಕೌತುಕವಾಗಿದ್ದು, ಧ್ವನಿ ಮುದ್ರಿಕೆಗಳಿಗೆ ಅಗಾಧ ಬೇಡಿಕೆ ಇದ್ದುದೇ ಇದಕ್ಕೆ ಕಾರಣ.
ಮುಂದಿನ ಸುಧಾರಣೆ ವಾಷಿಂಗಟನ್ ನಗರದಲ್ಲಿ ಜರ್ಮನಿಯಿಂದ ವಲಸೆ ಬಂದಿದ್ದ ಎಮಲಿ ಬರ್ಲಿನರ್ ಎಂಬ ವಿಜ್ಞಾನಿಯಿಂದ ೧೮೭೭ರ ಕೊನೆಯ ಭಾಗದಲ್ಲ್ಲಿ ಆಯಿತು. ಈತ ಸಿಲಿಂಡರ್‌ಗೆ ಬದಲಾಗಿ ಒಂದು ಚಪ್ಪಟೆಯಾದ ತಟ್ಟೆಯ ಮೇಲೆ ಧ್ವನಿ ಕಂಪನಗಳಿಗೆ ಪ್ರತಿಸ್ಪಂದಿಸುವ ಲೋಹದ ಮುಳ್ಳು ಚಕ್ರಾಕಾರವಾಗಿ ಜಾಡು ಕೊರೆಯುವುದರ ಮೂಲಕ ಧ್ವನಿ ಮುದ್ರಣ ಮಾಡುವ ಪ್ರಯೋಗದಲ್ಲಿ ಸಫಲನಾದ. ಇದಕ್ಕೆ ‘ಹಿಲ್-ಅಂಡ್- ಡೇಲ್’ ವಿಧಾನ ಎಂದೂ ಕರೆಯುತ್ತಾರೆ. ಈ ಯಂತ್ರಕ್ಕೆ ಬರ್ಲಿನರ್ ‘ಗ್ರಾಮಫೋನ್’ ಎಂದು ಹೆಸರಿಸಿದ. ಇದರಿಂದಾದ ಬಹುಮುಖ್ಯ ಪ್ರಯೋಜನವೆಂದರೆ ಒಂದು ಬಾರಿ ಧ್ವನಿ ಮುದ್ರಿತಗೊಂಡ ಪ್ರಧಾನ ತಟ್ಟೆಯೊಂದರಿಂದ ಹಲವು ನಕಲುಗಳನ್ನು ಪಡೆಯಬಹುದಾಗಿತ್ತು. ಅತಿ ಶೀಘ್ರದಲ್ಲಿ ಇದು ಪ್ರಪಂಚಾದ್ಯಂತ ಮನ್ನಣೆ ಮತ್ತು ಜನಪ್ರಿಯತೆ ಪಡೆಯಿತು.

ಗ್ರಾಮಫೋನ್ ಚಾಲಕ

ಗ್ರ್ರಾಮಫೋನ್ ಮುದ್ರಿಕೆಗಳು
ಮೊದಲು ಮುದ್ರಿಕೆಗಳನ್ನು  ತಯಾರಿಸಲು ಗಾಜನ್ನು ಬಳಸುತ್ತಿದ್ದರು. ಅನಂತರ ಸತು(ಜ಼ಿಂಕ್), ಪ್ಲಾಸ್ಟಿಕ್ ಹೀಗೆ ಸುಧಾರಣೆಗಳಾದವು. ಹೀಗೆ ತಯಾರಿಸಿದ ಪ್ರಧಾನ ಮುದ್ರಿಕೆಯಿಂದ ನೂರಾರು ಮುದ್ರಿಕೆಗಳನ್ನು ಮುದ್ರಿಸುವ ವಿಧಾನವನ್ನೂ ಅಭಿವೃದ್ಧಿ ಪಡಿಸಲಾಯಿತು. ಸಿಲಿಂಡರ್ ಮತ್ತು ಚಪ್ಪಟೆ ಆಕಾರದ ಮುದ್ರಿಕೆಗಳನ್ನು ಯಾಂತ್ರಿಕವಾಗಿಯೇ ಮರು ಚಾಲನೆ ಮಾಡಲಾಗುತ್ತಿತ್ತು. ಚಾಲನೆ ಮಾಡುವುದಕ್ಕೆ ಮುಂಚೆ ಯಾಂತ್ರಿಕ ಕೈಗಡಿಯಾರಕ್ಕೆ ಅಥವಾ ಆಟಿಕೆ ಗೊಂಬೆಗಳಿಗೆ ಕೀ ಕೊಡುವಂತೆ. ಮರುಚಾಲನೆ ಪೆಟ್ಟಿಗೆಯಲ್ಲಿರುವ ಒಂದು ಹಿಡಿಕೆಯನ್ನು ತಿರುಗಿಸಬೇಕಾಗುತ್ತಿತ್ತು. ಮುದ್ರಿಕೆ ಚಾಲಕಗಳನ್ನು “ಗ್ರಾಮಫೋನ್” ಎಂದು ಕರೆಯಲಾಗುತ್ತಿತ್ತು.
ಈ ಧ್ವನಿಮುದ್ರಿಕೆಗಳು ಜನರಿಗೆ ಹುಚ್ಚೇ ಹಿಡಿಸಿದವು. ಸಿಲಿಂಡರ್‌ಗಳಿಗಿಂತ ಚಪ್ಪಟೆಯಾಕಾರದ ಮುದ್ರಿಕೆಗಳು ಬಹಳ ಕಾಲ ಬಳಕೆಯಲ್ಲಿದ್ದವು. ಈ ಮುದ್ರಿಕೆಗಳನ್ನು ನಿಮಿಷಕ್ಕೆ ೭೮ಸುತ್ತು ವೇಗದಲ್ಲಿ (78 rpm)ತಿರುಗಿಸುವ ಮಾನಕವನ್ನು ನಿಗದಿಸಲಾಯಿತು. ಅದರ ನಂತರ 45 ಮತ್ತು  33⅓ rpm ವೇಗದಲ್ಲಿ ತಿರುಗಿಸುವ ಸಂಪ್ರದಾಯವೂ ಜಾರಿಗೆ ಬಂತು. ಅಲ್ಲದೆ ಮುದ್ರಿಕೆಗಳನ್ನು ತಯಾರಿಸಲು ಬಳಸುವ ಪದಾರ್ಥದಲ್ಲಿಯೂ ಬದಲಾವಣೆಗಳಾಗಿ ವಿನೈಲ್ ಮುದ್ರಿಕೆಗಳು ಬಳಕೆಗೆ ಬಂದವು. ಮನೆಗಳಲ್ಲಿ ಈ ಮುದ್ರಿಕೆಗಳನ್ನು ಇಟ್ಟುಕೊಳ್ಳುವುದು ಪ್ರತಿಷ್ಠೆಯ ಸಂಕೇತವಾಯಿತು. ಧ್ವನಿಮುದ್ರಿಕೆಗಳಲ್ಲಿ ಮುದ್ರಿಸಲೆಂದು ಹಲವು ಪ್ರಕಾರಗಳ ಸಂಗೀತವೂ ಹುಟ್ಟಿಕೊಂಡವು. ಅವುಗಳಲ್ಲಿ ಹೆಸರಿಸಬಹುದಾದುದು ಜಾಜ಼್. ಬರ್ಲಿನರ್ ಪ್ರಸಿದ್ಧ ಸಂಗೀತಕಾರರ ಮನವೊಲಿಸಿ ಮುದ್ರಿಕೆಗಳಲ್ಲಿ ಅವರ ಸಂಗೀತವನ್ನು ಮುದ್ರಿಸಿದ. ೧೯೦೮ ರಲ್ಲಿ ಬರ್ಲಿನರ್ ತನ್ನ ಕಂಪನಿಯ ಲಾಂಛನವಾಗಿ ಫ್ರಾನ್ಸಿಸ್ ಬರ್ರಾಡ್‌ನ ಚಿತ್ರ ‘ಹಿಸ್ ಮಾಸ್ಟರ‍್ಸ್ ವಾಯಸ್” ಚಿತ್ರವನ್ನು ಅಳವಡಿಸಿಕೊಂಡ.
“ಈ ಚಿತ್ರ ಯಾವುದೆಂದು ಯಾರಾದರೂ ಹೇಳುತ್ತೀರಾ?” ಎಂದು ಚರಣ್ ತನ್ನ ಸ್ನೇಹಿತರತ್ತ ನೋಡಿದ. ಯಾರಿಗೂ ತಿಳಿಯಲಿಲ್ಲ. ಆಗ ನಾಗರಾಜ್ ಮೇಷ್ಟ್ರು “ಚರಣ್, ಇದು ಒಂದು ಶತಮಾನದಷ್ಟು ಹಳೆಯ ಮಾತು. ನಿಮ್ಮ ತಾತಂದರಿಗೆ ಈ ವಿಷ್ಯ ತಿಳಿದಿರಬಹುದು. ಈ ಮಕ್ಕಳನ್ನು ಯಾಕೆ ಗೋಳುಹುಯ್ಯಕೊಳ್ತೀ. ನಿನಗೆ ಗೊತ್ತು. ಏಕೆಂದರೆ ನೀನು ಅದರ ಬಗ್ಗೆ ಈಗ ಓದಿ ತಿಳಿದುಕೊಂಡಿದ್ದೀಯಾ.” ಎಂದು ತಮಾಷೆ ಮಾಡಿದರು.
“ಸರಿ, ನಾನೇ ಹೇಳುತ್ತೀನಿ. ಅಲ್ಲ ತೋರಿಸುತ್ತೀನಿ” ಎಂದು ತಾನು ತಂದಿದ್ದ ಚಿತ್ರ ತೋರಿಸಿದ.

‘His Master’s Voice’
“ಸರ್, ಮತ್ತೊಂದು ವಿಷಯವನ್ನೂ ನಾನೇ ಹೇಳಿಬಿಡುತ್ತೀನಿ. ಈ ನಾಯಿಯ ಹೆಸರು ನಿಪ್ಪರ್.”
ಈ ರೀತಿಯ ಧ್ವನಿ ಮುದ್ರಣ ಕಾರ್ಯ ೧೯೨೫ರ ತನಕ ಪ್ರಚಲಿತವಾಗಿತ್ತು. ೧೯೨೫ರಲ್ಲಿ ವಿದ್ಯುಚ್ಛಕ್ತಿಯ ಬಳಕೆ ಬಂದ ಮೇಲೆ ಸಾಕಷ್ಟು ಸುಧಾರಣೆಗಳಾಗಿ, ೧೯೩೦ರಲ್ಲಿ ಸ್ವಲ್ಪ ಭಾಗವನ್ನು ವಿದ್ಯುಚ್ಛಕ್ತಿ ಬಳಸಿ ಚಾಲನೆ ಮಾಡುವ ರೂಢಿಯೂ ಬಂತು.
ಮುಂದಿನ ಹಂತದಲ್ಲಿ ೧೮೯೭-೯೮ರಲ್ಲಿ ವಾಲ್ಟೆಮೆರ್ ಪೌಲ್‌ಸನ್, ಶಬ್ದವನ್ನು ಸ್ಟೀಲ್ ಅಥವಾ ಸ್ಟೇನ್‌ಲೆಸ್ ಸ್ಟೀಲ್ ತಂತಿಯ ಮೇಲೆ ಲೋಹದ ಕಾಂತೀಯ ಗುಣಗಳನ್ನು ಬಳಸಿಕೊಂಡು ಮುದ್ರಿಸುವ ಪ್ರಯತ್ನ ಮಾಡಿ ಯಶಸ್ಸು ಪಡೆದ. ಶಬ್ದ ಕಂಪನಗಳನ್ನು ವಿದ್ಯುಚ್ಛಕ್ತಿ ಅಲೆಗಳಾಗಿ ಮಾರ್ಪಡಿಸಿ, ಅದರಿಂದ ಲೋಹದ ಕಾಂತೀಯ ಗುಣ ಬದಲಿಸುವಂತೆ ಮಾಡುವುದರ ಮೂಲಕ ಶಬ್ದವನ್ನು ಮುದ್ರಿಸಿದ. ಅನಂತರ ಈ ಪ್ರಕ್ರಿಯೆಯನ್ನು ಹಿಮ್ಮಖವಾಗಿ ಪುನರಾವರ್ತಿಸಿ ಶಬ್ದವನ್ನು ಪಡೆಯುವ ವಿಧಾನವನ್ನೂ ಅಭಿವೃಧ್ಧಿ ಪಡಿಸಿದ. ಈ ಯಂತ್ರವನ್ನು ಟೆಲಿಗ್ರಾಫೋನ್ ಎಂದು ಕರೆದ. ಇದನ್ನು ೧೯೨೦-೩೦ರ ದಶಕದಲ್ಲಿ ಬಳಸಲಾಗುತ್ತಿತ್ತು.

ವೆಬ್ಸ್ಟರ್ ವೈರ್೩

ಟೆಲಿಗ್ರಾಫೋನ್
ಅಷ್ಟು ಹೊತ್ತಿಗೆ ಇಲೆಕ್ಟ್ರಾನಿಕ್ ಧ್ವನಿವರ್ಧಕಗಳೂ ಅಭಿವೃದ್ಧಿಯಾಗಿದ್ದು ಈ ಯಂತ್ರಕ್ಕೆ ಅದರ ಸಹಾಯವೂ ದೊರಕಿತು. ಆದರೂ ಮರುಚಾಲನೆ ಮಾಡಿದಾಗ ಅಂತಹ ಉತ್ತಮ ಗುಣಮಟ್ಟದ ಫಲಿತಾಂಶವೇನೂ ಸಿಕ್ಕಲಿಲ್ಲ. ಇದಕ್ಕೆ ತಂತಿಯ ಚಲನೆಯ ವೇಗದಲ್ಲಿ ವ್ಯತ್ಯಾಸವಾಗುವುದು, ತಂತಿ ತಿರುಚಿಕೊಳ್ಳುವುದು ಇತ್ಯಾದಿ ಹಲವಾರು ಕಾರಣಗಳಿದ್ದವು. ಗ್ರಾಮಫೋನ್ ಮುದ್ರಿಕೆಗಳಂತೆ ಇದರಲ್ಲಿ ಸಂಗೀತವನ್ನು ಮುದ್ರಿಸುವುದಕ್ಕಿಂತ ಆಫೀಸ್‌ನಲ್ಲಿ ಉಕ್ತಲೇಖನ ಮುದ್ರಿಸಿಕೊಳ್ಳಲು ಬಳಸಲಾಗುತ್ತಿತ್ತು. ಮತ್ತೊಂದು ಪ್ರಯೋಜನವೆಂದರೆ ಒಂದು ಬಾರಿ ಮುದ್ರಿಸಿದ ಧ್ವನಿಯನ್ನು ಅಳಿಸಿ (ಕಾಂತೀಯ ಗುಣಗಳನ್ನು ಅಳಿಸಿ) ಮತ್ತೊಮ್ಮೆ ಬಳಸಬಹುದಾಗಿತ್ತು. ಹಾಗಾಗಿ ಇದನ್ನು ಎರಡನೆಯ ಮಹಾಯುದ್ಧದ ನಂತರದ ದಿನಗಳಲ್ಲಿ, ಅಂದರೆ ೧೯೪೦-೫೦ರಲ್ಲಿ ಟಿಲಿಫೋನ್ ಕಂಪನಿಗಳು ಮತ್ತಿತರ ಕಛೇರಿಗಳಲ್ಲಿ ಬಳಸಲಾಗುತ್ತಿತ್ತು. ಒಟ್ಟಿನಲ್ಲಿ ಕಾಂತೀಯ ಮಾಧ್ಯಮದಲ್ಲಿ ಧ್ವನಿ ಮುದ್ರಣ ಮಾಡುವ ಸಾಧ್ಯತೆಯನ್ನು ಈ ಯಂತ್ರ ಪರಿಚಯ ಮಾಡಿಸಿತು.
ಇದೇ ಸಮಯದಲ್ಲಿ ಜರ್ಮನಿಯಲ್ಲಿ ಕಾಂತೀಯ ಪಟ್ಟಿಗಳ ಮೇಲೆ ಧ್ವನಿ ಮುದ್ರಣ ಮಾಡುವ ಪ್ರಯೋಗಗಳಾಗುತ್ತಿದ್ದವು. ಆದರೆ ಆ ಸಮಯದಲ್ಲಿ ಎರಡನೆ ಮಹಾಯುದ್ಧ ನಡೆಯುತ್ತಿದ್ದುದರಿಂದ ಜರ್ಮನರು ಈ ವಿಷಯವನ್ನು ಗುಟ್ಟಾಗಿಯೇ ಇಟ್ಟಿದ್ದರು. ೧೯೩೬ರ ನಂತರ ಯುದ್ಧ ಮುಗಿದ ಮೇಲೆ ಈ ತಾಂತ್ರಿಕತೆ ಪ್ರಪಂಚದ ಇತರ ಕಡೆಗೆ ತಲುಪಿತು. ೧೯೩೨ರ ಕ್ರಿಸ್‌ಮಸ್ ಹಬ್ಬದ ಪ್ರಸಾರದಂದು ಬ್ರಿಟಿಷ್ ಬ್ರಾಡ್‌ಕಾಸ್ಟ್ ಸಂಸ್ಥೆಯವರು ತಮ್ಮ ಪ್ರಸಾರಕ್ಕೆ ಒಂದು ಧ್ವನಿಮುದ್ರಕವನ್ನು ಬಳಸಿದರು. ಅದು ಬಹಳ ದೊಡ್ಡ ಗಾತ್ರದಲ್ಲಿತ್ತು. ಕೇವಲ ಅರ್ಧ ಘಂಟೆಯ ಕಾರ್ಯಕ್ರಮವನ್ನು ಪ್ರಸಾರ ಮಾಡಲು ಬಳಸಿದ ಟೇಪಿನ ಉದ್ದ ೩ ಕಿಲೋ ಮೀಟರ್‌ಗಳಷ್ಟಿದ್ದು, ಅದರ ತೂಕ ೨೫ ಕೆಜಿಗಳಷ್ಟಿತ್ತು. ಟೇಪನ್ನು ಒಂದು ನಿಮಿಷಕ್ಕೆ ೯೦ ಮೀಟರ್ ವೇಗದಲ್ಲಿ ಓಡಿಸಲಾಯಿತು.
“ಅಬ್ಬಬ್ಬಾ!  ಆಗ ಆಡಿಯೋ ಸಿಡಿ ನೋಡಿದ್ದರೆ ಜನಗಳಿಗೆ ಅದೆಷ್ಟು ಸಂತೋಷವಾಗುತ್ತಿತ್ತೋ. ಈಗ ಒಂದು ಆಡಿಯೋ ಟೇಪ್ ರೆಕಾರ್ಡರ್ ಎರಡು ಬೆಟ್ಟಿನಲ್ಲಿ ಎತ್ತ ಬಹುದು ಅಷ್ಟು ಚಿಕ್ಕದಾಗಿ, ಹಗುರವಾಗಿರತ್ತೆ ಅಲ್ವಾ ಸಾರ್” ಎಂದು ಕೃಷ್ಣ ಬಾಯಿ ಹಾಕಿದ.
“ಎಲ್ಲರಿಗೂ ಸಂತೋಷ ಆಗತ್ತೆ. ಆದರೆ ನನಗೆ ಒಂದು ವಿಚಿತ್ರ ಯೋಚನೆ ಬರ್ತಾ ಇದೆ. ಈಗಿನ ಸಿನಿಮಾಗಳಲ್ಲಿ ಹೀರೋನೋ, ವಿಲನ್ನೋ ಒಂದು ಕಾಸೆಟ್ ಅಥವಾ ಸಿಡಿ ಇಟ್ಟುಕೊಂಡು, ಇದನ್ನ ಪೋಲೀಸರಿಗೆ ಕೊಟ್ಟು ನಿನ್ನ ಕೊನೆ ಮುಟ್ಟಿಸ್ತೀನಿ ಅಂತ ಯಾರ್ನೋ ಹೆದರಿಸ್ತಾ, ಒಬ್ಬರಿಂದ ಒಬ್ಬರಿಗೆ ಅದನ್ನು ಕ್ಯಾಚ್ ಕೊಡ್ತಾ ಒದ್ದಾಡಿಸ್ತಾರಲ್ಲಾ ಅವರಿಗೆ ಇಷ್ಟು ಭಾರವಾದ ಟೇಪ್ ಇದ್ದಿದ್ದರೆ ಚಾನ್ಸೇ ಇರ್ತಿರ್ಲಿಲ್ಲ.” ಎಂದು ಚರಣ್ ತನ್ನ ಅಭಿಪ್ರಾಯ ಹೇಳಿದ
“ಹೌದು, ವಿಜ್ಞಾನ, ತಾಂತ್ರಿಕತೆ ಮುಂದುವರಿಯುತ್ತಿರುವಾಗ ಹೀಗೆ ಎನ್ನಿಸುವುದು ಸಹಜವೇ. ಈಗ ಸುಮಾರು ಹತ್ತು ವರ್ಷಗಳ ಹಿಂದೆ ನಮಗೆ ಮೊಬೈಲ್ ಫೋನ್ ಬಳಕೆ ಬಗ್ಗೆ ಗೊತ್ತಿರಲಿಲ್ಲ. ಈಗ ಜನ ಸಾಮಾನ್ಯರಿಗೂ ಇದು ಸಿಕ್ಕುತ್ತಿದೆ. ಹೀಗೆ ಗಾತ್ರ ಮತ್ತು ತೂಕ ಚಿಕ್ಕದಾಗಿರುವುದಕ್ಕೆ ಕಾರಣ ಏನು ಗೊತ್ತಾ?” ಎಂದು ನಾಗರಾಜ್ ಪ್ರಶ್ನಿಸಿದರು.
“ಟ್ರಾನ್ಸಿಸ್ಟರ್‌ಗಳನ್ನು ಕಂಡುಹಿಡಿದ ನಂತರ ಈ ಬದಲಾವಣೆ ಬಂತು ಅಲ್ವಾ ಸಾರ್. ಅದಕ್ಕೆ ಮೊದಲು ರೇಡಿಯೋ ಕೂಡ ಬಹಳ ತೂಕವಾಗಿ ದೊಡ್ಡದಾಗಿರುತ್ತಿತ್ತಂತೆ. ಅಲ್ಲದೆ ಅವುಗಳಿಗೆ ಹೆಚ್ಚು ವಿದ್ಯುಚ್ಛಕ್ತಿಯೂ ಬೇಕಾಗುತ್ತಿತ್ತಂತೆ.” ಇದು ಉಲ್ಲಾಸ್ ಹೇಳಿದ ಉತ್ತರ.
“ಸರಿಯಾಗಿ ಹೇಳಿದೆ. ಅರೆವಾಹಕ ಆಂದರೆ ಸೆಮಿಕಂಡಕ್ಟರ್ ವಸ್ತುಗಳ ಗುಣಗಳನ್ನು ಕಂಡುಹಿಡಿದ ಮೇಲಂತೂ ಅತಿ ಕಡಿಮೆ ಜಾಗದಲ್ಲಿ ಅನೇಕ ಸರ್ಕ್ಯುಟ್‌ಗಳನ್ನು ಅಳವಡಿಸಲು ಸಾಧ್ಯವಾಯಿತು. ಅಲ್ಲದೆ ಇವುಗಳು ಕೆಲಸವನ್ನೂ ಬಹಳ ಚೆನ್ನಾಗಿ ನಿರ್ವಹಿಸುತ್ತವೆ ಮತ್ತು ವಿದ್ಯುಚ್ಛಕ್ತಿಯ ಬಳಕೆಯೂ ಕಡಿಮೆ. ಹೀಗಾಗಿ ಅನೇಕ ನಿತ್ಯೋಪಯೋಗಿ ಇಲೆಕ್ಟ್ರಾನಿಕ್ ಸಾಧನಗಳು ಮಾರುಕಟ್ಟೆಯಲ್ಲಿ ಲಭ್ಯವಾಗುತ್ತಿವೆ. ಟೇಪ್ ರೆಕಾರ್ಡರ್, ರೇಡಿಯೋಗಳ ಗಾತ್ರ, ತೂಕ ಚಿಕ್ಕದಾಗಿವೆ.” ಎಂದು ಮೇಷ್ಟ್ರು ಹೇಳುತ್ತಿರುವಷ್ಟರಲ್ಲಿ “ಸಾರ್ ಇವತ್ತಿಗೆ ಇಷ್ಟು ಸಾಕು ಸಾರ್. ಪಾಕಿಸ್ಥಾನ್ ಬ್ಯಾಟಿಂಗ್ ನೋಡಕ್ಕೆ ಆಸೆ. ನಾಳೆ ಮುಂದುವರಿಸಬಹುದಲ್ಲವೆ?” ಎಂದು ಚರಣ್ ತನ್ನ ಆಸೆಯನ್ನು ಮುಂದಿಟ್ಟ.
ಒಂದೇ ಸಮ ಕೇಳಿದರೆ ಹುಡುಗರಿಗೆ ಬೇಸರ ಬರುತ್ತದೆ ಎಂಬ ಕಾರಣವನ್ನೂ ಸೇರಿಸಿ ಮುಂದಿನ ವಾಚನವನ್ನು ಮರುದಿನಕ್ಕೆ ತಳ್ಳಿ ಎಲ್ಲರೂ ಮನೆಯ ದಾರಿ ಹಿಡಿದರು. ಅಷ್ಟರಲ್ಲಿ ನಾಗರಾಜ್ ವಾಪಸ್ಸು ಬಂದು,
“ಉಲ್ಲಾಸ್ ನನಗೆ ಮರ‍್ತೇ ಹೋಗಿತ್ತು. ಇವತ್ತು ರಾತ್ರಿ ನಮ್ಮ ಮನೆಗೆ ನನ್ನ ಕಾಲೇಜಿನ ಸ್ನೇಹಿತರು ಮುಂಬೈಯಿಂದ ಬರ್ತಾ ಇದ್ದಾರೆ. ನಾಳೆ ನಾವೆಲ್ಲಾ ಬೇಲೂರು, ಹಳೇಬೀಡಿಗೆ ಹೋಗುವ ಪ್ರೋಗ್ರಾಮ್ ಹಾಕಿಕೊಂಡಿದ್ದೇವೆ. ನನಗೆ ನಾಳೆ ಬರಕ್ಕೆ ಆಗಲ್ಲ. ಸರಿ, ಮತ್ತೆ ಭಾನುವಾರವೂ ಬೇಡ. ಸೋಮವಾರ ಸೇರೋಣವೆ?” ಎಂದು ಕೇಳಿದರು.
“ಸರಿ ಸಾರ್, ಅದಕ್ಕೇನಂತೆ. ಇನ್ನೂ ರಜಾ ದಿನಗಳಿವೆಯಲ್ಲಾ” ಎಂದು ಹೇಳಿದ ಉಲ್ಲಾಸ್ ಕ್ರಿಕೆಟ್ ನೋಡಲು ಓಡುತ್ತಿದ್ದ ಗೆಳೆಯರಿಗೆ ವಿಷಯವನ್ನು ಕೂಗಿ ಹೇಳಿದ.
ಸೋಮವಾರ
ಎರಡು ದಿನಗಳ ವಿರಾಮದ ನಂತರ ಸೋಮವಾರ ಎಲ್ಲರೂ ಮತ್ತಷ್ಟು ಲವಲವಿಕೆಯಿಂದ ಸೇರಿದ್ದರು. ಅಲ್ಲದೆ ಈಗ ವಿಷಯವೂ ಇನ್ನಷ್ಟು ಆಧುನಿಕ ಕಾಲಕ್ಕೆ ಬಂದಿದ್ದರಿಂದ, ಕೇವಲ ಇತಿಹಾಸವಲ್ಲದೆ ತಮ್ಮ ಕಾಲದ ವಿಷಯವನ್ನು ತಿಳಿದುಕೊಳ್ಳುವಲ್ಲಿ ಕುತೂಹಲವೂ ಜಾಸ್ತಿಯಾಗಿತ್ತು. ನಾಗರಾಜ್ ಬಂದದ್ದೇ ತಡ ಉಮೇಶ್ “ಸಾರ್ ಶುರು ಮಾಡಲೇ?” ಎಂದು ಕೇಳಿದ.
“ಏನು? ಯಾಕೆ ಆತುರ? ಇವತ್ತು ಮ್ಯಾಚ್ ಇದೆಯಾ?’ ಎಂದು ತಮಾಷೆ ಮಾಡಿದರು. ಭಾರತ ಕ್ರಿಕೆಟ್ ತಂಡ ಸೋತಿದ್ದ ವಿಷಯ ಅವರಿಗೂ ಗೊತ್ತಿತ್ತು. ಚರಣ್ ತಾನೇ ಆಡಿ ಸೋತಂತೆ ಸಪ್ಪಗೆ ಕುಳಿತಿದ್ದ. ಅವನ ಮುಖ ಒಮ್ಮೆ ನೋಡಿ, ಉಮೇಶನ ಕಡೆ ತಿರುಗಿ ಓದುವಂತೆ ಸೂಚನೆ ನೀಡಿದರು.
-ಎರಡನೆಯ ಮಹಾಯುದ್ಧದ ಕಾಲದಲ್ಲಿ ಜರ್ಮನರು ಉತ್ತಮ ಮಟ್ಟದ ಧ್ವನಿಮುದ್ರಕಗಳನ್ನು ಅಭಿವೃದ್ಧಿಗೊಳಿಸಿ ಬಳಸುತ್ತಿದ್ದರು. ಆಗ ಅವರು ಪ್ಲಾಸ್ಟಿಕ್ ಟೇಪಿನ ಮೇಲೆ ಫಿರೋಮಾಗ್ನೆಟಿಕ್ ಐರನ್ ಆಕ್ಸೈಡ್ ಲೇಪನ ಮಾಡಿ, ಅದರ ಮೇಲೆ ಮುದ್ರಿಸುವ ಪ್ರಯೋಗದಲ್ಲಿ ಸಫಲರಾಗಿದ್ದರು. ಮುದ್ರಿತ ಧ್ವನಿಯು ತಕ್ಷಣವೇ ಮರುಚಾಲನೆ ಮಾಡುವುದಕ್ಕೆ ಲಭ್ಯವಾಗುತ್ತಿತ್ತು. ಈ ಯಂತ್ರಕ್ಕೆ “ಮಾಗ್ನೆಟೋಪೋನ್” ಎಂದು ಕರೆಯುತ್ತಿದ್ದರು. ಆದರೆ ಅದನ್ನು ಗುಟ್ಟಾಗಿಯೇ ಇಟ್ಟಿದ್ದರು. ಈ ಸಂದರ್ಭದಲ್ಲಿ ಮತ್ತೊಂದು ಐತಿಹಾಸಿಕ ವಿಷಯವನ್ನು ತಿಳಿಸಬಯಸುತ್ತೇವೆ. ನಿಯಮ, ಶಿಸ್ತುಗಳಿಗೆ ಹೆಸರುವಾಸಿಯಾಗಿ ತನ್ನ ಪ್ರಜೆಗಳಿಗೂ ಸಿಂಹಸ್ವಪ್ನವಾಗಿದ್ದ ಹಿಟ್ಲರ್‌ಗೆ ಆಗಿನ ಕಾಲದ ಶಾಸ್ತ್ರೀಯ ಸಂಗೀತ ಕೇಳುವುದಕ್ಕೆ ಬಹಳ ಇಷ್ಟವಂತೆ. ಅವನು ಈ ಧ್ವನಿಮುದ್ರಕಗಳಲ್ಲಿ ಮುದ್ರಿಸಿದ ಸಂಗೀತ ಕೇಳುತ್ತಿದ್ದನಂತೆ. ಆಗಿನ ಯುದ್ಧದ ಸಂದರ್ಭಕ್ಕೆ ತಕ್ಕಂತೆ ವಿಜ್ಞಾನದ ಅನೇಕ ಪ್ರಯೋಗಗಳಿಗೆ ತಡೆ ಹಾಕಿದರೂ, ಈ ಧ್ವನಿಮುದ್ರಕದ ಪ್ರಯೋಗಗಳಿಗೆ, ಅಭಿವೃದ್ಧಿಗೆ ಉತ್ತೇಜನ ನೀಡಿದನಂತೆ. ಇದಕ್ಕೆ ಮತ್ತೊಂದು ಕಾರಣವೂ ಇತ್ತು. ಆತನ ಭಾಷಣಗಳನ್ನೂ, ಯುದ್ಧ ಸಂಬಂಧಿ ವಾರ್ತೆ ಮತ್ತು ಘೋಷಣೆಗಳನ್ನು ಧ್ವನಿಮುದ್ರಿಸಿ ರೇಡಿಯೋ ಮೂಲಕ ಪ್ರಸಾರ ಮಾಡಲು ಧ್ವನಿಮುದ್ರಕಗಳ ಅಗತ್ಯವಿತ್ತು. ಜರ್ಮನಿಯ ರೇಡಿಯೋ ಪ್ರಸಾರದ ಧ್ವನಿ ಉತ್ತಮ ಮಟ್ಟದ್ದಾಗಿದ್ದು, ಅವರು ಆಗ ಪ್ರಚಲಿತವಾಗಿದ್ದ ಧ್ವನಿಮುದ್ರಿಕೆಗಳನ್ನಲ್ಲದೆ ಮತ್ತೇನೋ ಬಳಸುತ್ತಿರಬೇಕೆಂಬ ಗುಮಾನಿ ಎಲ್ಲರಿಗೂ ಇತ್ತು.
ಅಂತೂ ಯುದ್ಧ ಮುಗಿದ ಮೇಲೆ ೧೯೩೬ರಲ್ಲಿ ಧ್ವನಿ ಟೇಪುಗಳನ್ನು ತಯಾರಿಸುವ BASF ಕಂಪನಿಯವರು ಲಂಡನ್‌ನಿಂದ ಬಂದು ವಾದ್ಯಗೋಷ್ಠಿ ಕಾರ್ಯಕ್ರಮ ನಡೆಸಿಕೊಟ್ಟ ಲಂಡನ್ ಫಿಲ್‌ಹಾರ್ಮಾನಿಕ್ ವಾದ್ಯಗೋಷ್ಠಿಯವರ ಕಾರ್ಯಕ್ರಮವನ್ನು ಮುದ್ರಿಸಿ, ತಕ್ಷಣವೇ ಮರುಚಾಲನೆ ಮಾಡಿದಾಗ ಆ ಸಭೆಯಲ್ಲಿ ನೆರೆದಿದ್ದವರಿಗೆ ಅದನ್ನು ನಂಬುವುದಕ್ಕೇ ಆಗಲಿಲ್ಲ. ಎಲ್ಲರೂ ಎದ್ದು ನಿಂತು ಕರತಾಡನ ಮಾಡಿದರಂತೆ. ಆ ಹೊತ್ತಿಗಾಗಲೇ ಅನೇಕ ರೇಡಿಯೋ ವಾಹಿನಿಗಳು ತಮ್ಮ ಪ್ರಸಾರದಲ್ಲಿ ಈ ಮುದ್ರಕಗಳನ್ನು ಬಳಸಲು ಪ್ರಾರಂಭಿಸಿದ್ದವು.
ಈ “ಮಾಗ್ನೆಟೋಪೋನ್” ಯಂತ್ರವನ್ನು ಅಮೆರಿಕಾಕ್ಕೆ ಪರಿಚಯಿಸಿ ಅದನ್ನು ಎಲ್ಲರಿಗೂ ಲಭ್ಯವಾಗುವಂತೆ ಅಭಿವೃದ್ಧಿ ಪಡಿಸಿದ ಕೀರ್ತಿ ಜಾನ್ ಟಿ ಮುಲ್ಲಿನ್‌ಗೆ ಸಲ್ಲುತ್ತದೆ. ಆತ ಅಮೆರಿಕಾದ ಸೇನಾದಳದಲ್ಲಿ ಇಂಜಿನಿಯರ್ ಆಗಿ ಸೇವೆ ಸಲ್ಲಿಸುತ್ತಿದ್ದ. ಅವರ ತಂಡಕ್ಕೆ ಜರ್ಮನಿಯವರು ಬಳಸುತ್ತಿರುವ ಧ್ವನಿಮುದ್ರಕಗಳ ಬಗ್ಗೆ ಮಾಹಿತಿ ತಿಳಿದುಕೊಳ್ಳಬೇಕೆಂಬ ಆದೇಶವನ್ನು ಕೊಟ್ಟಿದ್ದರು. ಅದರಂತೆ ಅವರು ಇಲೆಕ್ಟ್ರಾನಿಕ್ ಯಂತ್ರಗಳನ್ನು ವಶಪಡಿಸಿಕೊಳ್ಳುತ್ತಿದ್ದಾಗ ಅವರಿಗೆ ಒಂದು ರೇಡಿಯೋ ಕೇಂದ್ರದಲ್ಲಿ ಒಂದು “ಮಾಗ್ನೆಟೋಪೋನ್” ಸಿಕ್ಕಿತು. ಅದನ್ನು ಅಮೆರಿಕಕ್ಕೆ ಸಾಗಿಸಿ, ಅದರ ಬಗ್ಗೆ ತಿಳಿದುಕೊಂಡು, ಅದರ ಮೇಲೆ ಮತ್ತಷ್ಟು ಪ್ರಯೋಗಗಳನ್ನು ಮಾಡಿದ. ಎರಡು ವರ್ಷಗಳ ಪರಿಶ್ರಮದ ಫಲವಾಗಿ ಉತ್ತಮ ಫಲಿತಾಂಶವನ್ನೂ ಪಡೆದ. ಅದನ್ನು ಸಾರ್ವಜನಿಕವಾಗಿ ಪ್ರದರ್ಶಿಸಿದಾಗ ಜನ ಅತ್ಯಾಶ್ಚರ್ಯಗೊಂಡರು. ಅದೇ ಸಂದರ್ಭದಲ್ಲಿ ಹಾಲಿವುಡ್ ಸಂಗೀತ ತಂತ್ರಜ್ಞನೊಬ್ಬ ಒಂದು ಸಭೆಯಲ್ಲಿದ್ದು, ಅದನ್ನು ಕೇಳಿ ಆಗಿನ ಕಾಲದ ಖ್ಯಾತ ಗಾಯಕ ಕ್ರಾಸ್ಬೀಗೆ ಇದರ ವಿಷಯ ತಿಳಿಸಿದ. ಧ್ವನಿಮುದ್ರಕದ ಗುಣಮಟ್ಟವನ್ನು ನೋಡಿ ಸಂತೋಷಗೊಂಡ ಕ್ರಾಸ್ಬೀ ತನ್ನ ಕಾರ್ಯಕ್ರಮಗಳಿಗೆ ಅದನ್ನು ಬಳಸಲು ನಿಶ್ಚಯಿಸಿದ. ವಿಶೇಷವಾಗಿ ರೇಡಿಯೋ ಪ್ರಸಾರಗಳನ್ನು ಮೊದಲೇ ಮುದ್ರಿಸಿದರೆ ಅದರಿಂದ ಉತ್ತಮ ಕಾರ್ಯಕ್ರಮಗಳನ್ನು ನೀಡುವುದು ಸಾಧ್ಯವೆಂದು ಅವನು ರೇಡಿಯೋ ಕೇಂದ್ರಗಳಿಗೆ ಮನವರಿಕೆ ಮಾಡಿಕೊಟ್ಟು ಒಪ್ಪಿಸಿದ. ಮುಲ್ಲಿನ್, ಕ್ರಾಸ್ಬೀ ಮತ್ತಿತರರು ಇಂತಹ ಧ್ವನಿಮುದ್ರಕಗಳನ್ನು ತಯಾರಿಸಿವ ಒಂದು ಸಂಸ್ಥೆಯನ್ನೇ ಸ್ಥಾಪಿಸಿದರು.
ಕ್ರಾಸ್ಬೀಯಂತೂ ತನ್ನ ರೇಡಿಯೋ ಕಾರ್ಯಕ್ರಮಗಳನ್ನು ಧ್ವನಿಮುದ್ರಣ ಮಾಡಿಯೇ ಪ್ರಸಾರ ಮಾಡುತ್ತಿದ್ದನು. ಒಂದು ಸಂಗೀತ ಕಾರ್ಯಕ್ರಮವನ್ನು ಪ್ರಸಾರ ಮಾಡುವುದಕ್ಕೆ ಮುಂಚೆ ಧ್ವನಿಮುದ್ರಿಸಿ, ತಪ್ಪಾದ ಭಾಗವನ್ನು ಮತ್ತೆಮತ್ತೆ ಮುದ್ರಿಸಿ, ಟೇಪನ್ನು ಕತ್ತರಿಸಿ, ಅಂಟಿಸಿ ಬಹಳ ಶ್ರಮಪಟ್ಟು ಉತ್ತಮ ಮಟ್ಟದ ಪ್ರಸಾರ ಮೂಡಿಬರುವಂತೆ ಮಾಡುತ್ತಿದ್ದನು. ಕೆಲವೊಮ್ಮೆ ಜನ ಒಟ್ಟಾಗಿ ನಗುವುದನ್ನು ಕೂಡ ಮುದ್ರಿಸಿ ತಮಗೆ ಬೇಕಾದ ಕಡೆ ಅಂಟಿಸಿ ಕಾರ್ಯಕ್ರಮಕ್ಕೆ ಮೆರಗು ನೀಡುತ್ತಿದ್ದನಂತೆ

ಕಾಂತೀಯ ಧ್ವನಿ ಮುದ್ರಿಕೆಗಳು
ಹೆಚ್ಚು ಜನರು ಇದನ್ನು ಬಳಸುವುದಕ್ಕೆ ಪ್ರಾರಂಭಿಸಿದ ಮೇಲೆ ಅನೇಕ ಸುಧಾರಣೆಗಳಾದವು. ಒಂದು ಧ್ವನಿ ಮುದ್ರಿತ ಮಾರ್ಗ(ಟ್ರಾಕ್)ಕ್ಕೆ ಬದಲಾಗಿ ಎರಡು, ನಂತರ ನಾಲ್ಕು, ಎಂಟು ಹೀಗೆ ಹೆಚ್ಚಿಸಿ ೨೪ ಟ್ರಾಕ್‌ಗಳಿರುವ ಯಂತ್ರವನ್ನೂ ತಯಾರಿಸುವಷ್ಟು ಬೆಳಸಿದರು. ಇದರಿಂದ ಸ್ಟೀರಿಯೋಫೋನಿಕ್ ಪರಿಣಾಮಗಳನ್ನು ಅಳವಡಿಸಿವುದು ಸಾಧ್ಯವಾಯಿತು. ಬೇರೆಬೇರೆ ಮಾರ್ಗದಲ್ಲಿ ಬೇರೆ ಬೇರೆ ಸಮಯದಲ್ಲಿ ಧ್ವನಿಮುದ್ರಿಸಲೂ ಸಾಧ್ಯವಾಯಿತು. ಸ್ಟುಡಿಯೋಗಳಲ್ಲಿ ಧ್ವನಿಮುದ್ರಿಸಿ, ಅಳಿಸಿ, ಸಂಪಾದಿಸಿ, ಕತ್ತರಿಸಿ, ಅಂಟಿಸುವ ಕೆಲಸಗಳಿಗೆ ಈ ಯಂತ್ರ ಬಹಳ ಉಪಯೋಗವಾಯಿತು.
ಈ ರೀತಿಯ ಅನೇಕ ಬದಲಾವಣೆಗಳಾಗುತ್ತಿದ್ದು, ೧೯೬೩ರಲ್ಲಿ ಧ್ವನಿ ಸುರುಳಿಗಳನ್ನು ಕ್ಯಾಸೆಟ್‌ಗಳಲ್ಲಿಡುವ ಪ್ರಯತ್ನ ಮಾಡಿದರು. ಇದುವರೆವಿಗೂ ಟೇಪ್‌ಗಳು ತೆರೆದುಕೊಂಡಿದ್ದವು. ಕ್ಯಾಸೆಟ್‌ಗಳಲ್ಲಿಟ್ಟರೆ ರವಾನಿಸಲು, ಧೂಳಿನಿಂದ, ವಾತಾವರಣದ ವೈಪರೀತ್ಯಗಳಿಂದ ಅನುಕೂಲವೆಂದು ಯೋಚಿಸಿ ಈ ರೀತಿಯ ಮಾರ್ಪಾಡನ್ನು ಮಾಡಿದರು. ಆದರೆ ಇದರಿಂದ ಧ್ವನಿಮುದ್ರಕಗಳ ಗುಣಮಟ್ಟ ಕಡಿಮೆಯಾಯಿತು. ಆದರೆ ಅದನ್ನು ಕಾರುಗಳಲ್ಲಿ ಅಳವಡಿಸಿಕೊಂಡು ಕೇಳಬಹುದಾಗಿತ್ತು. ಈ ಅಂಶ ಜನರಿಗೆ ಬಹಳ ಇಷ್ಟವಾಯಿತು. ಈಗಾಗಲೇ ಮುದ್ರಿತ ಸಂಗೀತವನ್ನು ಕೇಳುವ ಹವ್ಯಾಸ ಬೆಳಸಿಕೊಂಡಿದ್ದ ಅನೇಕ ಸಂಗೀತಪ್ರಿಯರು ಕ್ಯಾಸೆಟ್‌ನಲ್ಲಿ ಬರುವ ಸಂಗೀತವನ್ನೇ ಕೇಳಲು ಮುಂದಾದರು. ಈ ಕ್ಯಾಸೆಟ್‌ಗಳಿಗೆ ಭಾರಿ ಮಾರುಕಟ್ಟೆ ಒದಗಿಬಂತು. ಆದರೆ ಅತಿ ಶೀಘ್ರದಲ್ಲಿ ಇಲೆಕ್ಟ್ರಾನಿಕ್ ಸಂಶೋಧನೆಗಳಲ್ಲಿ ಅಭಿವೃದ್ಧಿಯಾಗಿ ಕ್ಯಾಸೆಟ್ ಗುಣಮಟ್ಟವೂ ಸಾಕಷ್ಟು ಸುಧಾರಿಸಿತು.

“ಹೌದು, ಮೊನ್ನೆ ನಾವು ಬೇಲೂರು, ಹಳೆಬೀಡಿಗೆ ಹೋದಾಗಲೂ, ಆ ಟಾಕ್ಸಿಯಲ್ಲಿ ಸಾಕಷ್ಟು ಹಾಡು ಕೇಳಿದೆವು. ಮುಂಬೈಯಿಂದ ಬಂದಿದ್ದ ನನ್ನ ಸ್ನೇಹಿತರೂ ಕನ್ನಡ ಸಿನಿಮಾ ಹಾಡುಗಳನ್ನು ಬಹಳ ಇಷ್ಟಪಟ್ಟರು. ಆ ಡ್ರೈವರ್ ಎಷ್ಟು ಒಳ್ಳೊಳ್ಳೆಯ ಕ್ಯಾಸೆಟ್ ಇಟ್ಟಿದ್ದಾ ಗೊತ್ತಾ? ಯಾವದು ಕೇಳಿದರೂ ಇದೆ ಅಂತ ಹೇಳ್ತಾ ಇದ್ದ. ಕಾರ್ ಡ್ರೈವ್ ಮಾಡುತ್ತಾ, ಒಂದೇ ಕೈಲಿ ಕಣ್ಣುಮುಚ್ಚಿ, ಕಣ್ಣು ತೆಗೆಯುವುದರಲ್ಲಿ ಕ್ಯಾಸೆಟ್ ತೆಗೆದು ಬೇರೆ ಹಾಕಿಬಿಡ್ತಾ ಇದ್ದ. ಈಗಂತೂ ಕ್ಯಾಸೆಟ್‌ಗಳಿಗೆ ಬಹಳ ಕಡಿಮೆ ಬೆಲೆ.”  ಅಂತ ನಾಗರಾಜ್ ಕ್ಯಾಸೆಟ್‌ಗಳು ನಮ್ಮ ಜನಜೀವನದಲ್ಲಿ ಹಾಸುಹೊಕ್ಕಾಗಿ ಸೇರಿರುವುದನ್ನು ತಿಳಿಸಿದರು.
“ಇವತ್ತಿನ ಜನಜೀವನದಲ್ಲಿ ಧ್ವನಿಮುದ್ರಿಸುವುದು ಎಷ್ಟು ಸುಲಭವಾಗಿದೆ ಅಲ್ವಾ ಸಾರ್?’ ಎಂದು ಕೃಷ್ಣ ಕೇಳಿದ.
ಅದಕ್ಕೆ ಉತ್ತರವಾಗಿ “ಹೌದು. ಮನೆಯಲ್ಲಿ ಮಕ್ಕಳ ಮೊದಲ ಮಾತು, ತೊದಲು ನುಡಿ ರಿಕಾರ್ಡ್ ಮಾಡಿಡುತ್ತಾರೆ. ಅಪರೂಪವಾಗಿ ಬಂದ ಸ್ನೇಹಿತರ ಜೊತೆ ಮಾತನಾಡುವಾಗ, ತಮಾಷೆಯಾಗಿ ಹರಟುವಾಗ ಹೀಗೆ ಅನೇಕ ಸಂದರ್ಭಗಳಲ್ಲಿ ರಿಕಾರ್ಡ್ ಮಾಡಿಡುತ್ತಾರೆ. ಕೆಲವು ಬಾರಿ ಮಾತನಾಡುವವರಿಗೆ ತಿಳಿಯದಂತೆ ಗುಟ್ಟಾಗಿ ಸೋಫಾ ಕೆಳಗೋ, ಬೀರು ಹಿಂದೆಯೋ ಚಿಕ್ಕ ಟೇಪ್ ರೆಕಾರ್ಡರ್ ಇಟ್ಟು, ರೆಕಾರ್ಡ್ ಮಾಡಿ ಅವರಿಗೆ ಅನಂತರ ಕೇಳಿಸಿ ಗೇಲಿ ಮಾಡುತ್ತಾರೆ. ಚಿಕ್ಕ ಮಕ್ಕಳಿಗೂ ಟೀಪ್ ರೆಕಾರ್ಡರ್‌ನಲ್ಲಿ ರೆಕಾರ್ಡ್ ಮಾಡಕ್ಕೆ ಗೊತ್ತಿರತ್ತೆ.” ಎಂದು ಹೇಳುತ್ತಾ ಈಗಿನ ಜನಜೀವನದಲ್ಲಿ ಧ್ವನಿಮುದ್ರಕಗಳು ಬಳಕೆಯಾಗುತ್ತಿರುವ ಬಗ್ಗೆ ಚಿಕ್ಕ ವಿವರಣೆಯನ್ನೇ ಕೊಟ್ಟರು ನಾಗರಾಜ್.
“ಸಾರ್ ಇನ್ನು ಸ್ವಲ್ಪ ಇದೆ. ಓದಿ ಮುಕ್ತಾಯ ಹಾಡಿ ಬಿಡುತ್ತೇನೆ” ಎಂದು ಉಮೇಶ್ ಮಾತು ಹರಟೆಯತ್ತ ಹೋಗುವುದಕ್ಕೆ ತಡೆ ಹಾಕಿದ.
-೧೯೮೦ರಲ್ಲಿ ಡಿಜಿಟಲ್ ತಾಂತ್ರಿಕತೆ ಬರುವವರೆಗೂ ಧ್ವನಿಮುದ್ರಕದಲ್ಲಿ ಮುದ್ರಿಸುವ ಧ್ವನಿಯ ಗುಣಮಟ್ಟವನ್ನು ಉತ್ತಮಪಡಿಸುತ್ತಲೇ ಇದ್ದರು. ಆದರೂ ಮೂಲವಾಗಿ ಕಾಂತೀಯ ಪಟ್ಟಿಕೆಯ ಮೇಲೆ ಧ್ವನಿಮುದ್ರಣವಾಗುವ ತಾಂತ್ರಿಕತೆಯಲ್ಲಿ ಯಾವ ಬದಲಾವಣೆಯೂ ಆಗಲಿಲ್ಲ. ಎಲ್ಲಾ ವಿಧಾನಗಳಲ್ಲಿಯೂ ಶಬ್ದದಿಂದ ಹೊರಡುವ ಕಂಪನಗಳನ್ನು ವಿದ್ಯುತ್ ಸಂಕೇತಗಳನ್ನಾಗಿ ಪರಿವರ್ತಿಸಿ ಅದನ್ನು ಮಾಗ್ನೆಟಿಕ್ ಟೀಪಿನ ಮೇಲೆ ಮುದ್ರಿಸಲಾಗುತ್ತದೆ. ಮುದ್ರಿತ ಧ್ವನಿಯ ಗುಣಮಟ್ಟವನ್ನು ಉತ್ತಮಪಡಿಸಲು ಮತ್ತಷ್ಟು ವಿದ್ಯುತ್ ತರಂಗಗಳನ್ನು ಸೇರಿಸುವುದು, ಉತ್ತಮ ಧ್ವನಿಗ್ರಾಹಕ ಮತ್ತು ಧ್ವನಿವರ್ಧಕಗಳನ್ನು ಬಳಸುವುದು, ಟೇಪಿನ ವೇಗವನ್ನು ಸೂಕ್ತವಾಗಿ ಆಯ್ದುಕೊಳ್ಳುವುದು ಇತ್ಯಾದಿ ತಂತ್ರಗಳನ್ನು ಬಳಸುತ್ತಾರೆ. ಧ್ವನಿಮುದ್ರಕಗಳಿಂದ ಹೊರಹೊಮ್ಮುವ ಧ್ವನಿಯ ಗುಣಮಟ್ಟ ಅದರ ಸಂಕೀರ್ಣತೆ, ಗಾತ್ರಕ್ಕೆ ತಕ್ಕಂತೆ ವ್ಯತ್ಯಾಸವಾಗುತ್ತದೆ.” ಎಂದು ಚರಣ್ ತನ್ನ ವಾಚನಕ್ಕೆ ಮುಕ್ತಾಯ ಹಾಡಿದ.
“ಸಾರ್ ಒಂದು ಸಲ ಧ್ವನಿಮುದ್ರಿಸಿದ ಮೇಲೆ ಎಷ್ಟು ವರ್ಷಗಳಾದರೂ ಮುದ್ರಿತ ಟೇಪನ್ನು ಬಳಸಬಹುದಾ? ಎಷ್ಟು ಸಲ ಬೇಕಾದರೂ ಕೇಳಬಹುದಾ?” ಎಂದು ಋತ್ವಿಕ್ ತನ್ನ ಅನುಮಾನವನ್ನು ಮುಂದಿಟ್ಟ.
“ಏನು ಚರಣ್, ನಿನ್ನ ಫ್ರೆಂಡ್‌ನ ಅನುಮಾನಕ್ಕೆ ಉತ್ತರವಿದೆಯಾ?” ಎಂದು ಪ್ರಶ್ನೆಯನ್ನು ಚರಣ್‌ಗೆ ತಿರುಗಿಸಿದರು.
“ಹಾ, ಅದರ ವಿಷಯ ಸ್ವಲ್ಪ ಓದಿದ್ದೇನೆ. ಈ ಟೇಪುಗಳನ್ನು ತಯಾರಿಸಿದ ಉದ್ದೇಶ ಧ್ವನಿಮುದ್ರಣ ಮಾಡಿ, ತಕ್ಷಣ ಮರುಚಾಲನೆ ಮಾಡುವುದಾಗಿತ್ತು. ಆದ್ದರಿಂದ ಇದು ತಾತ್ಕಾಲಿಕವಾದುದೆಂದೇ ಪರಿಗಣಿಸಬೇಕು. ಮಾಗ್ನೆಟಿಕ್ ಟೇಪುಗಳ ಮೇಲೆ ಲೇಪನ ಮಾಡಿರುವ ಕೆಲವು ರಾಸಾಯನಿಕ ವಸ್ತುಗಳು ವಾತಾವರಣದಲ್ಲಿರುವ ತೇವಾಂಶವನ್ನು ಹೀರಿಕೊಂಡು ತಮ್ಮ ಗುಣಗಳನ್ನು ಕಳೆದುಕೊಳ್ಳುತ್ತವೆ. ಟೇಪುಗಳನ್ನು ಚಾಲನೆ ಮಾಡದೆ ಸುಮ್ಮನೆ ಇಟ್ಟಿದ್ದರೂ ಕೆಟ್ಟು ಹೋಗುತ್ತವೆ. ಟೇಪುಗಳನ್ನು ಸರಿಯಾದ ಉಷ್ಣಾಂಶ ಮತ್ತು ಹಿತಕರ ವಾತಾವರಣದಲ್ಲಿ ಸಂರಕ್ಷಿಸಿಟ್ಟರೆ ಸ್ವಲ್ಪ ಜಾಸ್ತಿಕಾಲ ಬಾಳಿಕೆ ಬರುತ್ತದೆ. ಏನೇ ಆದರೂ ಸ್ವಲ್ಪ ವರ್ಷಗಳ ನಂತರ ಕೆಟ್ಟುಹೋದರೆ ಆಶ್ಚರ್ಯವಿಲ್ಲ. ಆದ್ದರಿಂದ ಟೇಪುಗಳಲ್ಲಿ ಅಮೂಲ್ಯ ಮಾಹಿತಿಯಿದ್ದರೆ ಅದನ್ನು ಆಗಾಗ್ಗೆ ನಕಲು ಮಾಡಿ ಬೇರೆ ಮಾಧ್ಯಮಗಳಲ್ಲಿ ಅಥವಾ ಹೊಸ ಟೇಪುಗಳಲ್ಲಿ ಇಡಬೇಕು. ಹಳೆಯ ಟೇಪುಗಳನ್ನು ಮತ್ತೆ ಚಾಲಿಸ ಬೇಕಾದಾಗ ಅದನ್ನು ಸೂಕ್ಷ್ಮವಾಗಿ ಗಮನಿಸಬೇಕು. ಅದು ಕೆಟ್ಟು ಹೋಗಿದ್ದರೆ ಅದನ್ನು ಸರಿಯಾದ ರೀತಿ ಸಂಸ್ಕರಿಸಿ ಚಾಲಿಸಬೇಕು. ಇಲ್ಲದಿದ್ದರೆ ಅದು ರೆಕಾರ್ಡ್ ಚಾಲನೆ ಯಂತ್ರವನ್ನೂ ಕೆಡಿಸುತ್ತದೆ.” ಎಂದು ತಾನು ಓದಿದ ಕೆಲವು ವಿಷಯಗಳನ್ನು ಅಲ್ಲಿದ್ದವರಿಗೆ ತಿಳಿಸಿದ.
“ಚರಣ್, ಈ ವಿಷಯವನ್ನೂ ಬರೆದು ಬಿಡು. ಇದು ಕೂಡ ಮುಖ್ಯ ವಿಚಾರವೇ. ಅಲ್ಲದೆ ಒಂದು ಸಾರಿ ಟೇಪಿನಿಂದ ಅಳಿಸಿದ ಮಾಹಿತಿಯನ್ನು ಮತ್ತೆ ಹಿಂದಕ್ಕೆ ಪಡೆಯುವ ವಿಧಾನವೇನಾದರೂ ಇದೆಯಾ?” ಎಂದು ನಾಗರಾಜ್ ಮತ್ತೊಂದು ಪ್ರಶ್ನೆಯನ್ನು ಕೇಳಿದರು.
ಅದಕ್ಕೆ ಉತ್ತರವಾಗಿ ಉಮೇಶ್ “ಇಲ್ಲ ಸಾರ್, ಅದು ಜನಸಾಮಾನ್ಯರಿಗೆ ಸಾಧ್ಯವಿಲ್ಲ. ಆದರೆ ಕೆಲವು ಗೂಢಚಾರ ಸಂಸ್ಥೆಗಳಿಗೆ ಮಾತ್ರ ಈ ತಾಂತ್ರಿಕತೆ ತಿಳಿದಿದೆಯಂತೆ.” ಎಂದು ಹೇಳಿದ ಉಮೇಶ್ ಮುಂದುವರಿದು “ಏನೇ ಆದರೂ ಧ್ವನಿಮುದ್ರಿತ ಟೇಪುಗಳನ್ನು ಬಹಳ ಜಾಗರೂಕತೆಯಿಂದ ನೋಡಿಕೊಳ್ಳಬೇಕು. ಯಂತ್ರದ ಸೂಕ್ಷ್ಮ ಭಾಗಗಳನ್ನು, ಟೇಪುಗಳ ಮುದ್ರಿತ ಭಾಗವನ್ನು ಕೈನಿಂದ ಮುಟ್ಟಬಾರದು. ಧ್ವನಿ ಮುದ್ರಕ ಹಾಗೂ ಟೇಪುಗಳನ್ನು ಧೂಳಿರದ ವಾತಾವರಣದಲ್ಲಿಡಬೇಕು.” ಎಂದು ಸೇರಿಸಿದ.
ಇಷ್ಟೆಲ್ಲಾ ಜಾಗರೂಕತೆಗಳನ್ನು ಕೇಳಿದ ಕೃಷ್ಣ, “ಅಬ್ಬಬ್ಬಾ! ಇದನ್ನೆಲ್ಲಾ ನೋಡಿದರೆ ಗ್ರಾಮಫೋನ್ ಮುದ್ರಿಕೆಗಳೇ ವಾಸಿ ಅಲ್ವಾ?”
“ಇಲ್ಲ ಹಾಗೇನೂ ಇಲ್ಲ. ಗ್ರಾಮಫೋನ್ ಮುದ್ರಿಕೆಗಳಿಗೂ ಅದರದೇ ಆದ ತೊಂದರೆಗಳಿವೆ. ಬಹಳ ಮುಂಚೆ ತಯಾರಿಸುತ್ತಿದ್ದ ಅಲ್ಯೂಮಿನಿಯಮ್ ಮುದ್ರಿಕೆಗಳು ಬಹಳ ಸಾರಿ ಮರುಚಾಲನೆ ಮಾಡಿದ ಮೇಲೆ ಹಾಳಾಗುತ್ತಿದ್ದವು. ಅಲ್ಯೂಮಿನಿಯಮ್ ಮೇಲೆ ಅಸಿಟೇಟ್ ಲೇಪನಮಾಡಿ ಬಳಸಿದಾಗ, ಸ್ವಲ್ಪ ಸಮಯದ ನಂತರ ಅಸಿಟೇಟ್ ಹೆಕ್ಕಳೆಯಾಗಿ ಬಂದು ಮುದ್ರಿಕೆಗಳು ಹಾಳಾಗುತ್ತವೆ. ಮುದ್ರಿಕೆ ತಯಾರಿಸಲು ಗಾಜನ್ನು ಬಳಸಲಾಗುತ್ತಿತ್ತು. ಆದರೆ ಗಾಜು ಒಡೆದು ಹೋಗುವ ಸಾಧ್ಯತೆ ಜಾಸ್ತಿ. ಈ ಎಲ್ಲಾ ತೊಂದರೆಗಳು ಟೇಪ್‌ಗಳಲ್ಲಿಲ್ಲ.” ಎಂದು ಚರಣ್ ಕೃಷ್ಣನ ಸಂದೇಹವನ್ನು ನಿವಾರಿಸಿದ.
“ಈ ಎರಡು ವಿಧಾನಗಳಿಗಿಂತ ಉತ್ತಮ ವಿಧಾನವೆಂದರೆ ಈಗ ಸಿಕ್ಕುವ ಆಡಿಯೋ ಸಿಡಿಗಳಲ್ಲವೇ? ಅದನ್ನು ಹೇಗೆ ತಯಾರಿಸುತ್ತಾರೆ?’ ಕೃಷ್ಣನಿಗೆ ಈಗ ನಿಜಕ್ಕೂ ಗೊಂದಲವಾಗಿ ಹೋಯಿತು.
“ಹಾ, ಅದನ್ನು ತಿಳಿದುಕೊಳ್ಳುವುದೇ ಮುಂದಿನ ಕೆಲಸ. ಆದರೆ ಇವತ್ತಿಗೆ ಇಷ್ಟು ಸಾಕು. ಅಲ್ಲದೆ ಈಗ ಚಿತ್ರ ಮಾಹಿತಿಯನ್ನು ಸಂಗ್ರಹಿಸುವ ವಿಧಾನಗಳ ಇತಿಹಾಸವನ್ನೂ ತಿಳಿದುಕೊಳ್ಳಬೇಕಲ್ಲವೇ? ಅದಾದ ನಂತರವೇ ಕೃಷ್ಣನ ಪ್ರಶ್ನೆಗೆ ಉತ್ತರ ಸಿಗುವುದು.” ಎಂದು ನಾಗರಾಜ್ ಮುಂದಿನ ಕಾರ್ಯಕ್ರಮದ ಬಗ್ಗೆ ತಿಳಿಸಿದರು.
“ಸಾರ್, ಉಲ್ಲಾಸನ ಅಕ್ಕಿಕಾಳಿನಿಂದ ಶುರುವಾದ ಕಥೆ ಎಷ್ಟು ಬೆಳೆಯುತ್ತಿದೆಯಲ್ಲಾ! ನಾಳೆ ಚಿತ್ರ ಮಾಹಿತಿಯ ಬಗ್ಗೆ ಯಾರು ಬರೆದಿದ್ದಾರೆ ಗೊತ್ತಾ ಸಾರ್?” ಎಂದು ಕೇಳಿದ ಕೃಷ್ಣ.
ಅದಕ್ಕೆ ಉತ್ತರವಾಗಿ ನವೀನ್ ಮತ್ತು ವಿನಯ್ ಕೈ ಎತ್ತಿ ತಾವು ಸಿದ್ಧ ಎಂದು ಸೂಚಿಸಿದರು. ಅಂದಿನ ವಾಚನ ಸಭೆ ಮುಕ್ತಾಯವಾಯಿತು.
ಮಂಗಳವಾರ
ಎಲ್ಲರೂ ಸಮಯಕ್ಕೆ ಸರಿಯಾಗಿ ಸೇರಿದರು. ನವೀನ್ ಓದಲು ತಯಾರಾಗಿದ್ದ. ನಾಗರಾಜ್ ಮೇಷ್ಟ್ರು, ಕೃಷ್ಣ ಇಬ್ಬರೂ ಬಂದಿರಲಿಲ್ಲ. ಆದರೆ ಇವತ್ತು ಮತ್ತೊಬ್ಬ ಹೊಸದಾಗಿ ಗುಂಪಿಗೆ ಸೇರಿದ್ದ. ಅವನು ಸಾಗರ್. ಅವನು ಸ್ಕೂಲಿನ ಕ್ಯಾಪ್ಟನ್. ಈ ಗುಂಪಿನ ಹುಡುಗರಿಗಿಂತ ಒಂದು ಕ್ಲಾಸ್ ಮುಂದಿದ್ದ. ಆದರೆ ಆಟ, ಚರ್ಚಾಸ್ಪರ್ಧೆ, ಕ್ವಿಜ಼್ ಹೀಗೆ ಅನೇಕ ಚಟುವಟಿಕೆಗಳಲ್ಲಿ ಈ ಹುಡುಗರ ಜೊತೆಯೇ ಸೇರುತ್ತಿದ್ದ. ಇವತ್ತು ಅವನೂ ವಾಚನ ಸಭೆಗೆ ಹಾಜರಾದ.
ಸ್ವಲ್ಪ ಹೊತ್ತಿನಲ್ಲಿ ಮೇಷ್ಟ್ರು ಬಂದರು. ಆದರೆ ಕೃಷ್ಣ ನಾಪತ್ತೆ. ಎಲ್ಲರೂ ಎದ್ದು ಮೇಷ್ಟ್ರಿಗೆ ನಮಸ್ಕಾರ ಮಾಡಿದರು. ಅವರು ಸಾಗರ್‌ನ ನೋಡಿ “ಓ ಸಾಗರ್, ಏನು ಇಷ್ಟು ದಿನ ಎಲ್ಲಿಗೆ ಹೋಗಿದ್ದೆ? ಏನು ಸಮಾಚಾರ?” ಎಂದು ಕೇಳಿದರು
“ಸಾರ್, ನಾನು ನಮ್ಮ ಮನೆಯವರ ಜೊತೆ ಬದರಿ, ಕೇದಾರ ಮತ್ತೆ ಕೆಲವು ಊರುಗಳಿಗೆ ಟೂರ್ ಹೋಗಿದ್ದೆ. ನಿನ್ನೆ ರಾತ್ರಿ ಬಂದೆ. ಅದಕ್ಕೆ ಇವತ್ತು ಇಲ್ಲಿಗೆ ಬಂದೆ” ಎಂದು ತಾನು ಇಷ್ಟು ದಿನಗಳೂ ಬರದೆ ಇದ್ದುದಕ್ಕೆ ಕಾರಣ ನೀಡಿದ.
“ಹೌದು ಅವತ್ತು ಉಲ್ಲಾಸ್ ಹೇಳ್ತಾ ಇದ್ದ. ನನಗೆ ಜ್ಞಾಪಕ ಬರಲಿಲ್ಲ. ಹೇಗಿತ್ತು ಪ್ರವಾಸ? ನೀನು ಪ್ರವಾಸದ ಬಗ್ಗೆನೇ ಒಂದು ಚಿಕ್ಕ ಲೇಖನ ಮಾಡಿಬಿಡು.” ಎಂದು ನಾಗರಾಜ್ ಅವನಿಗೆ ಒಂದು ಕೆಲಸ ಕೊಟ್ಟರು.
“ಅದೂ ಮಾಡ್ತೀನಿ ಸಾರ್. ಆದರೆ ಈಗ ನಾನು ಈ ಪ್ರಾಜೆಕ್ಟ್‌ಗೇ ಸೇರಿದ್ದೇನೆ. ನಾನು ಡಿಜಿಟಲ್ ಸಂಗ್ರಾಹಕಗಳ ವಿಷಯ ಉಲ್ಲಾಸ್ ಜೊತೆ ಸೇರಿ ಬರೆದಿದ್ದೇನೆ” ಎಂದು ಹೇಳಿದ
“ಬಹಳ ಒಳ್ಳೆಯದು. ಆದರೆ ನಿನಗೆ ಪ್ರಾಜೆಕ್ಟ್ ವಿಷಯ ಯಾರು ಹೇಳಿದರು?”
“ಉಲ್ಲಾಸ್ ಮತ್ತು ಋತ್ವಿಕ್ ಇಬ್ಬರೂ ನನಗೆ ಇ-ಮೇಲ್ ಕಳಿಸ್ತಾ ಇದ್ದರು. ನನಗೆ ಇಲ್ಲಿನ ಎಲ್ಲಾ ವಿಷಯ ತಿಳೀತಾ ಇತ್ತು. ಬದರಿ ಪ್ರವಾಸ ಆದಮೇಲೆ ನಾನು ಡೆಲ್ಲಿಯಲ್ಲಿ ನಾಲ್ಕು ದಿನಗಳಿದ್ದೆ. ನಾನು ಮುಂಚೆ ಬಹಳ ಸಾರಿ ಡೆಲ್ಲಿ ನೋಡಿದೀನಿ. ಮನೆಯವರು ಡೆಲ್ಲಿ ಸುತ್ತಲು ಹೋದಾಗ ನಾನು ಮನೆಯಲ್ಲಿಯೇ ಉಳಿದು ಬರೆದುಬಿಟ್ಟೆ.”
“ಶಹಭಾಷ್ ಕ್ಯಾಪ್ಟನ್. ಡೆಲ್ಲಿಗೆ ಹೋದರೂ ಹಳ್ಳಿ ಮರೆಯಲಿಲ್ಲವಲ್ಲಾ. ನಿನಗೆ ಯಾರು ಏನು ಬರೆಯುತ್ತಿದ್ದಾರೆ ಎಂದು ಗೊತ್ತಿತ್ತಾ.?
“ಓ, ಪ್ರತಿದಿನ ಓದುತ್ತಿದ್ದ ವಿಷಯಾನ ಉಮೇಶ್ ಮತ್ತು ಚರಣ್ ಟೈಪ್ ಮಾಡಿ ಕಳಿಸ್ತಾ ಇದ್ದರು. ನನಗೆ ಎಲ್ಲ ವಿಷ್ಯ ತಿಳಿದಿದೆ”
“ನೋಡಿ, ಈಗ ಕಾಲ ಎಷ್ಟು ಬದಲಾಗಿದೆ. ಮುಂಚೆ ಒಂದು ಕಾಲದಲ್ಲಿ ಅಂದರೆ ಶಾಸನಗಳ ಕಾಲದಲ್ಲಿ ಮಾಹಿತಿಯನ್ನು ನೋಡಲು ಜನ ಶಾಸನದ ಬಳಿ ಹೋಗಬೇಕಾಗಿತ್ತು. ರಾಜನಾದರೂ ಸರಿ. ಕಾಗದ, ಪುಸ್ತಕಗಳ ಕಾಲದಲ್ಲಿ ಮಾಹಿತಿಯನ್ನು ಒಂದು ಕಡೆಯಿಂದ ಮತ್ತೊಂದು ಕಡೆಗೆ ತೆಗೆದುಕೊಂಡು ಹೋಗಬಹುದಾಗಿತ್ತು. ಅಥವಾ ಅಂಚೆ ಮೂಲಕವೂ ಯಾರ ಕೈಲಾದರೋ ಕಳುಹಿಸಬಹುದಾಗಿತ್ತು. ಆದರೆ ಈಗ ಕುಳಿತಲ್ಲೇ ಕುಳಿತು ಮಾಹಿತಿಯನ್ನು ಆಕಾಶಮಾರ್ಗದಲ್ಲಿ ಬೇರೆ ಕಡೆಗೆ ರವಾನಿಸಿಬಿಡಬಹುದು. ಕೇವಲ ಪಠ್ಯ ಮಾತ್ರವಲ್ಲ. ಧ್ವನಿ, ಚಿತ್ರ ಎಲ್ಲವನ್ನೂ. ಅದೂ ಬಹಳ ಬೇಗ, ಬಹಳ ದೂರ. ಅದನ್ನು ನೀವು ಇಷ್ಟು ಸಮರ್ಪಕವಾಗಿ ಉಪಯೋಗ ಮಾಡಿಕೊಂಡಿದ್ದು ನಿಜಕ್ಕೂ ಒಳ್ಳೆಯ ವಿಷಯ” ಎಂದು ಗೆಳೆಯರಿಗೆಲ್ಲಾ ಮತ್ತೊಮ್ಮೆ ಶಹಭಾಷ್ ಹೇಳಿದರು.
ಅಷ್ಟರಲ್ಲಿ ಕೃಷ್ಣ ಓಡುತ್ತಾ ಬಂದ. ಅವನ ಕೈಯ್ಯಲ್ಲಿ ಒಂದು ಪ್ಲಾಸ್ಟಿಕ್ ಚೀಲವಿತ್ತು. ಬಂದವನೇ ಚೀಲವನ್ನು ಉಮೇಶನ ಕೈಲಿ ಕೊಟ್ಟು ತಾನು ಏದುಸಿರು ಬಿಡುತ್ತಾ ಒಂದು ಕಡೆ ಕುಳಿತ. ಚೀಲವನ್ನು ಮುಟ್ಟಿ ನೋಡುತ್ತಿದ್ದಂತೆ ಉಮೇಶನಿಗೆ ಅದರಲ್ಲಿದ್ದುದು ಏನೆಂದು ತಿಳಿಯಿತು. ಅವನು ಮೂಗರಳಿಸುತ್ತಾ “ಥಾಂಕ್ಯೂ ಕೃಷ್ಣ. ಈರುಳ್ಳಿ ಪಕೋಡ ನನಗಿಷ್ಟ ಅಂತ ನನ್ನ ಕೈಲೇ ಕೊಟ್ಯಾ. ಎಲ್ಲರಿಗೂ ಸಾಕಾದಷ್ಟು ತಂದಿದ್ದಾನೆ ಸಾರ್” ಎಂದು ಹೇಳುತ್ತಾ ಎಲ್ಲರ ಮುಂದೂ ಚೀಲ ಹಿಡಿಯುತ್ತಾ ಪಕೋಡ ಹಂಚಲು ಪ್ರಾರಂಭಿಸಿದ. ಕೃಷ್ಣ ತಡವಾಗಿ ಬಂದದ್ದಕ್ಕೆ ಕಾರಣ ಕೇಳುವ ಅಗತ್ಯವೇ ಬರಲಿಲ್ಲ. ಅವರಮ್ಮನ ಕೈಲಿ ಎಲ್ಲರಿಗೂ ಆಗುವಷ್ಟು ಪಕೋಡ ಮಾಡಿಸಿಕೊಂಡು ಬರುವಷ್ಟರಲ್ಲಿ ಸ್ವಲ್ಪ ತಡವಾಗಿತ್ತು.
ನಾಗರಾಜ್ ಮೇಷ್ಟ್ರಿಗೆ ಕೃಷ್ಣನ ಈ ಕೃತ್ಯದಿಂದ ನಗು ಬಂತು. ಅವನಿಗೆ ಪಕೋಡವೂ ಬೇಕು. ಪ್ರವಚನವೂ ಬೇಕು. ಅವರೂ ಕೃಷ್ಣನ ಪಕೋಡಕ್ಕೆ ವಂದನೆ ಸಲ್ಲಿಸಿ, ನವೀನ್‌ಗೆ ಓದಲು ಸೂಚನೆ ನೀಡಿದರು.
ಮಾಹಿತಿ ಸಂಪತ್ತು ಡಿಜಿಟಲ್ ಜಗತ್ತು : ೩. ಚಿತ್ರ ತಯಾರಿಕೆಯ ವಿಧಾನಗಳು
-ಫೋಟೋಗ್ರಾಫಿಯ ಬಗ್ಗೆ ಜನರಿಗೆ ಬಹಳ ಹಿಂದೆಯೇ ತಿಳಿದಿತ್ತು. ಲಿಯೋನಾರ್ಡೊ ಡಾ ವಿಂಚಿ ಎಂಬ ಪ್ರಸಿದ್ಧ ಚಿತ್ರಗಾರ ೧೫೧೯ರಲ್ಲಿ ತನ್ನ ಪುಸ್ತಕದಲ್ಲಿ ಇದರ ಉಲ್ಲೇಖ ಮಾಡಿದ್ದಾನೆ. Camera Obscura ಬಳಸಿ ಪ್ರಾಕೃತಿಕ ಅಥವಾ ಮೂರು ಆಯಾಮದ ವಸ್ತುಗಳನ್ನು ಎರಡು ಆಯಾಮದಲ್ಲಿ ಅಂದರೆ ಚಿತ್ರದಂತೆ ಸೆರೆ ಹಿಡಿಯುವ ವಿಧಾನವನ್ನು ಇದು ವಿವರಿಸುತ್ತದೆ. Camera Obscura  ಅಂದರೆ ‘ಕತ್ತಲ ಕೋಣೆ’ ಎಂದರ್ಥ. ಈಗ ಚಿತ್ರ ತೆಗೆಯುವ ಸಾಧನಕ್ಕೆ ಕ್ಯಾಮೆರಾ ಎಂಬ ಹೆಸರು ಬರವುದಕ್ಕೆ ಇದೇ ಕಾರಣ. ಅದರ ವಿಧಾನವನ್ನು ತೋರಿಸುವ ಚಿತ್ರ ಈ ಮುಂದೆ ನೀಡಲಾಗಿದೆ. ಈ ವಿಧಾನವನ್ನು ಚಿತ್ರಕಾರರು ಚಿತ್ರರಚಿಸಲು ಉಪಯೋಗ ಮಾಡಿಕೊಳ್ಳುತ್ತಿದ್ದರು.

ಈಗ ಕೆಲವು ಕಡೆ ಈ Camera Obscura ದಂತೆ ಕತ್ತಲ ಕೋಣೆಗಳನ್ನು ಕಟ್ಟಿ ಪ್ರದರ್ಶನಕ್ಕೆ ಇಟ್ಟಿದ್ದಾರೆ
 
 

Camera Obscura SanFrancisco CliffHouse
ಆದರೆ ಮೊಟ್ಟ ಮೊದಲ ಫೋಟೋ ತೆಗೆದ ಕೀರ್ತಿ ಸಲ್ಲುವುದು ನೈಪ್ಸ್ (Niépce) ಎಂಬ ಫ್ರೆಂಚ್ ವಿಜ್ಞಾನಿಗೆ. ಈ ಫೋಟೋ ತೆಗೆಯಲು ಆತನು ಬೆಳಕಿಗೆ ಸಂವೇದಿಸುವ ಒಂದು ವಸ್ತುವಿನ ಮೇಲೆ ೮ ಘಂಟೆಗಳ ಕಾಲ ಬೆಳಕು ಹಾಯುವಂತೆ ಜೋಡಿಸಿಟ್ಟು ಯಶಸ್ಸನ್ನು ಪಡೆದನು. ಈ ಘಟನೆ ಸಂಭವಿಸಿದ್ದು ೧೮೨೭ನೇ ವರ್ಷದಲ್ಲಿ. ಅನಂತರ ಆತನು ಲೂಯಿಸ್ ಡಾಗುರೆ (Louis Daguerre) ಎಂಬ ಮತ್ತೊಬ್ಬ ಫ್ರೆಂಚ್ ವಿಜ್ಞಾನಿಯ ಜೊತೆಗೂಡಿ ಪ್ರಯೋಗಗಳನ್ನು ಮುಂದುವರಿಸಿದ. ಆದರೆ ನೈಪ್ಸ್ ನಾಲ್ಕು ವರ್ಷಗಳ ನಂತರ ಮರಣ ಹೊಂದಿದ. ಹಾಗಾಗಿ ಲೂಯಿಸ್ ಡಾಗುರೆ ಪ್ರಯೋಗಗಳನ್ನು ಮುಂದುವರಿಸಿ ೮ ಘಂಟೆಗಳ ಬದಲು ಕೇವಲ ಅರ್ಧ ಘಂಟೆಯಲ್ಲಿಯೇ ಫೋಟೋ ಸೆರೆ ಹಿಡಿಯಲು ಸಾಧ್ಯವಾಗುವಂತೆ ಉತ್ತಮಗೊಳಿಸಿದ. ಅಷ್ಟೇ ಅಲ್ಲದೆ ಹೀಗೆ ತೆಗೆದ ಬಿಂಬವನ್ನು ಒಂದು ರೀತಿಯ ಉಪ್ಪಿನಲ್ಲಿ ಅದ್ದುವುದರಿಂದ ಅದನ್ನು ಆ ವಸ್ತುವಿನ ಮೇಲೆ ಖಾಯಂ ಆಗಿ ಉಳಿಸಬಹುದೆಂದೂ ಕಂಡು ಹಿಡಿದ.
ಇವನ ಪ್ರಯೋಗದ ವಿವರಗಳನ್ನು ೧೮೩೯ರಲ್ಲಿ ಸಾರ್ವಜನಿಕರಿಗೆ ತಿಳಿಸಲಾಯಿತು. ಆತನು ಚಿತ್ರವನ್ನು ಸೆರೆ ಹಿಡಿಯುವ ಈ ವಿಧಾನಕ್ಕೆ ‘ಡಾಗಿರೋಟೈಪ್’ ಎಂದು ಹೆಸರಿಸಿದ. ಆದರೆ ಸರ್ ಜಾನ್ ಹರ್ಷಲ್ ಈ ವಿಧಾನಕ್ಕೆ ಫೋಟೋಗ್ರಾಫಿ ಎಂಬ ಹೆಸರು ಕೊಟ್ಟ. ಗ್ರೀಕ್ ಭಾಷೆಯಲ್ಲಿ ‘ಫೋಟೋ’ ಎಂದರೆ ಬೆಳಕು. “ಗ್ರಾಫಿ” ಎಂದರೆ ಬರೆಯುವುದು. ಈ ಚಿತ್ರವನ್ನು ಬೆಳಕಿನ ಮೂಲಕ ಬರೆಯಬಹುದು ಎಂಬುದೇ ಇದರ ಅರ್ಥ. ಈ ಸಂಶೋಧನೆಯನ್ನು ಕುರಿತು ಬರೆದ ವರದಿಯಲ್ಲಿ _ ಈ ವಿಧಾನದಲ್ಲಿ ಚಿತ್ರಕಲೆಯನ್ನು ಅರಿಯದವರೂ ಚಿತ್ರವನ್ನು ರಚಿಸಬಹುದು. ಯಾರು ಬೇಕಾದರೂ ಈ ವಿಧಾನವನ್ನು ಕಂಡುಹಿಡಿದವನು ರಚಿಸಿದಷ್ಟೇ ಉತ್ತಮವಾಗಿ ಚಿತ್ರ ಸೆರೆ ಹಿಡಿಯಬಹುದು ಎಂದು ಬರೆಯಲಾಗಿತ್ತು.
ಹೊಸ ವಿಚಾರಗಳನ್ನು ತಿಳಿಯಲು ಕಾತುರರಾಗಿರುತ್ತಿದ್ದ ಜನ, ರಾತ್ರಿಯಿಂದ ಬೆಳಗಾಗುವುದರೊಳಗೆ ತಾವೂ ಕೂಡ ‘ಡಾಗಿರೋಟೈಪ್’ ಬಳಸಿ ಚಿತ್ರ ರಚಿಸಬೇಕೆಂದು ಮುಂದಾದರು. ಅನೇಕ ಜನ ಸಫಲರಾದರು ಕೂಡ. ಈ ಹುಚ್ಚನ್ನು ಡಾಗಿರೋಮೇನಿಯಾ ಎಂದೇ ಕರೆಯುತ್ತಿದ್ದರು. ಆದರೆ ಕೆಲವು ನಿರಾಶಾವಾದಿಗಳು ಇದು ಕೇವಲ ಹುಚ್ಚು ಕಲ್ಪನೆ ಎಂದು ಹಾಸ್ಯ ಮಾಡಿದರು. ಮತ್ತೆ ಕೆಲವು ಚಿತ್ರ ಕಲಾವಿದರು ಇದರಿಂದ ತಮ್ಮ ಕಲೆಗೆ ಅಡ್ಡಿ ಒದಗಬಹುದೆಂದೂ, ಚಿತ್ರಕಲಾ ರಚನೆ ನಿಂತೇ ಹೋಗಬಹುದೆಂದು ಆತಂಕಪಟ್ಟರು.
ಇಂತಹ ವಾತಾವರಣದಲ್ಲಿಯೂ ‘ಡಾಗಿರೋಟೈಪ್’ ಮುನ್ನಡೆಯಿತು. ಆದರೆ ಈ ವಿಧಾನ ಬಹಳ ದುಬಾರಿ ಹಾಗೂ ಒಂದು ಬಾರಿ ಸೆರೆ ಹಿಡಿದ ಚಿತ್ರವನ್ನು ಪ್ರತಿ ಮಾಡಲು ಸಾಧ್ಯವಿರಲಿಲ್ಲ.
“ಅಬ್ಬ! ಈಗ ಹಾಗಿಲ್ಲವಲ್ಲಾ. ಈಗಂತೂ ಜೇಬಿನಲ್ಲಿ ಕೆಲವು ಫೋಟೋ ಒಂದು ನೆಗಟೀವ್ ಇಟ್ಟುಕೊಂಡೇ ಇರಬೇಕು. ಸ್ಕೂಲಿಗೆ, ಲೈಬ್ರರಿಗೆ, ಪರೀಕ್ಷೆಗಳ ಅರ್ಜಿಗಳಿಗೆ ಒಂದೇ, ಎರಡೇ ಅಲ್ವಾ ಸಾರ್?” ಎಂದು ಸಾಗರ್ ಹೇಳಿದ
“ಹೌದು, ಇನ್ನೂ ನೀವು ಚಿಕ್ಕವರು. ಮುಂದೆ ಹೋಗುತ್ತಾ, ಬ್ಯಾಂಕಿಗೆ, ಡ್ರೈವಿಂಗ್ ಲೈಸನ್ಸ್ ಮಾಡಿಸುವುದಕ್ಕೆ ಎಲ್ಲಾ ಕಡೆ ಗುರುತಿನ ಚೀಟಿಗೆ ಫೋಟೋಗಳು ಬೇಕಾಗುತ್ತವೆ. ಫೋಟೋ ಸ್ಟುಡಿಯೋ ಇಟ್ಟವರು ಬದುಕಿಕೊಂಡರು” ಎಂದು ಹೇಳಿ ನಾಗರಾಜ್ ನವೀನ್‌ಗೆ ಮುಂದೆ ಓದುವಂತೆ ಹೇಳಿದರು.
ಪ್ರತಿಮಾಡಲು ಆಗದಿದ್ದ ಕಾರಣ ಚಿತ್ರಗಳು ಏಕೈಕ ಪ್ರತಿಗಳಾಗಿ ಅದರ ಮೌಲ್ಯ ಹೆಚ್ಚುತ್ತಿತ್ತು. ಒಂದೇ ಫೋಟೋದ ಎರಡು ಪ್ರತಿಗಳು ಬೇಕಾದರೆ ಎರಡು ಕ್ಯಾಮೆರಾಗಳನ್ನು ಪಕ್ಕಪಕ್ಕದಲ್ಲಿ ಇಟ್ಟು ಚಿತ್ರವನ್ನು ಸೆರೆ ಹಿಡಿಯುತ್ತಿದ್ದರು. ಆದರೆ ಮತ್ತೆ-ಮತ್ತೆ ಪ್ರತಿಗಳನ್ನು ಮಾಡುವ ಸೌಕರ್ಯದ ಅವಶ್ಯಕತೆ ಇತ್ತು. ಈ ನಿಟ್ಟಿನಲ್ಲಿ ವಿಲಿಯಮ್ ಹೆನ್ರಿ ಫಾಕ್ಸ್ ಟಾಲ್‌ಬಾಟ್. ಕಾಲೋಟೈಪ್ ಎಂದು ಕರೆಯಲಾದ ಮತ್ತೊಂದು ವಿಧಾನವನ್ನು ಕಂಡುಹಿಡಿದ. ಈ ವಿಧಾನದಲ್ಲಿ ಸಿಲ್‌ವರ್ ಕ್ಲೋರೈಡ್‌ನಲ್ಲಿ ಅದ್ದಿದ ಕಾಗದದ ಮೇಲೆ ಬೆಳಕನ್ನು ಹಾಯಿಸಿ ಚಿತ್ರವನ್ನು ಸೆರೆಹಿಡಿದ. ಇದರ ಬಗ್ಗೆ ಸಾರ್ವಜನಿಕ ವರದಿಯನ್ನೂ ಬಿಡುಗಡೆ ಮಾಡಿದ. ಆ ವರದಿಗೆ ‘ಚಿತ್ರಕಾರನ ಕುಂಚದ ಅಗತ್ಯವಿಲ್ಲದೆ ಮೂಡಿ ಬರುವ ಚಿತ್ರಗಳು’ ಎಂದು ಅರ್ಥ ಬರುವ ಶೀರ್ಷಿಕೆಯನ್ನು ನೀಡಿದ. ಆ ವರದಿಯಲ್ಲಿ ‘ಈ ಪ್ರಕೃತಿಯಲ್ಲಿರುವ ಸುಂದರ ದೃಶ್ಯಗಳು ಕಾಗದದ ಮೇಲೆ ಮುದ್ರಣವಾಗಿ ಖಾಯಂ ಆಗಿ ನೆಲಸುವಂತಾದರೆ ಎಷ್ಟು ಚೆನ್ನ’ ಎಂದು ತನ್ನ ನಿರೀಕ್ಷೆಯನ್ನು ಜನರಿಗೆ ತಿಳಿಸಿದ.
ಅದರಂತೆ ಸತತ ಪ್ರಯತ್ನ ಪಟ್ಟು ೧೮೪೪ರಲ್ಲಿ ಹಲವಾರು ಚಿತ್ರಗಳನ್ನೊಳಗೊಂಡ “ಪೆನ್ಸಿಲ್ ಆಫ್ ನೇಚರ್” ಎಂಬ ಪುಸ್ತಕವನ್ನೂ ಹೊರತಂದ. ಮೊದಲ ಫೋಟೋ ನೆಗಟೀವ್ ಕಂಡು ಹಿಡಿದ ಹೆಗ್ಗಳಿಕೆಗೂ ಪಾತ್ರನಾದ. ಆ ನೆಗಟೀವ್‌ನ ಅಳತೆ ೧ ಚದರ ಇಂಚು ಮಾತ್ರವಾಗಿದ್ದು ಗುಣಮಟ್ಟವೂ ಉತ್ತಮವಾಗಿರಲಿಲ್ಲ. ಈತನು ಸಿದ್ಧಪಡಿಸಿದ ಚಿತ್ರಗಳು ‘ಡಾಗಿರೋಟೈಪ್’ ನಿಂದ ತಯಾರಿಸಿದ ಚಿತ್ರಗಳ ಗುಣಮಟ್ಟವನ್ನು ತಲುಪಲಿಲ್ಲ. ಆದರೂ ಆತನು ೧೮೪೫ರಲ್ಲಿ ಮೊದಲು ಕಾಗದದ ಮೇಲೆ ಫೋಟೋ ನೆಗಟೀವ್ ತಯಾರಿಸಿದ ವಿಧಾನ ಇಂದಿಗೂ ಫೋಟೋಗ್ರಾಫಿ ತಾಂತ್ರಿಕತೆಗೆ ಆಧಾರವಾಗಿದೆ.
ಇದಾದ ನಂತರ ಮುಂದಿನ ಬದಲಾವಣೆ ಬಂದದ್ದು ೧೮೫೧ರಲ್ಲಿ. ಫ್ರೆಡೆರಿಕ್ ಸ್ಕಾಟ್ ಆರ್ಚರ್ ಎಂಬುವವನು ‘’’ಕೊಲೊಡಿಯಾನ್” ಎಂಬ ವಿಧಾನವನ್ನು ಕಂಡು ಹಿಡಿದ. ಈ ವಿಧಾನದಲ್ಲಿ ಒಂದು ಫೋಟೋ ಸೆರೆ ಹಿಡಿಯಲು ಕೇವಲ ಎರಡು ಅಥವಾ ಮೂರು ಸೆಕೆಂಡುಗಳಷ್ಟೇ ಸಾಕು ಎನ್ನುವಷ್ಟು ಹಂತಕ್ಕೆ ವಿಧಾನವನ್ನು ಉತ್ತಮಗೊಳಿಸಿದ ಮತ್ತು ಫೋಟೋ ತೆಗೆಯುವ ಖರ್ಚು ಕೂಡ ಕಡಿಮೆಯಾಗಿತ್ತು. ಆದರೆ ಈ ವಿಧಾನದಲ್ಲೂ ಒಂದು ತೊಂದರೆ ಇತ್ತು. ನೆಗಟೀವ್ ತಯಾರಿಸಲು ಫೋಟೋ ಸೆರೆ ಹಿಡಿದ ಗಾಜಿನ ಹಾಳೆ ಒದ್ದೆಯಾಗಿಯೇ ಇರಬೇಕಾಗಿತ್ತು. ಆದ್ದರಿಂದ ಫೋಟೋ ತೆಗೆದ ಕೂಡಲೆ ನೆಗಟೀವ್ ತಯಾರಿಸಲು ಸಾಧ್ಯವಾಗುವಂತೆ ಆ ಸ್ಥಳಕ್ಕೇ ಅನೇಕ ರಾಸಾಯನಿಕ ಪದಾರ್ಥಗಳನ್ನೂ ಮತ್ತಿತರ ಸಾಧನಗಳನ್ನು ತೆಗೆದುಕೊಂಡು ಹೋಗಬೇಕಾಗಿತ್ತು. ಅಥವಾ ಫೋಟೋ ತೆಗೆದ ನಂತರ ಹಾಳೆಯನ್ನು ಒದ್ದೆಯಾಗಿರುವಂತೆ ಕಾಪಾಡಬೇಕಾಗುತ್ತಿತ್ತು.
ಆದರೆ ವಿಜ್ಞಾನಿಗಳು ಕೆಲಸವನ್ನು ಮುಂದುವರಿಸುತ್ತಲೇ ಇದ್ದರು. ೧೮೭೧ರಲ್ಲಿ ಡಾ. ರಿಚರ್ಡ್ ಮಡಾಕ್ಸ್ ಎಂಬ ಇಂಗ್ಲಿಷ್ ವೈದ್ಯ ಗಾಜಿನ ಹಾಳೆಗಳ ಮೇಲೆ ಜೆಲಾಟಿನ್ ಮತ್ತು ಸಿಲ್‌ವರ್ ಬ್ರೋಮೈಡ್ ಲೇಪನ ಉಪಯೋಗಿಸಿದರೆ ಈ ಒದ್ದೆಯಾಗಿಟ್ಟುಕೊಳ್ಳುವ ತೊಂದರೆಯಿಂದ ಬಿಡುಗಡೆ ಹೊಂದಬಹುದೆಂದು ನಿರೂಪಿಸಿದ. ಇದು ಅತ್ಯಂತ ಪ್ರಮುಖ ಬದಲಾವಣೆಯೇ ಆಯಿತು. ರಾಸಾಯನಿಕ ವಸ್ತುಗಳನ್ನು ಫೋಟೋ ಸೆರೆ ಹಿಡಿಯುವ ಕಡೆಗೆ ಕೊಂಡೊಯ್ಯುವ ತೊಂದರೆ ಇಲ್ಲದೆ, ಆ ಸ್ಥಳದಲ್ಲಿ ಕತ್ತಲೆ ಕೋಣೆಯ ಏರ್ಪಾಡು ಮಾಡಿಕೊಳ್ಳುವ ಕಿರಿಪಿರಿ ಇಲ್ಲದೆ ಚಿತ್ರಗಳನ್ನು ತಯಾರಿಸುವುದು ನಿಜಕ್ಕೂ ಬಹಳ ಸಂತಸ ತಂದಿತು. ಯಾವ ಹೆಚ್ಚಿನ ಕುಶಲತೆ ಇಲ್ಲದೆ ಯಾರು ಬೇಕಾದರೂ ಫೋಟೋ ತೆಗೆಯಬಹುದೆಂಬ ವಿಷಯ ಆಸಕ್ತರಿಗೆ ಚೇತೋಹಾರಿಯಾಗಿತ್ತು. ಹೀಗೇ ಸಂಶೋಧನೆಗಳಾಗುತ್ತಿದ್ದು ೧೮೮೪ರಲ್ಲಿ ಜಾರ್ಜ್ ಈಸ್ಟಮನ್ “ಬಾಕ್ಸ್ ಕಾಮೆರಾ” ಕಂಡು ಹಿಡಿದು, ಅದಕ್ಕೆ ತಕ್ಕಂತಹ ಫೋಟೋ ಫಿಲ್ಮ್ ತಯಾರಿಸಿ ಫೋಟೋಗ್ರಾಫಿಯನ್ನು ಮತ್ತಷ್ಟು ಜನಪ್ರಿಯಗೊಳಿಸಿದ. ಆಗ ಆತನಿಗೆ ಕೇವಲ ೨೮ ವರ್ಷಗಳು.
ಇಲ್ಲಿಯವರೆಗೂ ಕೇವಲ ಸ್ಥಿರ ಚಿತ್ರಗಳನ್ನು ತಯಾರಿಸುವುದರಲ್ಲಿ ಮಗ್ನರಾಗಿದ್ದ ವಿಜ್ಞಾನಿಗಳು ಚಲನಚಿತ್ರದತ್ತ ತಮ್ಮ ಗಮನ ಹರಿಸಿದರು. ೧೮೭೭ರಲ್ಲಿ ಧ್ವನಿಮುದ್ರಣ ಮಾಡುವುದರಲ್ಲಿ ಯಶಸ್ಸು ಗಳಿಸಿದ ಎಡಿಸನ್ ಆಮೇಲೆ ಅತ್ತ ಕಡೆ ಗಮನ ಹರಿಸಲಿಲ್ಲ. ಹಾಗೆಂದು ಅವನು ಸುಮ್ಮನಿರಲಿಲ್ಲ. ಆತನಿಗೆ “Wizard of West Orange,” ಎಂದೇ ಗುರುತಿಸಲಾಗುತ್ತಿತ್ತು ಅವನ ಹೆಸರಿನಲ್ಲಿ ಸಾವಿರಕ್ಕೂ ಹೆಚ್ಚು ಪೇಟೆಂಟುಗಳಿದ್ದವು.
“ಸಾರ್, ಒಬ್ಬನ ಜೀವಮಾನದ ಕಾಲದಲ್ಲಿ ಇಷ್ಟೆಲ್ಲಾ ಕೆಲಸಗಳನ್ನು ಮಾಡಲು ಸಾಧ್ಯವಾ? ಅವರು ಊಟ ತಿಂಡಿ ಏನೂ ತಿನ್ನುತ್ತಿರಲಿಲ್ಲವಾ? ಅವರಿಗೆ ಅಷ್ಟೊಂದು ಸಮಯವೆಲ್ಲಿತ್ತು?” ಇದು ಕೃಷ್ಣನ ಅನುಮಾನ
ಅದಕ್ಕೆ ಉತ್ತರವಾಗಿ ನವೀನ್ ಹೇಳಿದ. “ಸರಿಯಾಗಿ ಕೇಳಿದೆ ಕಣೋ. ನಿನ್ನ ಅನುಮಾನ ನಾನು ಪರಿಹರಿಸುತ್ತೇನೆ. ಎಡಿಸನ್ ತಾನೊಬ್ಬನೇ ಕೆಲಸ ಮಾಡುತ್ತಿರಲಿಲ್ಲ. ಅವನ ಬಳಿ ಸಮರ್ಥರಾದ ಅನೇಕ ವಿಜ್ಞಾನಿಗಳು ಕೆಲಸ ಮಾಡುತ್ತಿದ್ದರು. ಅವರಿಗೆ ಇವನು ತನ್ನ ಯೋಜನೆಗಳನ್ನು ಹೇಳಿ, ಮಾರ್ಗದರ್ಶನ ಮಾಡಿ ಅನುಕೂಲಗಳನ್ನು ಕಲ್ಪಿಸಿ ಕೊಡುತ್ತಿದ್ದನು. ತಾನೂ ಕೆಲಸ ಮಾಡುತ್ತಿದ್ದನು. ಎಷ್ಟೋ ಬಾರಿ ಎಡಿಸನ್ ಕಂಡುಹಿಡಿದನೆನ್ನುವ ವಿಧಾನಗಳನ್ನು ಸಂಪೂರ್ಣವಾಗಿ ಆತನ ಸಹಾಯಕರೇ ಕಂಡುಹಿಡಿದಿದ್ದಿರಬಹುದು. ಆದರೆ ಅದರ ಕೀರ್ತಿ ಮಾತ್ರ ಆತನಿಗೆ ಸಲ್ಲುತ್ತಿತ್ತು. ಇದರ ಬಗ್ಗೆ ಅನೇಕ ವಿವಾದಗಳೂ ಆಗುತ್ತಿದ್ದವಂತೆ. ಆದರೆ ಒಂದು ವಿಷಯ. ಅವರೆಲ್ಲರೂ ಬಹಳ ಶ್ರದ್ಧೆಯಿಂದ ಕೆಲಸ ಮಾಡುತ್ತಿದ್ದರು. ತಮ್ಮ ಗುರಿ ತಲುಪಬೇಕೆಂಬ ಛಲ ಎಲ್ಲರಲ್ಲೂ ಇತ್ತು.”
“ಸರಿಯಾಗಿ ಹೇಳಿದೆ ನವೀನ್, ಮನುಷ್ಯನಿಗೆ ತಾನು ಏನಾದರೂ ಮಾಡಿ ಗೆಲ್ಲುತ್ತೇನೆಂಬ ಛಲ ಬಹಳ ಮುಖ್ಯ. ನಮ್ಮ ದೇಶದ ಸರ್ ಸಿ.ವಿ.ರಾಮನ್, ಸರ್ ಎಂ.ವಿಶ್ವೇಶ್ವರಯ್ಯ ಇಂತಹವರನ್ನು ನಾವು ಇಲ್ಲಿ ನೆನಪು ಮಾಡಿಕೊಳ್ಳಬೇಕು. ಈ ಮಹನೀಯರು ಸಮಯವನ್ನು ವ್ಯರ್ಥವಾಗಿ ಕಳೆಯುತ್ತಿರಲಿಲ್ಲ. ಆದ್ದರಿಂದಲೇ ಅವರು ತಮ್ಮ ಜೀವನದಲ್ಲಿ ಅನೇಕ ಸಾಧನೆಗಳನ್ನು ಮಾಡಿ, ಅಪಾರ ಯಶಸ್ಸನ್ನು ಗಳಿಸಿದರು.” ಎಂದು ನಾಗರಾಜ್ ಸಮಯದ ಮಹತ್ವವನ್ನು ಮಕ್ಕಳಿಗೆ ತಿಳಿಸಿದರು.
ನವೀನ್ ತಾನು ಓದುವುದು ಸಾಕೆಂದು ಬರೆದಿದ್ದ ಹಾಳೆಗಳನ್ನು ವಿನಯ್‌ಗೆ ಕೊಟ್ಟು ಮುಂದೆ ಓದುವಂತೆ ಹೇಳಿದ.
-೧೮೮೮ರಲ್ಲಿ ಎಡಿಸನ್ ಪ್ರಯೋಗಶಾಲೆಗೆ ಎಡ್‌ವರ್ಡ್ ಮೇಬ್ರಿಡ್ಜ್ ಭೇಟಿ ನೀಡಿ ಇಬ್ಬರೂ ಸೇರಿ ಚಲನಚಿತ್ರ ತಂತ್ರವನ್ನು ಕಂಡುಹಿಡಿಯಬೇಕೆಂದು ಸೂಚಿಸಿ, ತಾನು ಆಗಲೇ ತಯಾರಿಸಿದ್ದ ಜ಼ೋಪ್ರಾಕ್ಸಿಸ್ಕೋಪ್ (Zoopraxiscope) ಎಂಬ ಯಂತ್ರವನ್ನು ತೋರಿಸಿದ. ಎಡಿಸನ್ ಆತನ ಜೊತೆ ಕೆಲಸ ಮಾಡಲು ಒಪ್ಪಿಗೆ ಕೊಡಲಿಲ್ಲ. ಆದರೆ ಸ್ವತಂತ್ರವಾಗಿ ಕೆಲಸ ಮಾಡಲು ಪ್ರಾರಂಭಿಸಿದ. ಆ ಕೂಡಲೆ ‘ಕಿವಿಗೆ ಫೋನೋಗ್ರಾಫ್ ಮಾಡಿದ ಕೆಲಸವನ್ನು, ಕಣ್ಣಿಗೆ ಮಾಡುವಂತಹ ಯಂತ್ರವನ್ನು ನಾನು ತಯಾರಿಸುತ್ತೇನೆ’ ಎಂದು ಘೋಷಿಸಿದ. ಅಂದರೆ ಚಲಿಸುತ್ತಿರುವ ಚಿತ್ರಗಳನ್ನು ಮುದ್ರಿಸಿ ಮರುಚಾಲನೆ ಮಾಡುವ ಯಂತ್ರ. ಅದಕ್ಕೆ ಆತ “ಕೈನೆಟೋಸ್ಕೋಪ್” ಎಂದು ಹೆಸರಿಸಿದ. ಗ್ರೀಕ್ ಭಾಷೆಯಲ್ಲಿ “ಕೈನೆಟೋ” ಎಂದರೆ ಚಲನೆ, “ಸ್ಕೋಪ್” ಎಂದರೆ ಗಮನಿಸುವುದು, ನೋಡುವುದು ಎಂಬ ಅರ್ಥ ಬರುತ್ತದೆ.
ಈ ಗುರಿಯನ್ನು ತಲುಪಲು ಅನೇಕ ಪ್ರಯೋಗಗಳನ್ನು ಮಾಡುತ್ತಿದ್ದರು. ಅದೇ ಸಮಯದಲ್ಲಿ ಈಸ್ಟಮನ್ ಕಂಪನಿಯವರು ತಯಾರಿಸಿದ ಸೆಲ್ಯುಲಾಯ್ಡ್ ಫಿಲ್ಮ್ ಸುರುಳಿಗಳು ದೊರಕಿದ ಮೇಲೆ ಇವರಿಗೆ ಯಶಸ್ಸು ಸಿಕ್ಕಿತು. ಇವರು ೧೮೯೨ರಲ್ಲಿ ಸಾರ್ವಜನಿಕವಾಗಿ ಪ್ರದರ್ಶಿಸಿದ ‘ಕೈನೆಟೊಗ್ರಾಫ್” ನಲ್ಲಿ ೫೦ಅಡಿ ಉದ್ದದ ಸೆಲ್ಯುಲಾಯ್ಡ್ ಫಿಲ್ಮ್ ಬಳಸಿದರು. ಈ ಫಿಲ್ಮ್ ಅನ್ನು ಒಂದು ಮರದ ಪೆಟ್ಟಿಗೆಯಲ್ಲಿ ತಿರುಗುವ ಗಾಲಿಗಳಿಗೆ ಸುತ್ತಿ, ಅದನ್ನು ಸರಿಯಾದ ವೇಗದಲ್ಲಿ ಚಾಲನೆ ಮಾಡಲು ವಿದ್ಯುಚ್ಛಕ್ತಿಯಿಂದ ಓಡುವ ಮೋಟರನ್ನು ಬಳಸಿದರು. ಫಿಲ್ಮ್ ಚಾಲನೆಯಲ್ಲಿದ್ದಾಗ, ಪೆಟ್ಟಿಗೆಯ ಒಂದು ಭಾಗದಲ್ಲಿ ಚಿಕ್ಕ ತೂತಿನ ಮೂಲಕ ನೋಡಿದಾಗ ಚಿತ್ರದ ಪಾತ್ರಗಳು ಚಲಿಸುವಂತೆ ಕಾಣುತ್ತಿತ್ತು, ಇದಕ್ಕೆ ಮತ್ತಷ್ಟು ಪರಿಣಾಮ ಸೇರಿಸಲು ಫಿಲ್ಮ್ ಹಿಂದೆ ಒಂದು ದೀಪವನ್ನು ಅಳವಡಿಸಲಾಗಿತ್ತು. ಅಷ್ಟೇ ಅಲ್ಲದೆ ಚಿತ್ರದ ಗಾತ್ರ ಹಿಗ್ಗಿಸಲು ಮಸೂರಗಳನ್ನೂ ಬಳಸಿದ್ದರು. ಹೀಗೆ ವಿಜ್ಞಾನದ ವಿವಿಧ ವಿಭಾಗಗಳಲ್ಲಿ ಹೊಸಹೊಸ ಸಂಶೋಧನೆಗಳಾಗುತ್ತಿದ್ದ ಹಾಗೆ ಅವುಗಳ ಪ್ರಯೋಜನ ಪಡೆದು ಹೆಚ್ಚು ಸಂಕೀರ್ಣವಾದ ಯಂತ್ರಗಳನ್ನು ಪಡೆಯಲು ಸಾಧ್ಯವಾಯಿತು.
“ಹೌದಲ್ಲವಾ ಸಾರ್, ಒಂದು ಚಲನಚಿತ್ರ ಯಂತ್ರ ತಯಾರಿಸಲು, ಕೆಮಿಸ್ಟ್ರಿ, ಫಿಸಿಕ್ಸ್, ಮೆಕ್ಯಾನಿಕಲ್ ಇಂಜನಿಯರಿಂಗ್ ಎಲ್ಲಾ ಗೊತ್ತಿರಬೇಕು. ಬೆಳಕು, ಶಬ್ದ, ಇಲೆಕ್ಟ್ರಿಸಿಟಿ ಎಲ್ಲದರ ಗುಣಗಳು ತಿಳಿದಿರಬೇಕು.” ಎಂದು ಉಲ್ಲಾಸ್ ಉದ್ಗರಿಸಿದ
“ಹುಂ, ಮಾನವ ಜನಜೀವನವೇ ಹಾಗಲ್ಲವೇ? ನಾವು ಬೇರೆಯಾಗಿ, ಯಾರ ಜೊತೆಯೂ ಬೆರೆಯದೆ, ಸಂಪರ್ಕಹೊಂದದೆ, ವಿಷಯಗಳನ್ನು ತಿಳಿದುಕೊಳ್ಳದೆ, ದೂರವಾಗಿ ಉಳಿದರೆ ಪ್ರಗತಿ ಹೊಂದುವುದು ಸಾಧ್ಯವಿಲ್ಲ. ಈಗ ನೋಡಿ ಪ್ರಪಂಚದಲ್ಲಿ ಎಲ್ಲಾ ವಿಷಯಗಳೂ ಎಲ್ಲರಿಗೂ ಲಭ್ಯವಾಗುತ್ತಿದೆ. ಒಳ್ಳೆಯ ವಿಷಯವಾಗಲೀ, ಅನಾಹುತ-ಅಪಘಾತಗಳಾಗಲೀ ಎಲ್ಲಿ ನಡೆದರೂ ಪ್ರಪಂಚದ ಜನರೆಲ್ಲಾ ಸ್ಪಂದಿಸುತ್ತಾರೆ. ಹೀಗಾಗಿ ಈ ಕಳೆದ ಶತಮಾನದಲ್ಲಿ ಅನೇಕ ಅದ್ಭುತ ಬೆಳವಣಿಗೆಗಳಾಗಿವೆ.” ಎಂದು ನಾಗರಾಜ್ ಸಹಜೀವನದ ಸಾರವನ್ನೇ ಹೇಳಿದರು.
ಹೀಗೆಯೇ ಮುಂದುವರಿದು ಬೆಳವಣಿಗೆಗಳಾಗುತ್ತಿದ್ದು ೧೮೮೮ ರಲ್ಲಿ ಕೊಡಕ್ ಕಂಪನಿಯವರು ಫಿಲ್ಮ್ ಹಾಕಬಹುದಾದ ಕ್ಯಾಮೆರಾ ತಯಾರಿಸಿದರು. ಇದರಲ್ಲಿ ೨-೧/೨ ಇಂಚು ವ್ಯಾಸವುಳ್ಳ ವೃತ್ತಾಕಾರದ ನೂರು ಚಿತ್ರಗಳನ್ನು ಸೆರೆ ಹಿಡಿಯಬಹುದಾಗಿತ್ತು. ೧೯೦೭ರ ಹೊತ್ತಿಗೆ ಬಣ್ಣದ ಚಿತ್ರ ಸೆರೆ ಹಿಡಿಯಬಲ್ಲ ಫಿಲ್ಮ್‌ಗಳು ಮಾರುಕಟ್ಟೆಗೆ ಬಂತು. ೧೯೧೭ರಲ್ಲಿ ಟೋಕಿಯೋದಲ್ಲಿ ನಿಕಾನ್ ಕ್ಯಾಮೆರಾಗಳನ್ನು ತಯಾರಿಸುವ ಸಂಸ್ಥೆ ಸ್ಥಾಪಿತವಾಯಿತು. ಫಿಲ್ಮ್ ಮತ್ತು ಮಸೂರಗಳು- ಈ ಎರಡೂ ವಿಭಾಗಗಳಲ್ಲಿ ಅನೇಕ ಅವಿಷ್ಕಾರಗಳು ಆಗುತ್ತಲೇ ಇದ್ದವು. ೧೯೩೨ರಲ್ಲಿ ಬಣ್ಣದ ಚಲನಚಿತ್ರಗಳೂ ತಯಾರಿಸಲು ಸಾಧ್ಯವಾಗುವಂತೆ ಕ್ಯಾಮೆರಾಗಳನ್ನು ಅಭಿವೃದ್ಧಿ ಪಡಿಸಿದರು. ೧೯೩೪ರಲ್ಲಿ ಈಗ ಪ್ರಸಿದ್ದವಾಗಿರುವ ಫ್ಯುಜಿ ಸಂಸ್ಥೆ ಪ್ರಾರಂಭವಾಯಿತು. ಈ ಕಂಪನಿಯಲ್ಲಿ ಮಸೂರ ಕ್ಯಾಮೆರಾ ಹಾಗೂ ಫಿಲ್ಮ್ ಎಲ್ಲವನ್ನೂ ಒಂದೇ ಸೂರಿನಡಿ ತಯಾರಿಸಲಾರಂಭಿಸಿದರು. ಈ ಸಮಯದಲ್ಲಿ ಎರಡನೆ ಮಹಾಯುದ್ಧ ಪ್ರಾರಂಭವಾಯಿತು. ಆ ಕಾಲದಲ್ಲಿ ಅನೇಕ ಸಾಹಸಿಗರು ಯುದ್ಧದ ದೃಶ್ಯಗಳನ್ನೂ ಚಿತ್ರಿಸಿ ಅನೇಕ ಪತ್ರಿಕೆಗಳಿಗೆ ತಲುಪಿಸುತ್ತಿದ್ದರು.
ಮುಂದೆ ಬಂದ ಫೋಟೋಗ್ರಾಫಿ ತಾಂತ್ರಿಕತೆಯಲ್ಲಿ ಗಮನಾರ್ಹವಾದುದೆಂದರೆ ೧೯೪೮ರಲ್ಲಿ  ಜಪಾನಿನ ಪೆನ್ಟಾಕ್ಸ್ ಕಂಪನಿಯವರು ಸ್ವಯಂಚಾಲಿತ ಡಯಾಫ್ರಮ್ ಬಳಕೆಗೆ ತಂದರು. ಪೋಲರಾಯ್ಡ್ ಸಂಸ್ಥೆಯವರು ತಕ್ಷಣವೇ ಚಿತ್ರ ನೀಡುವ ಪೋಲರಾಯ್ಡ್ ತಂತ್ರಜ್ಞಾನವೆಂದೇ ಕರೆಯಲಾಗುವ ಕ್ಯಾಮೆರಾಗಳನ್ನು ಮಾರುಕಟ್ಟೆಗೆ ತಂದರು. ಈ ವಿಧಾನದಲ್ಲಿ, ಚಿತ್ರ ಸೆರೆ ಹಿಡಿದ ಮೇಲೆ ಫಿಲ್ಮ್ ಕ್ಯಾಮೆರಾದಿಂದ ಆಚೆ ಬಂದು ಒಂದೆರಡು ನಿಮಿಷಗಳಲ್ಲಿ ಚಿತ್ರವಾಗಿ ಬದಲಾಗುತ್ತದೆ. ಆದರೆ ಇದರ ಗುಣಮಟ್ಟವೇನೂ ಉತ್ತಮವಾಗಿರುವುದಿಲ್ಲ. ಮತ್ತು ಇದರಿಂದ ಮತ್ತೆಮತ್ತೆ ಚಿತ್ರಗಳನ್ನು ಮುದ್ರಿಸಲಾಗುವುದಿಲ್ಲ.
“ನಾನು ಇಂತಹ ಫೋಟೋ ತೆಗೆಸಿಕೊಂಡಿದ್ದೇನೆ. ಕಳೆದ ಸಲ ಮೈಸೂರಿಗೆ ಹೋಗಿದ್ದಾಗ ಅರಮನೆಯ ಮುಂದೆ ಇಂತಹ ಫೋಟೋ ತೆಗೆಯುತ್ತಾ ಇದ್ದರು. ನಮ್ಮ ಮನೆಯವರೆಲ್ಲ ಒಟ್ಟಿಗೆ ಫೋಟೋ ತೆಗೆಸಿಕೊಂಡೆವು. ತಕ್ಷಣ ಫೋಟೋ ನೋಡಕ್ಕೆ ಒಂದು ತರ ಮಜಾ.” ಎಂದು ಋತ್ವಿಕ್ ತನ್ನ ಅನುಭವ ಹೇಳಿದ.
“ಹೌದು, ತಾಜ್‌ಮಹಲ್ ಮುಂದೇನೂ ಹೀಗೆ ತೆಗೆಯುತ್ತಾ ಇರುತ್ತಾರೆ. ಹೆಚ್ಚು ಕಡಿಮೆ ಎಲ್ಲಾ ಪ್ರಸಿದ್ಧ ಪ್ರವಾಸಿ ತಾಣಗಳಲ್ಲಿ ಇದು ಮಾಮೂಲು” ಎಂದು ಸಾಗರ್ ತನ್ನ ಧ್ವನಿಗೂಡಿಸಿದ.
-೧೯೪೮ರಲ್ಲಿ ಮತ್ತೊಂದು ವಿಶೇಷವೆಂದರೆ ಮೊದಲ SLR(single lens reflex) ಕ್ಯಾಮೆರಾಗಳು ಸಾರ್ವಜನಿಕವಾಗಿ ದೊರಕುವಂತೆ ಮಾರುಕಟ್ಟೆಗೆ ಬಿಡುಗಡೆಯಾಗಿದ್ದು.
ಇಷ್ಟಕ್ಕೇ ನಿಲ್ಲದ ಈ ಫೋಟೋಗ್ರಾಫಿಯ ಓಟ ೧೯೬೩ರಲ್ಲಿ ಈಗಾಗಲೇ ಪೋಲೋರಾಯ್ಡ್ ಫೋಟೋಗಳ ಬಗ್ಗೆ ಹೇಳಿದೆವಲ್ಲಾ ಅದೇ ರೀತಿ ಫೋಟೋಗಳನ್ನು(color instant) ತೆಗೆದ ತಕ್ಷಣ ಫಿಲ್ಮ್‌ನಿಂದ ಬಣ್ಣದ ಚಿತ್ರವನ್ನು ಪಡೆಯುವ ಹಂತಕ್ಕೆ ತಲುಪಿತು. ನೆಲದ ಮೇಲಿನ ಓಟ ಸಾಲದೆಂಬಂತೆ ಸಾಗರದ ತಳಕ್ಕೂ ತಲುಪಿತು. ‘ಅಯ್ಯೋ! ಕ್ಯಾಮೆರಾನ ನೀರಿನೊಳಗೆ ತೆಗೆದುಕೊಂಡು ಹೋದರೆ ಕೆಟ್ಟು ಹೋಗುವುದಿಲ್ಲವಾ?’ ಎಂದು ಚಿಂತಿಸಬೇಡಿ. ಅದಕ್ಕೆ ಸಾಕಷ್ಟು ಭದ್ರತೆಯನ್ನು ಮಾಡಿಯೇ ನಿಕಾನ್ ಕಂಪನಿಯವರು ಕ್ಯಾಮೆರಾ ತಯಾರಿಸಿದ್ದರು.
೧೯೭೫ರಲ್ಲಿ ಒಂದು ಅದ್ಭುತ ಬದಲಾವಣೆಯಾಯಿತು. ಸ್ಟೀವ್ ಸಾಸನ್ ಕೊಡಕ್ ಕಂಪನಿಯಲ್ಲಿ ಮೊದಲ ಸಿಸಿಡಿ(CCD) ಕ್ಯಾಮೆರಾವನ್ನು ತಯಾರಿಸಿದ. – ಹೀಗೆ ವಿನಯ್ ಓದುತ್ತಿದ್ದಂತೆಯೇ
“ಸಾರ್, ಸಾರ್” ಎಂದು ಕೃಷ್ಣ ಎರಡು ಬಾರಿ ಕೂಗಿದ. ಆಗಲೇ ಎಲ್ಲರಿಗೂ ಸಮಯದ ಬಗ್ಗೆ ಗಮನ ಬಂತು. ಕೃಷ್ಣನ ಜೈವಿಕ ಗಡಿಯಾರ ಯಾವ ಕಾರಣಕ್ಕೂ ನಿಲ್ಲುತ್ತಿರಲಿಲ್ಲ. ಅಷ್ಟರಲ್ಲಿ ಕೃಷ್ಣ “ಸಾರ್ ಪಕೋಡ ತಿಂದು ಸುಮಾರು ಒಂದೂವರೆ ಶತಮಾನವಾಯಿತು.” ಎಂದು ಹೇಳಿದ. ಅಂದರೆ ಮನೆಗೆ ಹೋಗಿ ಊಟಮಾಡುವ ಸಮಯವಾಯಿತು ಎಂದು ಸೂಚ್ಯವಾಗಿ ಹೇಳಿದ.
ಮೇಷ್ಟ್ರಿಗೆ ಕೃಷ್ಣನ ಭಾಷೆ ಅರ್ಥವಾಯಿತು. ಆದರೂ “ಹಾಗೆಂದರೇನೋ? ಇವತ್ತು ತಾನೆ ನೀನೆ ತಂದಿದ್ದೆಯಲ್ಲ?’ ಎಂದು ಮೇಷ್ಟ್ರು ಹೇಳಿದಾಗ ಅವನು “ಅದೇ ಸಾರ್, ೧೮೨೭ನೆಯ ವರ್ಷದಲ್ಲಿ ನೈಪ್ಸ್ ಎಂಬ ಫ್ರೆಂಚ್ ವಿಜ್ಞಾನಿ ಫೋಟೋ ತೆಗೆಯುವಾಗಲೇ ನಾವು ಪಕೋಡ ತಿಂದದ್ದು. ಈಗ ೧೯೭೫ನೆಯ ಇಸವಿಗೆ ತಲುಪಿದ್ದೇವೆ.” ಎಂದು ಬಾಯಿಬಿಟ್ಟ.
ಅವನ ಮಾತು ಕೇಳಿ ಎಲ್ಲರಿಗೂ ನಗು ಬಂತು. ಅಲ್ಲದೆ ಅವತ್ತಿನ ವಾಚನವೂ ಮುಗಿಯುತ್ತಾ ಬಂದಿತ್ತು. ಎಲ್ಲರಿಗೂ ಕೃಷ್ಣನ ಮಾತು ಸರಿ ಎನಿಸಿತು. ಎದ್ದು ಮನೆಯ ಕಡೆ ಹೊರಟರು. ಹಾಗೆ ಹೋಗುವಾಗ ಮೇಷ್ಟ್ರು ಹುಡುಗರನ್ನು ಕುರಿತು “ಇದುವರೆವಿಗೂ ನೀವು ಓದಿರುವ ವಿಷಯಗಳೆಲ್ಲವನ್ನೂ ನಾನು ಮತ್ತೊಮ್ಮೆ ಓದಬೇಕು. ನನಗೆ ಎಲ್ಲಾ ಹಾಳೆಗಳ ಒಂದು ಪ್ರತಿ ಕೊಡಿ ಎಂದು ಕೇಳಿದರು.” ಆದರೆ ಮೊದಲ ದಿನ ಓದಿದ ಹಾಳೆಗಳನ್ನು ಋತ್ವಿಕ್ ತಂದಿರಲಿಲ್ಲ. ಅದಕ್ಕೆ ಅವನು “ಸಾರ್, ಎಲ್ಲರೂ ಬರೆದ ಹಾಳೆಗಳನ್ನು ಸೇರಿಸಿ, ಜೋಡಿಸಿ ಪಿನ್ ಮಾಡಿ ನಾಳೆ ಬೆಳಿಗ್ಗೆ ನಾನೇ ನಿಮ್ಮ ಮನೆಗೇ ತಂದು ಕೊಡುತ್ತೀನಿ” ಎಂದು ಹೇಳಿದ.
ಆಗ ಉಲ್ಲಾಸ್ “ಏ ಋತ್ವಿಕ್, ಆ ಹಾಳೆಗಳನ್ನು ಮೇಷ್ಟ್ರಿಗೆ ಕೊಡುವುದಕ್ಕೆ ಮುಂಚೆ ನನಗೂ ಒಂದು ಸೆಟ್ ಜ಼ೆರಾಕ್ಸ್ ಮಾಡಿ ಕೊಟ್ಟುಬಿಡು. ಸಾಗರ್ ಕೂಡ ಒಂದು ಸಲ ಓದಬೇಕೆನ್ನುತ್ತಿದ್ದ.” ಎಂದು ತನ್ನ ಬೇಡಿಕೆಯನ್ನು ಮುಂದಿಟ್ಟ.
ಬುಧವಾರ
ಅವತ್ತು ಎಲ್ಲರೂ ಸಮಯಕ್ಕೆ ಸರಿಯಾಗಿ ಬಂದಿದ್ದರು. ಎಲ್ಲರಿಗೂ ಈಗ ಸಾಯಂಕಾಲವಾಗುತ್ತಿದ್ದಂತೆಯೇ ಬಂಡೆಯ ಬಳಿ ಸೇರುವುದು ಅಭ್ಯಾಸವಾಗಿ ಹೋಯಿತು. ಅವರವರಿಗೇ ಅರಿವಿಲ್ಲದಂತೆ ಅವರ ಕಾಲುಗಳು ಆ ಕಡೆ ನಡೆಯುತ್ತಿದ್ದವು. ನಾಗರಾಜ್ ಬಂದವರೇ “ಕೃಷ್ಣ ಇವತ್ತು ನಿನ್ನ ಸೇವಾರ್ಥವಿಲ್ಲವೇ?” ಎಂದು ಕೇಳಿದರು
ಅವನು ಉತ್ತರವಾಗಿ ಸುಮ್ಮನೆ ನಕ್ಕುಬಿಟ್ಟ. ಆದರೆ ಸಾಗರ್ “ಸಾರ್, ಇವತ್ತಿನ ಸೇವಾರ್ಥ ನನ್ನದು. ನಾನು ಆಗ್ರಾದಿಂದ ಪೇಟ್ಹ ತಂದಿದ್ದೇನೆ. ಜೊತೆಗೆ ಖಾರಕ್ಕೆ ನಮ್ಮೂರಿನ ಖಾರಾಮಂಡಕ್ಕಿ ತಂದಿದ್ದೇನೆ.” ಎಂದು ಹೇಳಿದ.
ಅದಕ್ಕೆ ಕೂಡಲೆ ನವೀನ್, “ಏನು ಸಾರ್ ಇವನು ನಮಗೆಲ್ಲಾ ಪೇಟ ಹಾಕಿಬಿಡುತ್ತಾನಾ?” ಎಂದು ತಮಾಷೆ ಮಾಡಿದ
“ಅಯ್ಯೋ, ಪೇಟ್ಹ ಅಂದರೆ ತಲೆಯ ಮೇಲೆ ಹಾಕೊಳ್ಳೋ ಪೇಟ ಅಲ್ಲ ಕಣೋ, ಅದು ಆಗ್ರಾದ ಫೇಮಸ್ ಸಿಹಿ ಮಿಠಾಯಿ. ತಿಂದು ನೋಡು.” ಎಂದು ಎಲ್ಲರ ಮುಂದೆ ಪೇಟ್ಹದ ಡಬ್ಬ ಹಿಡಿಯುತ್ತಾ ಹೋದ. ಆ ಸಂದರ್ಭದಲ್ಲಿ ಕೃಷ್ಣ ಎರಡು ಚೂರು ಪೇಟ್ಹ ತೆಗೆದುಕೊಂಡಿದ್ದನ್ನು ಗಮನಿಸಿಯೂ ಗಮನಿಸಿದಂತೆ ಮುಂದೆ ನಡೆದ. ನಂತರ ಮಂಡಕ್ಕಿ ಪೊಟ್ಟಣಗಳನ್ನು ಎಲ್ಲರಿಗೂ ಕೊಟ್ಟ. ಅಷ್ಟರ ಮಧ್ಯೆ ತಾನು ಪ್ರವಾಸ ಹೋದಾಗ ತೆಗೆದಿದ್ದ ಫೋಟೋಗಳನ್ನೂ ಎಲ್ಲರಿಗೂ ನೋಡುವಂತೆ ತೆಗೆದುಕೊಟ್ಟ. ಎಲ್ಲರೂ ಫೋಟೋಗಳನ್ನು ನೋಡುತ್ತಾ, ನೋಡಿದ ಫೋಟೋಗಳನ್ನು ಪಕ್ಕದವರಿಗೆ ಕೊಡುತ್ತಾ, ಜಾಗಗಳನ್ನೂ, ಜನಗಳನ್ನೂ ಗುರುತಿಸುತ್ತಾ ಮಾತನಾಡುತ್ತಿದ್ದರು.
ಕೆಲವು ಫೊಟೋಗಳನ್ನು ನೋಡಿದ ಮೇಲೆ ನಾಗರಾಜ್ “ಇದೆಲ್ಲಾ ಡಿಜಿಟಲ್ ಕ್ಯಾಮೆರಾದಲ್ಲಿ ತೆಗೆದೆಯಾ ಸಾಗರ್” ಎಂದು ಕೇಳಿದರು.
ಸಾಗರ್ ಹೌದೆಂದು ಉತ್ತರಿಸಿದ. ಅಷ್ಟರಲ್ಲಿ ಉಮೇಶ್ “ನೋಡಿ ಸಾರ್, ಎಷ್ಟು ಚೆನ್ನಾಗಿ ತೆಗೆದಿದ್ದಾನೆ. ಒಳ್ಳೆ ಪ್ರೊಫೆಷಿನಲ್ ತರಹ. ಹಿಮಾಲಯದ ಸೀನರಿಗಳು ಎಷ್ಟು ಚೆನ್ನಾಗಿ ಬಂದಿವೆ. ತಾಜಮಹಲ್ ಕೂಡ ಬೊಂಬಾಟ್ ಆಗಿ ಬಿದ್ದಿದೆ ಅಲ್ವಾ?” ಎಂದು ಫೋಟೋಗಳನ್ನು ನೋಡಿ ಸಂತೋಷದಿಂದ ಉದ್ಗಾರ ಮಾಡಿದ.
ಅದಕ್ಕೆ ಉಲ್ಲಾಸ್ ನಗುತ್ತಾ “ಲೋ ಮರಿ. ತಾಜ್‌ಮಹಲ್ ಬೊಂಬಾಟ್ ಆಗಿ ಬಿದ್ದಿಲ್ಲ. ಈಗ ತಾನೆ ಪ್ರಪಂಚದ ಏಳು ಅದ್ಭುತಗಳಲ್ಲಿ ಅದೂ ಒಂದು ಎಂದು ಮಿಲಿಯನ್‌ಗಟ್ಟಲೆ ಓಟುಗಳಿಂದ ಗೆದ್ದು ಜಂಭದಿಂದ ಎದ್ದು ನಿಂತಿದೆ. ಅಪ್ಪಿತಪ್ಪಿ ಅದನ್ನು ‘ಬಿದ್ದಿದೆ’ ಎಂದು ಹೇಳಬೇಡ” ಎಂದು ಎಚ್ಚರಿಕೆಯ ಧ್ವನಿಯಲ್ಲಿ ತಮಾಷೆ ಮಾಡಿದ.
“ನೋಡಿ ಸಾರ್, ಈ ಡಿಜಿಟಲ್ ಕ್ಯಾಮೆರಾಗಳು ಬಂದ ಮೇಲೆ ಯಾರು ಬೇಕಾದರೂ ಫೋಟೋ ತೆಗೆಯಬಹುದು. ಫೋಟೋ ತೆಗೆಯುವುದು ಮಕ್ಕಳ ಆಟವಾಗಿ ಹೋಗಿದೆ ಅಲ್ವಾ?” ಎಂದು ಹೇಳಿ “ಅದಿರ‍್ಲಿ ಈ ಫೋಟೋಗಳಿಗೆ ನೆಗಟೀವ್ ಅನ್ನುವುದೇ ಇರುವುದಿಲ್ಲ ಅಲ್ವಾ?” ಎಂದು ಪ್ರಶ್ನಿಸಿದವನು ಋತ್ವಿಕ್.
ಅಷ್ಟರಲ್ಲಿ ತಿಂಡಿ ಹಂಚಿ ಮುಗಿಸಿದ್ದ ಸಾಗರ್ “ಸ್ವಲ್ಪ ತಡೆಯಿರೋ. ನಿಮ್ಮ ಎಲ್ಲಾ ಅನುಮಾನಗಳಿಗೆ ಉತ್ತರ ನಾನು ಕೊಡುತ್ತೇನೆ” ಎಂದು ಹೇಳಿದ.
ಹಿಂದಿನ ದಿನ ಓದುವುದನ್ನು ನಿಲ್ಲಿಸಿದ್ದ ವಿನಯ್ ಮುಂದುವರಿಸಿದ.
೧೯೭೫ರಲ್ಲಿ ಒಂದು ಅದ್ಭುತ ಬದಲಾವಣೆಯಾಯಿತು. ಸ್ಟೀವ್ ಸಾಸನ್ ಕೊಡಕ್ ಕಂಪನಿಯಲ್ಲಿ ಮೊದಲ ಸಿಸಿಡಿ(CCD) ಕ್ಯಾಮೆರಾವನ್ನು ತಯಾರಿಸಿದ. CCD ಎನ್ನುವುದಕ್ಕೆ  ವಿಸ್ತರಣೆ – Charge Coupled Device- ಡಿಜಿಟಲ್ ಕ್ಯಾಮೆರಾಗಳಲ್ಲಿ ಇದನ್ನು ಪ್ರತಿಬಿಂಬ ಸಂವೇದಕಗಳಾಗಿ (ಸೆನ್ಸರ್)ಬಳಸುತ್ತಾರೆ. ಸಿಸಿಡಿಯಲ್ಲಿ ಮಿಲಿಯನ್‌ಗಟ್ಟಲೆ ಪಿಕ್ಸೆಲ್‌ಗಳು ಇರುತ್ತವೆ ಮತ್ತು ಪ್ರತಿಯೊಂದು ಸೂಕ್ಷ್ಮ ಪಿಕ್ಸೆಲ್, ತನ್ನ ಮೇಲೆ ಬಿದ್ದ ಬೆಳಕಿನ ಕಿರಣಗಳನ್ನು ಇಲೆಕ್ಟ್ರಾನ್‌ಗಳಾಗಿ ಪರಿವರ್ತಿಸುತ್ತದೆ. ಪ್ರತಿ ಪಿಕ್ಸೆಲ್‌ನಲ್ಲಿ ಶೇಖರವಾದ ಚಾರ್ಜ್ ಅಂದರೆ ಇಲೆಕ್ಟ್ರಾನಿನ ಸಂಖ್ಯೆಯನ್ನು ಅಳೆದು ಅದನ್ನು ಒಂದು ನಿರ್ದಿಷ್ಟ ಆಂಕಿಕ ಮೌಲ್ಯವಾಗಿ ಪರಿವರ್ತನೆ ಮಾಡಲಾಗುತ್ತದೆ. ಹೀಗೆ ಚಿತ್ರ ಮಾಹಿತಿಯನ್ನು ಡಿಜಿಟಲ್ ಮಾಧ್ಯಮಕ್ಕೆ ಪರಿವರ್ತಿಸುವ ಪ್ರಯೋಗ ಯಶಸ್ವಿಯಾಯಿತು. ಇಲೆಕ್ಟ್ರಾನಿಕ್ ಕ್ಷೇತ್ರದಲ್ಲಿ, ಕಂಪ್ಯೂಟರ್‌ಗಳಲ್ಲಿ ಹೊಸ ಆವಿಷ್ಕಾರಗಳಾದಂತೆಲ್ಲಾ ಸಾದೃಶ್ಯ ಮಾಧ್ಯಮಕ್ಕಿಂತ ಅಂದರೆ ಅನಲಾಗ್ ಮಾಧ್ಯಮಕ್ಕಿಂತ ಫೋಟೋಗ್ರಾಫಿ ಡಿಜಿಟಲ್ ಮಾಧ್ಯಮದತ್ತಲೇ ವಾಲಲು ಪ್ರಾರಂಭಿಸಿತು. ಪ್ರಸಿದ್ಧ ಫೋಟೋ ಕಂಪನಿಗಳಲ್ಲೊಂದಾದ ಸೋನಿ ಕಂಪನಿಯವರು ೧೯೮೨ರಲ್ಲಿ ವಿಡಿಯೋ ಕ್ಯಾಮೆರಾ ತಯಾರಿಸಿದರು. ೧೯೮೫ರಲ್ಲಿ ಮಿನೋಲ್ಟಾ ಕಂಪನಿಯವರು ಸ್ವಯಂಚಾಲಿತವಾಗಿ ಚಿತ್ರವನ್ನು ಕೇಂದ್ರೀಕರಿಸಿಕೊಳ್ಳುವ (autofocus SLR) ಕ್ಯಾಮೆರಾ ತಯಾರಿಸಿದರು. ಈ ಎಲ್ಲ ಆನುಕೂಲತೆಗಳಿಂದ ಈಗ ಫೋಟೋ ತೆಗೆಯಲು ಯಾವ ಹೆಚ್ಚಿನ ಕುಶಲತೆಯೂ ಬೇಕಿಲ್ಲ. ಆದರೆ ಈ ಎಲ್ಲಾ ಅನುಕೂಲಗಳನ್ನೂ ಬಳಸಿಕೊಂಡ ಮೇಲೂ ಉತ್ತಮ ಚಿತ್ರಗಳನ್ನು ತೆಗೆಯಲು, ಇಲ್ಲಿ ಉತ್ತಮ ಚಿತ್ರ ಎಂಬ ಪದವನ್ನು ಚೆನ್ನಾಗಿ ಕೇಳಿಸಿಕೊಳ್ಳಿ, ಕುಶಲತೆ, ಅನುಭವ ಎಲ್ಲವೂ ಬೇಕು.
ಒಟ್ಟಿನಲ್ಲಿ ಹೇಳುವುದಾದರೆ, ೨೦ನೆಯ ಶತಮಾನದ ಕೊನೆಯ ಭಾಗದಲ್ಲಿ ಅಂದರೆ ಇಲೆಕ್ಟ್ರಾನಿಕ್ ಸಂಶೋಧನೆಗಳು ಹೆಚ್ಚಿದಂತೆ, ಪಠ್ಯ, ಧ್ವನಿ ಮತ್ತು ಚಿತ್ರ ಮಾಹಿತಿಯನ್ನು ಆಯಾ ಮಾಧ್ಯಮಗಳಲ್ಲಿ ಸಂಗ್ರಹಿಸಿಟ್ಟುಕೊಳ್ಳುವ ತಾಂತ್ರಿಕತೆ ಪ್ರಪಂಚದಲ್ಲಿ ಎಲ್ಲ ಕಡೆಯೂ ಲಭ್ಯವಾಯಿತೆಂದು ಹೇಳಬಹುದು. ಅಂದರೆ ಪಠ್ಯವನ್ನು ಕಾಗದದ ಮೇಲೆ ಬರೆಯುವುದು ಅಥವಾ ಮುದ್ರಿಸುವುದು, ಶಬ್ದವನ್ನು ಮಾಗ್ನೆಟಿಕ್ ಟೇಪುಗಳ ಮೇಲೆ ಮತ್ತು ಚಿತ್ರವನ್ನು ಫಿಲ್ಮ್‌ಗಳ ಮೇಲೆ ಮುದ್ರಿಸುವುದು ಪರಿಚಿತವಾಗಿತ್ತು. ಅಲ್ಲದೆ ಸೆರೆಹಿಡಿದ ಚಿತ್ರಗಳನ್ನು ಮುದ್ರಿಸಿ ಅನೇಕ ಪ್ರತಿಗಳನ್ನು ಮಾಡಬಹುದಾಗಿತ್ತು. ಪುಸ್ತಕಗಳಲ್ಲಿ ಚಿತ್ರ ಮುದ್ರಿಸಲು ಸಾಧ್ಯವಾಗುವಂತೆ ವಿವಿಧ ಗುಣಮಟ್ಟದ ಕಾಗದ ದೊರೆಯುತ್ತಿತ್ತು. ಮನೆಮನೆಗಳಲ್ಲಿ ಧ್ವನಿ ಮುದ್ರಣ ಮಾಡುವಷ್ಟು ಧ್ವನಿಮುದ್ರಣ ತಾಂತ್ರಿಕತೆ ಮುಂದುವರಿಯಿತು. ಮಾರುಕಟ್ಟೆಯಲ್ಲಿ ಅನೇಕ ಬಗೆಯ ಧ್ವನಿಮುದ್ರಕಗಳು ಅದಕ್ಕೆ ಪೂರಕವಾಗಿ ಧ್ವನಿವರ್ಧಕಗಳು ಮತ್ತಿತರ ಸಾಮಗ್ರಿಗಳು ದೊರೆಯುತ್ತಿದ್ದವು. ಚಿತ್ರ ತೆಗೆಯುವುದು, ವಿಡಿಯೋ ಚಿತ್ರಗಳನ್ನು ತೆಗೆಯುವುದು ಸಾಮಾನ್ಯವಾಯಿತು. ಕೇವಲ ಸ್ಟುಡಿಯೋಗಳಲ್ಲದೆ ಸಭೆ, ಸಮಾರಂಭ, ಮದುವೆ ಇತ್ಯಾದಿ ಅನೇಕ ಸಂದರ್ಭಗಳ ಚಿತ್ರೀಕರಣ ಮಾಡುವುದು ಸಾಮಾನ್ಯವಾಯಿತು. ಹಾಗೆ ಚಿತ್ರೀಕರಿಸುವಾಗ ಧ್ವನಿಯನ್ನೂ ಅದರೊಂದಿಗೇ ಮುದ್ರಿಸುವ ಕಾರ್ಯವನ್ನೂ ಮಾಡುವ ಸೌಕರ್ಯವೂ ಲಭ್ಯವಾಯಿತು.
“ಈಗಂತೂ ಮನೆಗಳಲ್ಲಿ ಸಣ್ಣಪುಟ್ಟ ಸಮಾರಂಭಗಳಿಗೆ, ಅಷ್ಟೇ ಏಕೆ ತಮ್ಮ ಮಕ್ಕಳ ಬೆಳೆವಣಿಗೆಯ ಪ್ರತಿಯೊಂದು ಹಂತವನ್ನೂ ತಂದೆತಾಯಿಯರು ಚಿತ್ರೀಕರಿಸಿಡುತ್ತಾರೆ. ಚಿಕ್ಕ ಮಕ್ಕಳು ಕ್ಯಾಸೆಟ್ಟುಗಳನ್ನು ತಾವೇ ಚಾಲಿಸಿ ನೋಡುವಷ್ಟು ತಿಳಿದುಕೊಂಡಿರುತ್ತಾರೆ.” ಎಂದು ನಾಗರಾಜ್ ನಾಗರೀಕತೆ ಎತ್ತ ಸಾಗಿದೆ ಎಂಬ ವಿಷಯವನ್ನು ವಿಷದಪಡಿಸಿದರು.
“ಸಾರ್, ನಾನೂ ಮೊನ್ನೆ ಬದರಿ ಪ್ರವಾಸದಲ್ಲಿ ಬಹಳ ವಿಡಿಯೋ ಚಿತ್ರಗಳನ್ನು ತೆಗೆದಿದ್ದೇನೆ ಸಾರ್” ಎಂದು ಸಾಗರ್ ತನ್ನ ಸಾಧನೆಯನ್ನೂ ಹೇಳಿಕೊಂಡ.
ಇಷ್ಟು ಮಾತನಾಡುತ್ತಿದ್ದ ಹಾಗೆ ವಿನಯ್ “ಸಾರ್, ನನ್ನ ಭಾಗ ಮುಗಿಯಿತು” ಎಂದು ತಿಳಿಸಿದ.
“ಮುಂದಿನ ಭಾಗದ ತಯಾರಿಯನ್ನು ಉಲ್ಲಾಸ್ ಮತ್ತು ಸಾಗರ್ ಮಾಡಿದ್ದೀರಲ್ಲವೆ?” ಎಂದು ನಾಗರಾಜ್ ಕೇಳಿದರು.
ಅವರಿಬ್ಬರೂ ಹೌದೆಂದು ಹೇಳಿದರು. ಆಗ ಮೇಷ್ಟ್ರು “ಇದುವರೆವಿಗೂ ನೀವು ಕೇಳಿದ್ದೆಲ್ಲಾ ಎಲ್ಲರಿಗೂ ಅರ್ಥವಾಯಿತಾ? ಜ್ಞಾಪಕ ಇದೆಯಾ? ಏಕೆಂದರೆ ನಾವು ಸುಮಾರು ಐದು ಶತಮಾನಗಳಲ್ಲಿ ನಡೆದ ಘಟನೆಗಳ ಪರಿಚಯ ಮಾಡಿಕೊಳ್ಳುತ್ತಿದ್ದೇವೆ. ವಿವರವಾಗಿ ಅಲ್ಲದಿದ್ದರೂ ಸ್ವಲ್ಪ ವಿಷಯಗಳನ್ನು ನಾವು ಮತ್ತೊಮ್ಮೆ ನೆನಪು ಮಾಡಿಕೊಳ್ಳಬೇಕು” ಎಂದು ಹೇಳಿ ನಿಲ್ಲಿಸಿ ಎಲ್ಲರನ್ನೂ ನೋಡಿದರು. ಎಲ್ಲರೂ ಅವರ ಮಾತನ್ನೇ ಗಮನವಿಟ್ಟು ಕೇಳುತ್ತಿದ್ದರು.
“ಸರಿ, ಯಾವುದಕ್ಕೂ ನಾನು ಒಂದೆರಡು ಮಾತುಗಳಲ್ಲಿ ಕೆಲವು ವಿಷಯಗಳನ್ನು ಸ್ಪಷ್ಟ ಮಾಡುತ್ತೀನಿ. ನಿನ್ನೆ ಋತ್ವಿಕ್ ಕೊಟ್ಟ ಮೇಲೆ ನಾನೂ ಒಂದು ಬಾರಿ ಓದಿ, ಕೆಲವು ವಿಷಯ ಗುರುತು ಮಾಡಿಕೊಂಡಿದ್ದೇನೆ. ಅನುಮಾನ ಬಂದರೆ ಕೇಳಿ ಅಥವಾ ಮತ್ತೇನಾದರೂ ವಿಷಯ ಬಿಟ್ಟಿದ್ದರೆ ಈಗ ಸೇರಿಸಿಕೊಳ್ಳಿ.” ಎಂದು ಹೇಳುತ್ತಾ ಜೇಬಿನಿಂದ ಒಂದು ಕಾಗದ ತೆಗೆದು ಮುಂದೆ ಹೀಗೆ ಹೇಳಿದರು.
-ಬಹಳ ಹಿಂದೆ ಪಠ್ಯ ಮಾಹಿತಿಗೆ ಹಸ್ತಪ್ರತಿಗಳನ್ನು ಬಳಸುತ್ತಿದ್ದರು. ತಾಳೆಗರಿ, ಬಟ್ಟೆ ಇತ್ಯಾದಿ ವಿವಿಧ ಮಾಧ್ಯಮಗಳ ಮೇಲೆ ಅಕ್ಷರಗಳನ್ನು ಬರೆಯುತ್ತಿದ್ದರು. ೧೧ನೇ ಶತಮಾನದ ವೇಳೆಗೆ ಕಾಗದದ ಬಳಕೆ ಪ್ರಾರಂಭವಾಯಿತು. ೧೪೫೨ರಲ್ಲಿ ಅಂದರೆ ೧೫ನೇ ಶತಮಾನದಲ್ಲಿ ಗುಟೆನ್‌ಬರ್ಗ್ ಮುದ್ರಣ ತಾಂತ್ರಿಕತೆಯನ್ನು ಒಪ್ಪಗೊಳಿಸಿದ. ಭಾರತಕ್ಕೆ ೧೫೪೨ರಲ್ಲಿ ಮೊದಲ ಮುದ್ರಣ ಯಂತ್ರ ತಲುಪಿತು. ೧೮೭೭ರಲ್ಲಿ ಎಡಿಸನ್ ಮೊದಲ ಧ್ವನಿಮುದ್ರಣವನ್ನು ತಯಾರಿಸಿದ ಮೇಲೆ ೧೯೩೬ರ ಹೊತ್ತಿಗೆ ಅದು ಸಾಕಷ್ಟು ಅಭಿವೃದ್ಧಿ ಹೊಂದಿದ ರೂಪ ತಳೆಯಿತು. ಧ್ವನಿಮುದ್ರಣಕ್ಕೆ ಕಾಂತೀಯ ಮಾಧ್ಯಮ ಖಾಯಂ ಆಯಿತು. ೧೯೬೩ರ ವೇಳೆಗೆ ಕ್ಯಾಸೆಟ್ ಟೇಪುಗಳು ಜನಪ್ರಿಯವಾದವು. ಮತ್ತೆ ಚಿತ್ರ ಮಾಹಿತಿಯನ್ನು ಗಮನಿಸಿದರೆ ಮೊಟ್ಟ ಮೊದಲ ಫೋಟೋ ತೆಗೆದಿದ್ದು ೧೮೨೭ರಲ್ಲಿ. ಬಾಕ್ಸ್ ಕ್ಯಾಮೆರಾ ತಯಾರಾದದ್ದು ೧೮೮೪ರಲ್ಲಿ. ಫೋಟೋ ತಯಾರಿಸಲು ಫಿಲ್ಮ್ ಮಾಧ್ಯಮದ ಬಳಕೆ ಸ್ಥಿರವಾಯಿತು. ಈ ಎಲ್ಲಾ ಸಾದೃಶ್ಯ ಮಾಧ್ಯಮಗಳೆಂದೂ ಗುರುತಿಸಿದ್ದೇವೆ.
“ಸಾರ್, ನನಗೆ ಒಂದು ಡೌಟ್” ಎಂದು ಕೃಷ್ಣ ಕೈ ಎತ್ತಿದ.
ಉಮೇಶ್ “ಓಹ್, ಕೃಷ್ಣ ನಿನ್ನ ಡೌಟ್ ನನಗೆ ಗೊತ್ತು ಬಿಡೋ, ಅವರು ಊಟ ಮಾಡಿದ ಮೇಲೆ ಕಂಡು ಹಿಡಿದರೋ? ಅಥವಾ ಮುಂಚೆಯೋ? ಎಂದು. ಅಷ್ಟೇ ತಾನೆ ನಿನ್ನ ಸಮಸ್ಯೆ” ಎಂದು ತಮಾಷೆ ಮಾಡಿದ
“ಸಾರ್, ನೋಡಿ ಸಾರ್. ಹೇಗೆ ಚುಡಾಯಿಸ್ತಾರೆ. ನಾನು ತಂದ ಪಕೋಡ ಮೇಜರ್ ಪಾಲು ತಿಂದವನು ಇವನು. ಈಗ ನನ್ನೇ ಗೇಲಿ ಮಾಡ್ತಾನೆ” ಕೃಷ್ಣ ಉಮೇಶನ ವೀಕ್‌ನೆಸ್ ಹಿಡಿದ.
“ಅಬ್ಬಬ್ಬಾ! ನಿಮ್ಮ ಚರ್ಚೆ ಸಾಕು. ಈಗ ವಿಷಯಕ್ಕೆ ಬನ್ನಿ” ಎಂದು ಸಾಗರ್ ಇಬ್ಬರನ್ನೂ ಎಚ್ಚರಿಸಿದ.
ಆ ಮಾತು ಕೇಳಿಸಿಕೊಂಡ ಕೃಷ್ಣ “ಸಾರ್ ಮೊದಲ ಚಿತ್ರ ತೆಗೆದಿದ್ದು ೧೮೮೪ರಲ್ಲಿ. ಮೊದಲ ಧ್ವನಿಮುದ್ರಣ ೧೯೩೬ರಲ್ಲಿ. ಆದರೆ ನಾವು ಮೊದಲು ಧ್ವನಿಯ ಬಗ್ಗೆ ಅನಂತರ ಚಿತ್ರದ ಬಗ್ಗೆ ತಿಳಿದುಕೊಂಡೆವು. ಹೀಗೆ ಉಲ್ಟಾಪಲ್ಟ ಮಾಡಿಬಿಟ್ವಲ್ಲಾ? ಸ್ವೀಟ್ ಆದಮೇಲೆ ಖಾರ ತಿನ್ನುವುದಕ್ಕೆ ಬದಲಾಗಿ, ಖಾರ ಆದಮೇಲೆ ಸ್ವಿಟ್ ತಿಂದ್ಹಾಗಾಯಿತು” ಎಂದು ಹೇಳಿ ತನ್ನ ಹೊಟ್ಟೆಶಾಸ್ತ್ರ ಪರಿಣತಿಯನ್ನು ಪ್ರದರ್ಶಿಸಿದ.
ಕೃಷ್ಣನಿಗೆ ಊಟ-ತಿಂಡಿಗಳ ನೆಂಟು ಜಾಸ್ತಿ ಎಂದು ಮನಸ್ಸಿನಲ್ಲಿಯೇ ನಕ್ಕ ನಾಗರಾಜ್ “ಕೃಷ್ಣ ನೀನು ಗಮನಿಸಿದ್ದು ಸರಿ. ನಾನು ಅದೇ ಹೇಳುವವನಿದ್ದೆ. ಶಹಭಾಷ್, ನಿನ್ನ ಗಮನಶಕ್ತಿ ಚೆನ್ನಾಗಿದೆ. ನಿನ್ನ ಅನುಮಾನಕ್ಕೆ ಪರಿಹಾರವೂ ಇದೆ. ನೀವು ಈಗ ವಿಷಯ ತಿಳಿದುಕೊಳ್ಳಿ. ಆದರೆ ನೀನು ಈಗ ಹೇಳಿದ ಹಾಗೆ ಯಾವುದು ಮೊದಲು, ಯಾವುದು ನಂತರ ಎಂದು ನೆನಪಿಟ್ಟುಕೊಳ್ಳಿ. ನಿಮ್ಮ ಬರಹಗಳನ್ನು ಮುದ್ರಿಸಿ ಸ್ಕೂಲಿಗೆ ಕೊಡುವಾಗ ಸರಿಯಾದ ಕ್ರಮದಲ್ಲಿ ಕೊಟ್ಟರೆ ಆಯಿತು. ನೀನು ಬೇಕಾದರೆ ಮತ್ತೊಂದು ಬಾರಿ ಕ್ರಮವಾಗಿ ಮೊದಲು ಸ್ವೀಟ್ ಅನಂತರ ಖಾರ ತಿಂದುಬಿಡು” ಎಂದು ಹೇಳಿ ಎಲ್ಲರಿಗೂ ನಗುವ ಅವಕಾಶ ಕಲ್ಪಿಸಿಕೊಟ್ಟರು.
ಇಷ್ಟೆಲ್ಲಾ ಚರ್ಚೆಯಾಗುತ್ತಿದ್ದ ಹಾಗೆ ಸಾಗರ್ “ಸಾರ್, ಇವತ್ತು ಸ್ವಲ್ಪ ಹೊತ್ತಾಗಿ ಹೋಯಿತು. ಈಗ ಶುರು ಮಾಡುವುದರ ಬದಲು ನಾಳೆಯೇ ಶುರು ಮಾಡೋಣ. ಹಾಗೆಯೇ ಎಲ್ಲರೂ ಇದುವರೆಗೆ ಓದಿದ್ದನ್ನು ಸ್ವಲ್ಪ ವಿಚಾರಮಾಡಿ ನಾಳೆ ಮತ್ತೇನಾದರೂ ಸೇರಿಸುವುದಿದ್ದರೆ ತಯಾರಿ ಮಾಡಿಕೊಂಡು ಬರಲಿ” ಎಂದು ಸೂಚಿಸಿದ.
ಎಲ್ಲರೂ ಸಾಗರ್‌ನ ಮಾತಿಗೆ ಒಪ್ಪಿಗೆ ಸೂಚಿಸಿ, ಎದ್ದು ಹೊರಟರು.
ಮಾಹಿತಿ ಸಂಪತ್ತು ಡಿಜಿಟಲ್ ಜಗತ್ತು : ೩.ಚಿತ್ರ ತಯಾರಿಕೆಯ ವಿಧಾನಗಳು [ಗುರುವಾರ]
ಗುರುವಾರ
ಸಾಗರ್ ಯಾವ ಕೆಲಸ ಮಾಡಿದರೂ ಅಚ್ಚುಕಟ್ಟಾಗಿ ಮಾಡುವ ಹುಡುಗ. ಆದ್ದರಿಂದಲೇ ಅವನಿಗೆ ಸ್ಕೂಲ್ ಕ್ಯಾಪ್ಟನ್ ಆಗುವ ಅವಕಾಶ ಸಿಕ್ಕಿತ್ತು. ಹಾಗಾಗಿ ಎಲ್ಲರೂ ಇವತ್ತು ಬಹಳ ಕುತೂಹಲದಿಂದ ಬಂದಿದ್ದರು. ಉಲ್ಲಾಸ್ ಕೂಡ ಕಂಪ್ಯೂಟರ್ ಭೂಪ. ಅವನಿಗೆ ಹೊಸ ವಿಷಯಗಳೆಂದರೆ ಅತ್ಯಂತ ಆಸಕ್ತಿ. ಮೇಷ್ಟ್ರು ಬರುತ್ತಿದ್ದಂತೆಯೇ “ಏನ್ರಪ್ಪಾ, ಭಲೆ ಜೋಡಿ, ತಯಾರಾ?” ಎಂದು ಕೇಳಿದರು. ಈಗ ಅವರಿಗೂ ಯಾರು ಯಾವ ವಿಷಯ ಎಂದು ಗೊತ್ತಾಗಿತ್ತು. ಅಲ್ಲದೆ ಈಗ ಉಳಿದಿದ್ದವರು ಅವರಿಬ್ಬರೇ.
“ಸಾರ್, ಮೊದಲ ಭಾಗವನ್ನು ಉಲ್ಲಾಸ್ ತಯಾರಿಸಿದ್ದಾನೆ. ನಾನು ಕೊನೆ” ಎಂದು ಹೇಳಿದ.
ಉಲ್ಲಾಸ್ ಓದಲು ಪ್ರಾರಂಭಿಸಿದ.
ಒಂದೇ ಕಟ್ಟೆಯ ಮೇಲೆ ಕುಳಿತಿರುವವರು ಮೂರು ಜನ
ಕೆಲಸ ಬೇರೆ, ಧರಿಸಿರುವವರು ಸಮವಸ್ತ್ರ ಒಂದೇ ಸಮ
ಯಜಮಾನರ ಸೇವೆಗೆ ಸದಾ ಸಿದ್ಧ ಇವರ ಮನ
ಸೂಕ್ಷ್ಮಕಾಯರೂ ಹೌದು, ಆಕಾಶಗಾಮಿಗಳೂ ಕೂಡ ಇವರು
ಹಾಗಾದರೆ ಯಾರು ಈ ಮೂವರು?
“ಹೇ, ಹೇ ಏನೋ ಇಲ್ಲಿ ಬಂದು ಒಗಟು ಹೇಳುತ್ತಿದ್ದೀಯಾ? ನಿನ್ನ ವಿಷಯ ಏನು? ಮಾಹಿತಿಯ ಹೊಸ ರೂಪ ಎಂದಲ್ಲವೇ” ಎಂದು ವಿನಯ್ ಎಚ್ಚರಿಸಿದ.
“ಅದೇ ವಿಷಯ ಕಣೋ, ನಾನು ಹೇಳಿದ ಒಗಟನ್ನ ಸ್ವಲ್ಪ ಸರಿಯಾಗಿ ಕೇಳಿಸಿಕೋ. ನನ್ನ ಒಗಟು ಬಿಡಿಸಿದರೇ ನಾನು ಮುಂದೆ ಓದುವುದು?” ಎಂದು ಸವಾಲು ಹಾಕಿ ಸುಮ್ಮನೆ ಕುಳಿತ ಉಲ್ಲಾಸ್
“ಅಯ್ಯೋ, ಇವತ್ತು ತಿಂಡಿ-ಬಂಡಿ ಏನೂ ಇಲ್ಲ. ಸಾಲದ್ದಕ್ಕೆ ಒಗಟು ಬೇರೆ. ಒಗಟು ಬಿಡಿಸಿದರೆ ಏನು ಕೊಡ್ತೀಯಾ?” ಉಲ್ಲಾಸನ ಸವಾಲಿಗೆ ಕೃಷ್ಣನ ಅಹವಾಲು.
ಅಷ್ಟರಲ್ಲಿ ನವೀನ್ “ನನಗೆ ಗೊತ್ತಾಯಿತು ನಿನ್ನ ಒಗಟಿಗೆ ಉತ್ತರ. ಇದು ನಿನ್ನ ವಿಷಯಕ್ಕೆ ಸಂಬಂಧಿಸಿದ್ದೆ. ಈ ಮೂರು ಜನ ಅಂದರೆ ಅಕ್ಷರ, ಚಿತ್ರ ಮತ್ತು ಧ್ವನಿ ಮಾಹಿತಿ. ಅವುಗಳು ಮಾಡುವ ಕೆಲಸ ಬೇರೆ. ಒಂದೇ ಕಟ್ಟೆ ಎಂದರೆ ಒಂದೇ ಸಾಧನ. ಅಂದರೆ ಸಿಡಿ, ಡಿವಿಡಿ ಇತ್ಯಾದಿ ಏನಾದರೂ ಆಗಬಹುದು. ಒಂದೇ ಸಮವಸ್ತ್ರವೆಂದರೆ…..” ಎಂದು ರಾಗ ತೆಗೆದ. ಅಲ್ಲಿ ಅವನಿಗೆ ಸ್ವಲ್ಪ ಗೊಂದಲವಾಯಿತು.
ಮುಂದೆ ನಾನು ಹೇಳುತ್ತೇನೆ ಎಂದು ಚರಣ್ ಮುಂದುವರಿಸಿದ. “ಈಗ ಈ ಎಲ್ಲಾ ಮಾಹಿತಿ ಪ್ರಕಾರಗಳೂ ಡಿಜಿಟಲ್ ಮಾಧ್ಯಮವನ್ನು ತಲುಪಿವೆ. ಅದಕ್ಕೆ ಸಮವಸ್ತ್ರ ಧರಿಸಿವೆ ಎಂದು ಹೇಳಿದೆ. ಎಲ್ಲ ಮಾಹಿತಿಯನ್ನೂ ಅತ್ಯಂತ ಚಿಕ್ಕ ಸ್ಥಳದಲ್ಲಿ ಅಡಗಿಸಬಹುದು. ಅದಕ್ಕೆ ಸೂಕ್ಷ್ಮಕಾಯ ಎಂದು ಹೇಳಿದ್ದೀಯಾ. ಆಕಾಶಗಾಮಿಗಳು-ಅಂದರೆ ಈಗ ಎಲ್ಲವನ್ನೂ ಇಂಟರ್‌ನೆಟ್ ಮೂಲಕ ಕಳುಹಿಸಬಹುದು. ಸರಿತಾನೆ ನಿನ್ನ ಒಗಟಿಗೆ ಉತ್ತರ.”
ಇಷ್ಟು ದಿನಗಳಲ್ಲಿ ಅವರ ಉತ್ಸಾಹ ಎಷ್ಟು ಹೆಚ್ಚಿತ್ತು ಅಂದರೆ ನಾಗರಾಜ್ ಮೇಷ್ಟ್ರು ಅಲ್ಲೇ ಇದ್ದಾರೆ ಎನ್ನುವುದನ್ನೂ ಮರೆತು, ಒಳ್ಳೆಯ ಆಟವನ್ನು ಆಡುವ ಆಟಗಾರರಂತೆ ತಮ್ಮತಮ್ಮಲ್ಲೇ ಮಾತನಾಡುತ್ತಾ, ಗೇಲಿಮಾಡಿಕೊಳ್ಳುತ್ತಾ ಪ್ರತಿಯೊಂದು ಕ್ಷಣವನ್ನೂ ಸುಖಿಸುತ್ತಿದ್ದರು. ಆ ಬಾಲಕರ ಒಡನಾಟದಲ್ಲಿ ನಾಗರಾಜ್ ಕೂಡ ಹುಡುಗರಾಗಿ ಬಿಡುತ್ತಿದ್ದರು. ಅವರು ಬಾಯಿ ಹಾಕಿ “ಓಹೋಹೋ! ಏನು ಉಲ್ಲಾಸ್ ಯಾವ ಕಂಪ್ಯೂಟರ್‌ನಲ್ಲಿ ಸಿಕ್ಕಿತು ಈ ಒಗಟು? ಬಹಳ ಚೆನ್ನಾಗಿದೆ.” ಎಂದು ಪ್ರಶಂಸಿಸಿದರು.
ಅದಕ್ಕೆ ಉತ್ತರವಾಗಿ ಉಲ್ಲಾಸ್ “ಇದು ನಮ್ಮ ‘ಮದರ್ ಇಂಡಿಯಾ ಕಂಪ್ಯೂಟರ್’ನಲ್ಲಿ ಸಿಕ್ಕಿತು’ ಎಂದು ಹೇಳಿ ಅದಕ್ಕೆ ವಿವರಣೆಯನ್ನೂ ನೀಡಿದ. ‘ದಿನ ಸಾಯಂಕಾಲ ಏನು ಮಾಡುತ್ತಿದ್ದೀರಿ’ ಎಂದು ನಮ್ಮ ತಾಯಿ ಕೇಳಿದರು. ನಾನು ನಿನ್ನೆ, ಹೇಗೂ ಬರೆದ ಹಾಳೆಗಳನ್ನೆಲ್ಲಾ ತೆಗೆದುಕೊಂಡು ಹೋಗಿದ್ದೆನಲ್ಲಾ ಅದನ್ನು ಅವರಿಗೂ ಓದಲು ಕೊಟ್ಟೆ. ಮತ್ತು ನಾನು ಇವತ್ತು ಓದುವ ವಿಷಯದ ಹಾಳೆಗಳನ್ನೂ ಕೊಟ್ಟೆ. ಎಲ್ಲವನ್ನೂ ಓದಿದ ನಂತರ ಅವರು ನನಗೆ ಈ ಒಗಟು ಬರೆದು ಕೊಟ್ಟರು. ನಿಮ್ಮ ಸ್ನೇಹಿತರಿಗೆ ಒಗಟು ಬಿಡಿಸುವಂತೆ ಕೇಳು ಎಂದು ಸೂಚಿಸಿದವರೂ ಅವರೇ” ಎಂದು ತನ್ನ ಮಾತು ಮುಗಿಸಿದ.
ನಾಗರಾಜ್‌ಗೆ ವಿಪರೀತ ಸಂತೋಷವಾಯಿತು. ಮಕ್ಕಳು ತಾವು ತಿಳಿದುಕೊಂಡದ್ದಲ್ಲದೆ ತಂದೆತಾಯಿಯರಿಗೂ ವಿಷಯದಲ್ಲಿ ಆಸಕ್ತಿ ಮೂಡಿಸಿದ್ದು ಸಂತೋಷವಾದರೆ, ತಂದೆತಾಯಿಯರು ಮಕ್ಕಳಿಗೆ ಹುರಿದುಂಬಿಸುತ್ತಿರುವುದು ಮತ್ತೂ ಹೆಚ್ಚು ಸಂತೋಷ ಕೊಡುವ ವಿಷಯವೆಂದು ಭಾವಿಸಿದರು.
“ಓಹ್, ಸರಿ ನಿಮ್ಮ ‘ಮದರ್ ಇಂಡಿಯಾ ಕಂಪ್ಯೂಟರ್’ ಗೆ ನಮ್ಮ ಧನ್ಯವಾದಗಳನ್ನು ತಿಳಿಸಿಬಿಡು” ಎಂದು ಹೇಳಿ ಓದುವುದನ್ನು ಮುಂದುವರಿಸುವಂತೆ ಸೂಚಿಸಿದರು.
೨೦ನೆಯ ಶತಮಾನದ ಮಧ್ಯದವರೆಗೂ ಬೇರೆಬೇರೆ ದಾರಿಗಳಲ್ಲಿ ಸಾಗುತ್ತಿದ್ದ ಮಾಹಿತಿ ಸಂಗ್ರಹ ಸಾಧನಗಳು ಇದ್ದಕ್ಕಿದ್ದಂತೆ ಸಂಗಮಿಸುವಂತೆ ಹತ್ತಿರವಾಯಿತು. ಇದಕ್ಕೆ ಬಹುಮುಖ್ಯ ಕಾರಣ ಕಂಪ್ಯೂಟರ್ ಎಂದು ಹೇಳಬಹುದು. ೧೯೪೬ರವರೆಗೂ ಕಂಪ್ಯೂಟರ್‌ಗಳನ್ನು ವಿಜ್ಞಾನ ಕ್ಷೇತ್ರದಲ್ಲಿ ಕ್ಲಿಷ್ಟವಾದ ಲೆಕ್ಕಗಳನ್ನು ಮಾಡಲು ಮಾತ್ರ ಬಳಸಲಾಗುತ್ತಿತ್ತು. ಅದು ಜನ ಸಾಮಾನ್ಯರು ಬಳಸಬಹುದಾದ ಯಂತ್ರವೆಂದು ಯಾರೂ ಯೋಚಿಸಿರಲಿಲ್ಲ. ಆದರೆ ೧೯೪೬ರಲ್ಲಿ ವಾನ್ ನ್ಯೂಮೆನ್ ಮತ್ತು ಅವನ ಸಂಗಡಿಗರು ಕಂಪ್ಯೂಟರ್‌ಗಳನ್ನು ಮಾಹಿತಿ ಸಂಗ್ರಹಿಸಲು, ಸಂಸ್ಕರಿಸಲು ಬಳಸಬಹುದೆಂದು ಪರಿಚಯಿಸಿದರು. ಅದುವರೆಗೂ ಬೃಹದಾಕಾರದಲ್ಲಿದ್ದ ಗಣಕಯಂತ್ರಗಳನ್ನು ಪ್ರಯೋಗಾಲಯ, ವಿಶ್ವವಿದ್ಯಾಲಯ ಇಂತಹ ಸ್ಥಳದಲ್ಲಿ ಮಾತ್ರ ಬಳಸುತ್ತಿದ್ದರು. ಇದಲ್ಲದೆ ಇದೇ ಸಮಯದಲ್ಲಿ ಡಿಜಿಟಲ್ ಗಣಕ ತಂತ್ರಜ್ಞಾನವೂ ಅಭಿವೃದ್ಧಿಯಾಯಿತು.
“ಸಾರ್ ಈ ಡಿಜಿಟಲ್ ಕಂಪ್ಯೂಟರ್ ಅಂದರೇನು?” ಋತ್ವಿಕ್‌ನ ಪ್ರಶ್ನೆ ಉಲ್ಲಾಸನ ವಾಚನಕ್ಕೆ ತಡೆ ಹಾಕಿತು.
ನಾಗರಾಜ್ ಬಾಯಿ ತೆಗೆಯುವ ಮೊದಲೇ ಸಾಗರ್ ಉತ್ತರ ಹೇಳಲು ಮುಂದಾದ.
“ಇದುವರೆಗೂ ಕಂಪ್ಯೂಟರ್‌ಗಳಲ್ಲಿ ಮಾಹಿತಿಯನ್ನು ಸಾದೃಶ್ಯ ರೂಪದಲ್ಲಿ ಸಂಗ್ರಹಿಸುತ್ತಿದ್ದರು. ಉದಾಹರಣೆಗೆ ಒಂದು ವೈಜ್ಞಾನಿಕ ಪ್ರಕ್ರಿಯೆಯಲ್ಲಿ ಉಷ್ಣತೆಯ ಆಧಾರದ ಮೇಲೆ ಒಂದು ಕ್ರಿಯೆ ನಡೆಯ ಬೇಕಾದರೆ, ಅದನ್ನು ಅಳೆಯಲು ಒಂದು ಸಂವೇದಕವನ್ನು ಜೋಡಿಸಿ, ಅಳೆದು ಕ್ರಿಯೆಯನ್ನು ಚಾಲಿಸುತ್ತಿದ್ದರು. ಆದರೆ ಈ ಡಿಜಿಟಲ್ ಕಂಪ್ಯೂಟರ್‌ನಲ್ಲಿ ಸಂವೇದಕವು ಅಳೆದ ಉಷ್ಣತೆಯನ್ನು ಅಂಕಿಗಳಾಗಿ ಮಾರ್ಪಡಿಸುತ್ತದೆ. ಕಂಪ್ಯೂಟರ್ ಆ ಅಂಕಿಯ ಆಧಾರದ ಮೇಲೆ ಕ್ರಿಯೆಯನ್ನು ಚಾಲಿಸುತ್ತದೆ.”
“ಅದು ಉಷ್ಣತೆಯನ್ನು ಅಂಕಿಗಳಾಗಿ ಹೇಗೆ ಪರಿವರ್ತಿಸುತ್ತದೆ?” ಮತ್ತೆ ಋತ್ವಿಕ್‌ನಿಂದಲೇ ಬಂದ ಪ್ರಶ್ನೆ.
ಆಗ ನಾಗರಾಜ್ “ಇದು ಇಲೆಕ್ಟ್ರಾನಿಕ್ ಸಾಧನಗಳಿಂದ ಸಾಧ್ಯ. ಆದರೆ ಈಗ ಆ ವಿವರಗಳನ್ನು ತಿಳಿದುಕೊಳ್ಳುವುದು ನಮ್ಮ ವಿಷಯವನ್ನು ಬಿಟ್ಟು ಬೇರೆ ಕಡೆಗೆ ಹೋದಂತಾಗುತ್ತದೆ. ಒಂದು ವಿಚಾರ ಈಗ ನೀವು ತಿಳಿದುಕೊಳ್ಳಬೇಕಾದುದೆಂದರೆ, ಡಿಜಿಟಲ್ ಕಂಪ್ಯೂಟರ್‌ಗೆ ಮಾಹಿತಿ ನಿರ್ವಹಿಸಲು ತಿಳಿದಿರುವುದು ಎರಡೇ ಅಂಕಿಗಳು. ಅದನ್ನು ಹೀಗೆ ವಿವರಿಸಬಹುದು. ಅದರ ಸಂಗ್ರಾಹಕದಲ್ಲಿ ಮಾಗ್ನೆಟಿಕ್ ಪದಾರ್ಥವಿರುತ್ತದೆ. ಅದರಲ್ಲಿ ನಿರ್ದಿಷ್ಟ ಸ್ಥಾನ ಮಾಗ್ನೆಟಿಕ್ ಪ್ರಭಾವಕ್ಕೆ ಒಳಗಾಗಿದೆಯಾ ಅಥವಾ ಇಲ್ಲವಾ ಎಂದು ಕಂಪ್ಯೂಟರ್‌ಗೆ ತಿಳಿಯಬೇಕು. ಈ ಎರಡು ಸ್ಥಿತಿಗಳನ್ನು ‘೧’ ಮತ್ತು ‘೦’ ಅಂಕಿಗಳೆಂದು ಗುರುತಿಸಲಾಗುತ್ತದೆ. ಇಂತಹ ಪ್ರತಿಯೊಂದು ಸ್ಥಾನಕ್ಕೆ ‘ಬಿಟ್” ಎಂದೂ ಮತ್ತು ಎಂಟು ‘ಬಿಟ್’ಗಳ ಗುಂಪಿಗೆ ‘ಬೈಟ್’ ಎಂದೂ ಹೆಸರು. ಒಂದು ಅಥವಾ ಹೆಚ್ಚು ಬೈಟ್‌ಗಳಲ್ಲಿ, ಬೇರೆಬೇರೆ ಬಿಟ್‌ಗಳಿಗೆ ಬೇರೆಬೇರೆ  ‘೦’ ಮತ್ತು ‘೧’ ಮೌಲ್ಯಗಳನ್ನು ಕೊಟ್ಟು ಪ್ರತಿಯೊಂದು ಅಕ್ಷರಕ್ಕೂ, ಅಂಕಿಗೂ ಒಂದು ಸಂಕೇತ (ಕೋಡ್) ನಿಗದಿಸಿ ಇದನ್ನು ಬೈನರಿ ಕೋಡ್ ಎಂದು ಹೇಳುತ್ತಾರೆ ಮಾಹಿತಿಯನ್ನು ಸಂಗ್ರಹಿಸಲು, ನಿರ್ವಹಿಸಲು ಈ ಸಂಕೇತವನ್ನೇ ಬಳಸಲಾಗುತ್ತದೆ. ಈ ಎರಡು ಅಂಕಿಗಳನ್ನು ಬಳಸಿಯೇ ಎಲ್ಲಾ ಲೆಕ್ಕಚಾರಗಳನ್ನೂ ಮಾಡುತ್ತದೆ. ಅಷ್ಟೇ ಅಲ್ಲ ಅನೇಕ ಭಾಷೆಗಳಲ್ಲಿ ಮಾಹಿತಿಯನ್ನು ಸಂಗ್ರಹಿಸಿ, ಪರಿಷ್ಕರಿಸುವ ಕೆಲಸಗಳನ್ನು ಮಾಡುತ್ತದೆ.”
“ಅಬ್ಬಬ್ಬಾ! ಈ ಗಣಕಕ್ಕೆ ಮತ್ತಷ್ಟು ಅಂಕಿಗಳನ್ನು ಕಲಿಸಿ ಬಿಟ್ಟರೆ ಪ್ರಳಯವೇ ಆಗಿ ಬಿಡುತ್ತೇನೋ? ಈಗಲೇ ಇಷ್ಟು ಪವರ್‌ಫುಲ್.” ಎಂದು ಋತ್ವಿಕ್ ತನ್ನ ಅಭಿಪ್ರಾಯ ತಿಳಿಸಿದ
ಚರ್ಚೆ ಮುಗಿಯಿತೆಂದು ಉಲ್ಲಾಸ್ ಓದಲು ಪ್ರಾರಂಭಿಸಿದ.
-ಈಗಾಗಲೇ ಅನೇಕ ಸಾರಿ ಹೇಳಿರುವಂತೆ ಇಲೆಕ್ಟ್ರಾನಿಕ್ ಯುಗ ಆರಂಭವಾದ ಮೇಲೆ ದೃಶ್ಯ ಬದಲಾಯಿತು. ೧೯೬೦ರಲ್ಲಿ ಅರೆವಾಹಕಗಳು, ೧೯೭೦ರ ದಶಕದಲ್ಲಿ ಇಂಟಿಗ್ರೇಟೆಡ್ ಸರ್ಕ್ಯುಟ್‌ಗಳು, ಮತ್ತು ಮೈಕ್ರೋಪ್ರೊಸೆಸರ್‌ಗಳು ಹೆಚ್ಚಾದಂತೆಲ್ಲಾ ಗಣಕಯಂತ್ರಗಳ ಗಾತ್ರ ಕಿರಿದಾಯಿತು. ಆದರೆ ಅದರಲ್ಲಿ ಸಂಗ್ರಹಿಸಬಹುದಾದ ಮಾಹಿತಿಯ ಗಾತ್ರ ದೊಡ್ಡದಾಗುತ್ತಾ ಹೋಯಿತು. ಅಪಾರ ಸಂಖ್ಯೆಯಲ್ಲಿ ಗಣಕ ಯಂತ್ರಗಳು ಮಾರುಕಟ್ಟೆಯಲ್ಲಿ ದೊರೆಯುವಂತಾಯಿತು. ಅನೇಕ ಆಫೀಸುಗಳಲ್ಲಿ, ವಿಶ್ವವಿದ್ಯಾಲಯಗಳಲ್ಲಿ, ಪ್ರಯೋಗಾಲಯದಲ್ಲಿ ಪಠ್ಯ ಮಾಹಿತಿಯನ್ನು ಶೇಖರಿಸಲು, ವರದಿ ತಯಾರಿಸಲು  ಕಂಪ್ಯೂಟರ್ ಬಳಕೆ ಸಾಮಾನ್ಯ ಅಭ್ಯಾಸವಾಯಿತು. ೧೯೮೦ರ ಹೊತ್ತಿಗೆ ಮನೆಮನೆಗೂ ತಲುಪಿತು ಈ ಗಣಕ ಯಂತ್ರ.
ಇಲ್ಲಿ ಒಂದು ಕುತೂಹಲಕರ ಮಾಹಿತಿ.  ಕಂಪ್ಯೂಟರ್ ಬಳಕೆ ಪ್ರಾರಂಭವಾದರೆ ಜಗತ್ತಿನಲ್ಲಿ ಕಾಗದದ ಬಳಕೆ ಕಡಿಮೆಯಾಗಬಹುದೆಂದು ಜನರು ತಿಳಿದರು. ಆದರೆ ಕೆಲವೊಮ್ಮೆ ಇದಕ್ಕೆ ವಿರುದ್ಧ ಪರಿಣಾಮಗಳೂ ಆಗಿವೆ. ಒಂದು ಬಾರಿ ಒಂದೇ ಒಂದು ಅಕ್ಷರ ತಪ್ಪಿದಾಗ ಅದನ್ನು ಕೈನಲ್ಲಿ ತಿದ್ದದೆ ಮತ್ತೆ ಕಂಪ್ಯೂಟರ್‌ನಲ್ಲಿ ತಿದ್ದಿ, ತಿದ್ದಿದ ಪುಟದ ಅನೇಕ ಪ್ರತಿಗಳನ್ನು ಮತ್ತೆ ಮುದ್ರಿಸಲಾಯಿತಂತೆ.
ಈ ೧೯೫೦ರಿಂದ ೨೦೦೦ರದ ವರೆಗೆ ಆದ ಬದಲಾವಣೆಗಳು ಅತಿ ವೇಗದಲ್ಲಾಯಿತು. ಒಂದು ಮಾದರಿಯ ಕಂಪ್ಯೂಟರ್ ಕೊಂಡು ಅದನ್ನು ಅರ್ಥ ಮಾಡಿಕೊಳ್ಳುವುದರಲ್ಲಿ ಮತ್ತೊಂದು ಮಾದರಿಯ ಕಂಪ್ಯೂಟರ್ ತಯಾರಾಗುತ್ತಿತ್ತು. ಹಳೆಯ ಯಂತ್ರದಲ್ಲಿ ಕೆಟ್ಟುಹೋದ ಭಾಗಗಳಿಗೆ ಮತ್ತೆ ಹೊಸ ಭಾಗಗಳು ದೊರಕುತ್ತಿರಲಿಲ್ಲ. ಇದರಿಂದ ಬಳಕೆದಾರರಿಗೆ ಬಹಳ ತಾಪತ್ರಯವಾಗುತ್ತಿತ್ತು. ಆದರೂ ಸ್ವಲ್ಪ ಸಮಯದಲ್ಲಿ ಜನ ಈ ವೇಗಕ್ಕೂ ಒಗ್ಗಿಕೊಂಡು ಗಣಕಯಂತ್ರದಿಂದ ಅಪಾರ ಪ್ರಯೋಜನವನ್ನೂ ಪಡೆದುಕೊಳ್ಳುತ್ತಿದ್ದಾರೆ. ಪರ್ಸನಲ್ ಕಂಪ್ಯೂಟರ್ ಅಂದರೆ ವೈಯಕ್ತಿಕ ಗಣಕ ಈಗ ಅತಿ ಜನಪ್ರಿಯವಾಗಿವೆ.
ಗಣಕದ ಸ್ಮೃತಿಯಲ್ಲಿ ಅಪಾರ ಮಾಹಿತಿ ಸಂಗ್ರಹಿಸುವ ಜೊತೆಗೆ ಈ ಮಾಹಿತಿಯನ್ನು ಒಂದು ಕಡೆಯಿಂದ ಮತ್ತೊಂದು ಕಡೆಗೆ ತೆಗೆದುಕೊಂಡು ಹೋಗಲು ಸಹಾಯಕವಾಗುವಂತೆ ಅನೇಕ ಸಾಧನಗಳನ್ನು ಕಂಡುಹಿಡಿಯಲಾಯಿತು. ೧೯೮೦ರಿಂದ ೧೯೯೦ರವರೆಗೆ ಮಾಹಿತಿಯನ್ನು ಒಂದು ಕಡೆಯಿಂದ ಮತ್ತೊಂದು ಕಡೆಗೆ ರವಾನಿಸಲು ಫ್ಲಾಪಿ ಡಿಸ್ಕ್‌ಗಳನ್ನು ಅತಿ ಹೆಚ್ಚಾಗಿ ಬಳಸುತ್ತಿದ್ದರು. ಕನ್ನಡದಲ್ಲಿ ಇಂತಹ ಮುದ್ರಿಕೆಗಳಿಗೆ ನಮ್ಯ ಮುದ್ರಿಕೆ ಎನ್ನುತ್ತಾರೆ. ಈ ಫ್ಲಾಪಿ ಡಿಸ್ಕ್‌ಗಳ ರಚನೆ ಧ್ವನಿಸುರುಳಿ(ಆಡಿಯೋ ಕ್ಯಾಸೆಟ್)ಯಲ್ಲಿ ಬಳಸುವ ಟೇಪನ್ನು ಹೋಲುತ್ತದೆ. ವೃತ್ತಾಕಾರದಲ್ಲಿರುವ ಮಾಗ್ನೆಟಿಕ್ ಪದಾರ್ಥವನ್ನು ಚೌಕಾಕಾರದಲ್ಲಿರುವ ಪ್ಲಾಸ್ಟಿಕ್ ಮೇಲ್ಪದರಲ್ಲಿಟ್ಟು ತಯಾರಿಸುತ್ತಾರೆ. ಈ ಮೇಲ್ಪದರ ರಕ್ಷಣೆಗೆ ಮಾತ್ರ. ಇದರಲ್ಲಿ ಮಾಹಿತಿಯನ್ನು ಆಂಕಿಕ ರೂಪದಲ್ಲಿ ಸಂಗ್ರಹಿಸಲಾಗುತ್ತದೆ. ಫ್ಲಾಪಿ ಡಿಸ್ಕ್‌ಗಳಲ್ಲಿನ ಮತ್ತೊಂದು ಪ್ರಯೋಜನವೆಂದರೆ ಅದರಲ್ಲಿರುವ ಮಾಹಿತಿಯನ್ನು ಪಡೆಯುವಾಗ ನೇರವಾಗಿ ನಮಗೆ ಬೇಕಾದ ಮಾಹಿತಿಯನ್ನು ತಲುಪಬಹುದು. ಉದಾಹರಣೆಗೆ ನೀವು ಹತ್ತನೆಯ ಅಧ್ಯಾಯ ಓದಬೇಕಾದರೆ, ಒಂದು, ಎರಡು… ಇತ್ಯಾದಿ ಅಧ್ಯಾಯಗಳನ್ನು ಹಾದು ಹೋಗಬೇಕಾಗಿಲ್ಲ. ನೇರವಾಗಿ ಹತ್ತನೆಯ ಅಧ್ಯಾಯ ತಲುಪಬಹುದು. ಟೇಪಿನಲ್ಲಿ ಈ ಅನುಕೂಲವಿಲ್ಲ. ಅದಕ್ಕಾಗಿ ಫ್ಲಾಪಿಗಳನ್ನು ‘Direct Access Storage’  ಎಂದು ಕರೆಯುತ್ತಾರೆ.

೫-೧/೪ ಇಂಚಿನ ನಮ್ಯ ಮುದ್ರಿಕೆ
೧೯೬೯ರಿಂದ ೧೯೭೭ರವರೆಗೆ ೮ ಇಂಚಿನ ಫ್ಲಾಪಿ ಡಿಸ್ಕ್‌ಗಳನ್ನು ಬಳಸುತ್ತಿದ್ದರು. ಇವುಗಳ ಸಂಗ್ರಹ ಸಾಮರ್ಥ್ಯ ೧೨೦೦ಕಿಲೋಬೈಟ್‌ಗಳು. ಆದರೆ ಇವುಗಳ ಗಾತ್ರ ಬಹಳ ದೊಡ್ಡದಾಗಿದ್ದು, ಬಳಸಲು ಹಿತಕರವಾಗಿಲ್ಲವೆಂದು ಅದರ ಗಾತ್ರವನ್ನು ೫-೧/೪ ಇಂಚಿಗೆ  ಇಳಿಸಲಾಯಿತು. ಆದರೆ ಗಾತ್ರ ಕಡಿಮೆಯಾದಂತೆ ಸಂಗ್ರಹ ಸಾಮರ್ಥ್ಯ ಕಡಿಮೆಯಾಗಿರಬಹುದೆಂದು ಭಾವಿಸಬೇಡಿ. ಮತ್ತಷ್ಟು ಸಂಶೋಧನೆಗಳನ್ನು ಮಾಡಿ ೧೯೮೬ ರ ವೇಳೆಗೆ ಇದರ ಸಂಗ್ರಹ ಸಾಮರ್ಥ್ಯವನ್ನು ೧೦೦ಮೆಗಾಬೈಟ್‌ಗಳಿಗೆ ವಿಸ್ತರಿಸಿದರು. ಅಲ್ಲದೆ, ೩-೧/೨ ಇಂಚಿನ ೧.೪೪ ಮೆಗಾಬೈಟ್ ಫ್ಲಾಪಿಗಳನ್ನು ೧೯೮೭ರಲ್ಲಿ ತಯಾರಿಸಿ ಅದರ ಸಾಮರ್ಥ್ಯವನ್ನು ೧೯೯೯ರ ವೇಳೆಗೆ ೨೦೦ ಮೆಗಾಬೈಟ್‌ಗಳಿಗೆ ವಿಸ್ತರಿಸಿದರು. ನಮ್ಮ ಕಂಪ್ಯೂಟರ್‌ನ ಪರದೆಯ ಮೇಲೆ ನಾವು ಬೆರಳಚ್ಚಿಸಿದ ಮಾಹಿತಿಯನ್ನು ಉಳಿಸಲು ಒತ್ತುವ ಚಿಕ್ಕ ಚಿತ್ರವನ್ನು ಗಮನಿಸಿ. ಅದು ೩-೧/೨ ಇಂಚಿನ ಫ್ಲಾಪಿಯದೇ.

೩-೧/೨ ಇಂಚಿನ ಫ್ಲಾಪಿ
ಆದರೆ ಈ ಫ್ಲಾಪಿ ಡಿಸ್ಕ್‌ಗಳನ್ನು ಬಳಸುವಾಗ ಕೆಲವು ತೊಂದರೆಗಳು ಎದುರಾದವು. ಬಳಸುತ್ತಾ, ಬಳಸುತ್ತಾ ಅವುಗಳ ಆಕಾರ ಕೆಟ್ಟು ಹೋಗಿ ಅದರಲ್ಲಿದ್ದ ಮಾಹಿತಿಯನ್ನು ಓದಲು ಸಾಧ್ಯವಾಗುತ್ತಿರಲಿಲ್ಲ. ವಾತಾವರಣದ ಧೂಳು, ತೇವ, ಉಷ್ಣಾಂಶಗಳಿಂದಲೂ ಅವುಗಳಿಗೆ ತೊಂದರೆಯುಂಟಾಗುತ್ತಿತ್ತು. ಅಷ್ಟರಲ್ಲಿ ಬಹಳ ಜನ ಕಂಪ್ಯೂಟರ್‌ಗಳನ್ನು ಬಳಸಲು ಪ್ರಾರಂಭಿಸಿದ್ದರು. ಅವರಿಗೆ ನಂಬಿಕಾರ್ಹವಾದ, ಹೆಚ್ಚುಕಾಲ ಬಾಳಿಕೆ ಬರುವ ಸಂಗ್ರಹ ಸಾಧನದ ಅವಶ್ಯಕತೆ ಇತ್ತು.
ಆಗ ಮಾರುಕಟ್ಟೆಗೆ ತಲುಪಿದ್ದು ಕಾಂಪಾಕ್ಟ್ ಡಿಸ್ಕ್‌ಗಳು. ಇವುಗಳಿಗೆ ಕನ್ನಡದಲ್ಲಿ ಅಡಕ ಮುದ್ರಿಕೆಗಳು ಅಥವಾ ಅಡಕ ತಟ್ಟೆಗಳು ಎನ್ನುತ್ತಾರೆ. ವಾಸ್ತವದಲ್ಲಿ ಜೇಮ್ಸ್ ಟಿ. ರಸೆಲ್ ಎಂಬ ವಿಜ್ಞಾನಿ ೧೯೬೫ರಲ್ಲಿಯೇ ಇದನ್ನು ತಯಾರಿಸಿದ್ದನು. ಅತನು ತನ್ನ ಬಳಿ ಇದ್ದ ವಿನೈಲ್ ಧ್ವನಿಮುದ್ರಿಕೆಗಳು ಹಾಳಾಗುತ್ತಿದ್ದುದನ್ನು ನೋಡಿ ಬೇಸತ್ತು ಅದಕ್ಕಿಂತ ಉತ್ತಮ ವಿಧಾನವನ್ನು ಕಂಡುಹಿಡಿಯಲು ನಿರ್ಧರಿಸಿದ. ಆಗ ಆತನು ಮಾಗ್ನೆಟಿಕ್ ಮಾಧ್ಯಮಕ್ಕೆ ಬದಲು ಬೆಳಕಿಗೆ ಸಂವೇದಿಸುವ ಮಾಧ್ಯಮವನ್ನು ಆಯ್ದುಕೊಂಡ. ಅದರಲ್ಲಿ ಮುದ್ರಣಗೊಂಡ ಮಾಹಿತಿಯನ್ನು ಹಿಂಪಡೆಯಲು ಲೇಸರ್ ಕಿರಣಗಳನ್ನು ಬಳಸಿದ. ಈ ಪ್ರಯೋಗದಲ್ಲಿ ಯಶಸ್ಸನ್ನೂ ಪಡೆದ. ಆದರೆ ಜನಗಳಿಗೆ ಆತನ ಪ್ರಯೋಗದ ಬಗ್ಗೆ ಇನ್ನೂ ನಂಬಿಕೆ ಬರಲಿಲ್ಲ. ೧೯೮೫ ರಲ್ಲಿ ಅವನ ಅದೃಷ್ಟದ ಬಾಗಿಲು ತೆರೆಯಿತು. ಫಿಲಿಪ್ಸ್, ಸೋನಿ ಮುಂತಾದ ಬೃಹತ್ ಕಂಪನಿಗಳು ಈ ತಾಂತ್ರಿಕತೆಯನ್ನು ಬಳಸಲು ನಿರ್ಧರಿಸಿ ದೊಡ್ಡ ಪ್ರಮಾಣದಲ್ಲಿ ತಯಾರಿಕೆ ಆರಂಭಿಸಿದರು.
ಈ ಅಡಕ ತಟ್ಟೆಗಳ ತಯಾರಿಕೆಯಲ್ಲಿ ಅನೇಕ ಕಾರ್ಯಗಳು ಬಹಳ ನಿಖರವಾಗಿ ನಡೆಯಬೇಕು. ಇದರ ರಚನೆಯ ಬಗ್ಗೆ ಕೆಲವು ಮಾಹಿತಿಗಳು ಹೀಗಿವೆ. ಇದರ ವ್ಯಾಸ ೧೨ಸೆಂ.ಮಿ ಮತ್ತು ದಪ್ಪ ೧.೨ ಮಿಮಿ. ಆದರೆ ಈ ದಪ್ಪದಲ್ಲಿ ನಾಲ್ಕು ಪದರಗಳಿರುತ್ತವೆ. ತಳಭಾಗದಲ್ಲಿ ಪಾಲಿಕಾರ್ಬೊನೇಟ್ ಪ್ಲಾಸ್ಟಿಕ್, ಅದರ ಮೇಲೆ ಅಲ್ಯೂಮಿನಿಯಮ್, ನಂತರ ರಕ್ಷಣೆಗೆ ಅಕ್ರಲಿಕ್ ಹಾಗೂ ಮೇಲೆ ಲೇಬಲ್ ಇರುತ್ತದೆ. ಸಿಡಿಗಳನ್ನು ತಯಾರಿಸುವಾಗ ಪಾಲಿಕಾರ್ಬೊನೇಟ್ ಪ್ಲಾಸ್ಟಿಕ್ ಪದರದ ಮೇಲೆ ಬಹಳ ಸೂಕ್ಷ್ಮವಾದ ಉಬ್ಬುಗಳನ್ನು (bumps) ನಿರ್ಮಿಸಲಾಗುತ್ತದೆ. ಈ ಉಬ್ಬು, ಚಪ್ಪಟೆಭಾಗಗಳೇ (bumps and lands) ಡಿಜಿಟಲ್ ಸಂಕೇತದ ‘೦’ ಮತ್ತು ’೧’ ಗೆ ಸಮಾನವಾಗುತ್ತದೆ. ಮಾಹಿತಿಗೆ ತಕ್ಕಂತೆ ಸೃಷ್ಟಿಯಾಗುವ ಈ ಭಾಗಗಳನ್ನು ಲೇಸರ್ ಬೆಳಕಿನ ಮೂಲಕ ಗ್ರಹಿಸಿ ಸೂಕ್ತ ಮಾಹಿತಿಯನ್ನು ಹಿಂಪಡೆಯಲಾಗುತ್ತದೆ.
Cross-section of a CD

ಸಿಡಿ (ಸೀಳು ನೋಟ)
ಮೊದಲು ಈ ಅಡಕ ಮುದ್ರಿಕೆಗಳನ್ನು ಧ್ವನಿ ಮಾಹಿತಿ ಸಂಗ್ರಹಕ್ಕೆ ಮಾತ್ರ ಬಳಸುತ್ತಿದ್ದರು. ಇದರಲ್ಲಿ ಬಹಳ ಉತ್ತಮ ಮಟ್ಟದ ಧ್ವನಿ ಮುದ್ರಣ ಮತ್ತು ಚಾಲನೆಯನ್ನು ಬಹಳ ನಂಬಿಕಾರ್ಹವಾಗಿ ಮಾಡಬಹುದು. ಮುದ್ರಣಗೊಂಡ ಧ್ವನಿ, ದಿನಕಳೆದಂತೆ ಯಾವುದೇ ಕಾರಣಕ್ಕೂ ಗುಣಮಟ್ಟ ಕಳೆದುಕೊಳ್ಳುವುದಿಲ್ಲ.  ಕಾಲಕ್ರಮದಲ್ಲಿ ಇದನ್ನು ಯಾವುದೇ ತರಹದ ಡಿಜಿಟಲ್ ಮಾಹಿತಿಯನ್ನು ಸಂಗ್ರಹಿಸಲು ಸಾಧ್ಯವಾಗುವಂತೆ ಪರಿವರ್ತಿಸಲಾಯಿತು. ಈಗ ಸಿಡಿ-ರ‍್ಯಾಮ್‌ಗಳನ್ನು (CD-ROMs) ಕಂಪ್ಯೂಟರ್ ತಂತ್ರಾಂಶ (sofrware) ಇಲೆಕ್ಟ್ರಾನಿಕ್ ಆಟಗಳ ತಂತ್ರಾಂಶ ಮತ್ತು ಬಹುಮಾಧ್ಯಮದ ಮಾಹಿತಿಯನ್ನು ಸಂಗ್ರಹಿಸಿ ವಿತರಿಸಲು ಬಳಸಲಾಗುತ್ತಿದೆ. ಈ ಹಂತದಲ್ಲಿ ಅಕ್ಷರ, ಧ್ವನಿ ಮತ್ತು ಚಿತ್ರ ಎಲ್ಲವೂ ಆಂಕೀಕರಣವಾಗಿ ಹೋಯಿತು.

ಅಡಕ ತಟ್ಟೆ (ಸಿಡಿ)

ಅಡಕ ತಟ್ಟೆ (ಡಿವಿಡಿ)
ಬೇರೆಬೇರೆ ಕಂಪನಿಗಳು ತಯಾರಿಸುವ ಸಿಡಿಗಳಲ್ಲಿ ಬದಲಾವಣೆಗಳು, ಸುಧಾರಣೆಗಳು, ವಿಶೇಷತೆಗಳು ವ್ಯತ್ಯಾಸಗಳೂ ಇರುತ್ತವೆ. ನಾವು ಉಪಯೋಗಿಸುವ ಸಂದರ್ಭಕ್ಕೆ ತಕ್ಕಂತೆ ಸಿಡಿಗಳನ್ನು ಆಯ್ದುಕೊಳ್ಳಬೇಕು. ಇದರಲ್ಲಿ ಸಂಗ್ರಹಿಸಬಹುದಾದ ಮಾಹಿತಿಯನ್ನು ಧ್ವನಿ ಮಾಹಿತಿಯಾಗಿದ್ದರೆ ನಿಮಿಷಗಳಲ್ಲಿ, ಕಂಪ್ಯೂಟರ್ ಮಾಹಿತಿಯಾಗಿದ್ದರೆ ಬೈಟ್ಸ್‌ಗಳಲ್ಲಿ ಸೂಚಿಸಿರುತ್ತಾರೆ. ಸಾಧಾರಣವಾಗಿ ೧೨ ಸೆಂ.ಮಿ ಮುದ್ರಿಕೆಗಳು ೭೪ ನಿಮಿಷ /೬೫೦ ಮೆಗಾ ಬೈಟ್ , ೮೦ ನಿಮಿಷ/ ೭೦೦ ಮೆಗಾ ಬೈಟ್ ಅಥವಾ ೮ ಸೆಂ.ಮಿ ಮುದ್ರಿಕೆಗಳು ೨೧ ನಿಮಿಷ/ ೧೮೫ ಮೆಗಾ ಬೈಟ್ ಸಂಗ್ರಹ ಸಾಮರ್ಥ್ಯ ಹೊಂದಿರುತ್ತವೆ.
ವೈಯಕ್ತಿಕ ಕಂಪ್ಯೂಟರ್‌ಗಳಲ್ಲಿ ಮೊದಲು ಧೃಡ ಮುದ್ರಿಕೆಗಳಿರಲಿಲ್ಲ, ಎಲ್ಲ ಕೆಲಸಗಳಿಗೂ ಫ್ಲಾಪಿ ಮುದ್ರಿಕೆಗಳನ್ನು ಬಳಸುತ್ತಿದ್ದರು. ಅನಂತರ ಧೃಡಮುದ್ರಿಕೆಗಳು ಕಂಪ್ಯೂಟರ್ ಒಳಗೆ ಬೆಚ್ಚಗೆ ಕುಳಿತು ಬೀಗಿದವು. ಹೊರಗಿನ ಕೆಲಸಗಳಿಗೆ ಅನೇಕ ವಿಧದ ಮುದ್ರಿಕೆಗಳು ಬಂದವು. ಆದರೆ ಈಗ ಅವೆಲ್ಲದರ ಜೊತೆಗೆ ಅತಿ ಹೆಚ್ಚು ಸಂಗ್ರಹ ಸಾಮರ್ಥ್ಯವುಳ್ಳ ಬಾಹ್ಯ ಧೃಡ ಮುದ್ರಿಕೆಗಳು ತಯಾರಾದವು.

ಸೀಗೇಟ್ ಸಂಸ್ಥೆಯ ೩-೧/೨” ನ ೪೦ ಜಿಬಿ ಧೃಡಮುದ್ರಿಕೆ
ಬಾಹ್ಯ ಮತ್ತು ಆಂತರಿಕ ಧೃಡಮುದ್ರಿಕೆಗಳ ಸಂಗ್ರಹ ಸಾಮರ್ಥ್ಯಗಳೂ ದಿನದಿನಕ್ಕೆ ಹೆಚ್ಚುತ್ತಲೇ ಹೋಗುತ್ತಿವೆ. ಇವುಗಳನ್ನು ಗಿಗಾಬೈಟ್‌ಗಳಲ್ಲಿ ಸೂಚಿಸಲಾಗುತ್ತದೆ. ಇತ್ತೀಚಿಗೆ ಟೆರಾ ಬೈಟ್ ಸಂಗ್ರಹ ಸಾಮರ್ಥ್ಯವುಳ್ಳ ಧೃಡ ಮುದ್ರಿಕೆಗಳೂ ತಯಾರಾಗಿವೆ. ಈ ಕೆಳಗೆ ಬೈಟ್‌ಗಳ ಸಂಬಂಧ ಸೂಚಿಸುವ ಕೋಷ್ಟಕವೊಂದನ್ನು ಕೊಟ್ಟಿದೆ.
	೧೦೨೪ ಬೈಟ್‌ಗಳು
	= ೧ ಕಿಲೋ ಬೈಟ್(ಕೆಬಿ)

	೧೦೨೪ ಕಿಲೋ ಬೈಟ್‌ಗಳು
	= ೧ ಮೆಗಾ ಬೈಟ್(ಎಂಬಿ)

	೧೦೨೪ ಮೆಗಾ ಬೈಟ್‌ಗಳು
	= ೧ ಗಿಗಾ ಬೈಟ್(ಜಿಬಿ)

	೧೦೨೪ ಗಿಗಾ ಬೈಟ್‌ಗಳು
	= ೧ ಟೆರಾ ಬೈಟ್ (ಟಿಬಿ)


“ಸಾರ್, ಇಷ್ಟೊಂದು ಬೈಟ್‌ಗಳನ್ನು ಜ್ಞಾಪಕ ಇಟ್ಟುಕೊಳ್ಳುವುದು ಬಹಳ ಕಷ್ಟದ ಕೆಲಸ ಸಾರ್. ನನಗೆ ಗೊತ್ತಿರುವುದು ಪಾರ್ಲೆ ಮಸ್ತ್‌ಬೈಟ್ಸ್ ಮಾತ್ರ” ಎಂದು ಕೃಷ್ಣ ತನ್ನ ಸಂಕಟ ಹೇಳಿಕೊಂಡ.
ಅದಕ್ಕೆ ಸಾಗರ್, “ನಾನು ಇಲ್ಲಿ ಸ್ವಲ್ಪ ವಿವರ ನೀಡುತ್ತೇನೆ. ೩೦ ಸಂಪುಟಗಳಿಗಿಂತ ಹೆಚ್ಚಿರುವ ಎನ್ಸೈಕ್ಲೋಪಿಡಿಯಾ ಬ್ರಿಟಾನಿಕಾದ ಸಂಪೂರ್ಣ ಮಾಹಿತಿಯನ್ನು ಒಂದು ಸಿಡಿಯಲ್ಲಿ ಬರೆದರೂ, ಮತ್ತಷ್ಟು ಬರೆಯಲು ಜಾಗವಿರುತ್ತದೆ. ಮತ್ತೊಂದು ವಿಶೇಷ. ಯಾವುದೇ ಮಾಹಿತಿಯನ್ನು ಕೇವಲ ೧೦ ಸೆಕೆಂಡುಗಳಲ್ಲಿ ಹುಡುಕುವ ಸೌಲಭ್ಯವಿರುತ್ತದೆ. ಆದರೆ ಈಗ ಡಿವಿಡಿ ಬಂದಿದೆ. ಇದು ಸಿಡಿಯನ್ನು ಹಿಂದಕ್ಕೆ ತಳ್ಳಿದೆ. ಇದರಲ್ಲಿ ಯಾವುದೇ ಅಡೆತಡೆ ಇಲ್ಲದೆ ಪಠ್ಯ. ಧ್ವನಿ ಮತ್ತು ಚಿತ್ರ, ಚಿತ್ರ ಸಂಚಾಲನೆ ಎಲ್ಲವನ್ನು ಸಲೀಸಾಗಿ ತುಂಬಿಸಬಹುದು. ಡಿವಿಡಿಗಳು ನಾಲ್ಕು ಘಂಟೆ ಕಾಲದ ವಿಡಿಯೋ ಜೊತೆ ಒಳ್ಳೆಯ ಗುಣ ಮಟ್ಟದ ನಾಲ್ಕು ಚಾನೆಲ್ ಆಡಿಯೋವನ್ನೂ ತುಂಬಿಸಿಟ್ಟುಕೊಳ್ಳಬಲ್ಲವು.” ಎಂದು ಹೋಲಿಕೆ ನೀಡಿದ
“ಸಾರ್, ಕಂಪ್ಯೂಟರ್‌ಲ್ಲಿ ಈಗ ಕನ್ನಡ ಭಾಷೆಯನ್ನು ಬಳಸುವಂತೆ. ಈ ಸಿಡಿ, ಡಿವಿಡಿಗಳಲ್ಲಿಯೂ ಕನ್ನಡದ ಮಾಹಿತಿಯನ್ನು ತುಂಬಿಸಬಹುದಾ? ಎಂದು ಋತ್ವಿಕ್ ಕೇಳಿದ.
ಅದಕ್ಕೂ ಉಲ್ಲಾಸನ ಉತ್ತರ ಸಿದ್ಧವಾಗಿತ್ತು. “ಕಂಪ್ಯೂಟರ್‌ಗಳಿಗಾಗಲೀ, ಈ ಸಂಗ್ರಹ ಮಾಧ್ಯಮಗಳಿಗಾಗಲೀ ಯಾವ ಭಾಷೆಯೂ ಬರುವುದಿಲ್ಲ. ನಾವು ಈಗಾಗಲೇ ಹೇಳಿರುವ ಹಾಗೆ ಅವುಗಳು ಮಾಹಿತಿಯನ್ನು ತುಂಬಿಸಿಟ್ಟುಕೊಳ್ಳುವುದು ಬೈನರಿ ಕೋಡ್‌ನಲ್ಲಿ. ಉದಾಹರಣೆಗೆ, ಮೈಸೂರು ವಿಶ್ವವಿದ್ಯಾಲಯದ ೧೪ ಸಂಪುಟಗಳ ವಿಶ್ವಕೋಶವನ್ನು ಮೈಸೂರು ವಿಶ್ವವಿದ್ಯಾಲಯ ಮತ್ತು ಕನ್ನಡ ಗಣಕ ಪರಿಷತ್ತು ಆಂಕಿಕಗೊಳಿಸಿ, ಬಿಡುಗಡೆಮಾಡಿದ್ದಾರೆ. ಒಟ್ಟು ಎಪ್ಪತ್ತೈದು ಲಕ್ಷ, ಐದು ಸಾವಿರದ ಐನೂರ ಎಂಬತ್ತೈದು(೭೫,೫೫೮೫) ಪದಗಳನ್ನೊಳಗೊಂಡಿರುವ ಈ ವಿಶ್ವಕೋಶದಲ್ಲಿ ೧೪,೭೯೧ ಲೇಖನಗಳು, ೯೬೧೪ ಚಿತ್ರಗಳು, ೫೮ ಧ್ವನಿ ತುಣುಕುಗಳು, ೩೮೨ ವೀಡಿಯೋ ತುಣುಕುಗಳು, ೧೮ ಚಿತ್ರಸಂಚಾಲನೆಗಳು ಒಂದೇ ಅಡಕ ಮುದ್ರಿಕೆಯೊಳಗೆ ಅಡಗಿ ಕುಳಿತಿವೆ. ಇದನ್ನು ಬಳಸಲು ಬೇಕಾಗುವ ತಂತ್ರಾಂಶವೂ ಇದರಲ್ಲಿಯೇ ಇದೆ. ಇದನ್ನು ಕಂಪ್ಯೂಟರ್‌ನಲ್ಲಿ ಬಳಸಬಹುದು.” ಎಂದು ವಿವರ ನೀಡಿದ.
“ಅಬ್ಬಾ! ಇಷ್ಟೊಂದು ವಿಷಯವನ್ನು ನಮ್ಮ ತಲೆಯಲ್ಲಿಟ್ಟುಕೊಳ್ಳಲು ಸಾಧ್ಯವಿಲ್ಲ. ಆ ಬ್ರಹ್ಮನಿಗೆ ಹೇಳಿ ಇನ್ನು ಮುಂದೆ ಎಲ್ಲ ಮನುಷ್ಯರ ತಲೆಯಲ್ಲಿ ಒಂದು ಪುಟ್ಟ ಕಂಪ್ಯೂಟರ್ ಜೋಡಿಸಿ ಬಿಡಯ್ಯಾ ಎಂದು ಅರ್ಜಿ ಹಾಕಬೇಕು.” ಎಂದು ಚರಣ್ ತನ್ನ ಮನಸ್ಸಿಗೆ ಬಂದ ವಿಚಾರವನ್ನು ಜೋರಾಗಿ ಹೇಳಿದ.
ಅದಕ್ಕೆ ಸಾಗರ್ ಹೀಗೆ ಓದಿದ;
-ಕಳೆದ ಮೂವತ್ತು ವರ್ಷಗಳಲ್ಲಿ ಡಿಜಿಟಲ್ ಸಾಧನಗಳ ಪ್ರಗತಿ ಊಹಿಸಲೂ ಆಗದ ವೇಗದಲ್ಲಿ ಆಗಿದೆ. ಅವುಗಳ ಗಾತ್ರವೂ ಕುಗ್ಗಿದೆ. ಕೈಲಿ ಹಿಡಿದುಕೊಂಡು ಹೋಗಬಹುದಾದ ಗಣಕಯಂತ್ರಗಳು ಬಂದಿವೆ. ಧ್ವನಿಮುದ್ರಣ ಮತ್ತು ಮರುಚಾಲನೆಗೂ ಸಣ್ಣಗಾತ್ರದ ಆದರೆ ಉತ್ತಮವಾಗಿ ಕಾರ್ಯ ನಿರ್ವಹಿಸಬಲ್ಲ ಮುದ್ರಕಗಳು ಬಂದಿವೆ. ಚಿತ್ರಮಾಹಿತಿಗೆ ಮತ್ತೆಮತ್ತೆ ಬಳಸಬಲ್ಲ ಚಿತ್ರಮಾಹಿತಿ ಸ್ಮೃತಿ ಕಾರ್ಡುಗಳು ದೊರಕುತ್ತಿವೆ.
ಫಿಲ್ಮ್‌ಗಳ ಅಗತ್ಯವಿರುವುದಿಲ್ಲ. ಇದೇ ತಾನೆ ಒಬ್ಬ ಮಾನವ ತನ್ನ ತಲೆಯಲ್ಲಿಯೂ ಒಂದು ಗಣಕವನ್ನು ಸ್ಥಾಪಿಸಬೇಕೆಂದು ಬ್ರಹ್ಮದೇವನಿಗೆ ಅರ್ಜಿ ಸಲ್ಲಿಸಿದ್ದು, ಆ ದಿನಗಳೂ ಬರುವುದು ದೂರವಿಲ್ಲ ಎಂದು ತಿಳಿಸ ಬಯಸುತ್ತೇವೆ.
ಎಲ್ಲರೂ ಸಾಗರ್ ಓದುವುದನ್ನು ಗಂಭೀರವಾಗಿ ಕೇಳುತ್ತಿದ್ದರು. ಈ ಮಾತು ಕೇಳಿದವರೇ ‘ಘೊಳ್’ ಎಂದು ನಕ್ಕರು.
ಎಲ್ಲರ ನಗು ನಿಂತ ನಂತರ……
ಇತ್ತೀಚಿಗೆ ಮೊಬೈಲ್ ಫೋನುಗಳು ಕೇವಲ ಮಾತನಾಡುವ ದೂರವಾಣಿಗಳಾಗಿ ಉಳಿದಿಲ್ಲ. ಅದರಲ್ಲೂ ಸಾಕಷ್ಟು ಮಾಹಿತಿಯನ್ನು ಸಂಗ್ರಹಿಸಿಟ್ಟುಕೊಳ್ಳಬಹುದು. ಫೋನ್ ನಂಬರ್, ಸಂದೇಶ (SMS, MMS), ದಿನಚರಿ ಇತ್ಯಾದಿ. ಮೊಬೈಲ್‌ನಲ್ಲಿ ಫೋಟೋ ತೆಗೆಯುವುದು, ಸಂಗೀತ ಕೇಳುವುದು ಈಗ ಸಾಧ್ಯ. ಆದರೆ ಈಗ ಹೊಸದಾಗಿ ಬರಲಿರುವ ಮೊಬೈಲ್ ಸ್ಮೃತಿ ಕಾರ್ಡುಗಳು, ಫಾಕ್ಸ್, ವಿ-ಅಂಚೆ ಸಂದೇಶಗಳು, ಅಂತರಜಾಲದಿಂದ ಪಡೆದ ಮಾಹಿತಿಯನ್ನೂ ಸಂಗ್ರಹಿಸಿಟ್ಟುಕೊಳ್ಳುವಂತೆ ತಯಾರಾಗಿವೆ. ಒಂದು ದೊಡ್ಡನಗರದ ಟೆಲಿಫೋನ್ ಡೈರಕ್ಟರಿ, ನಕ್ಷೆ, ಚಿತ್ರಗಳು, ನಿಘಂಟು ಇತ್ಯಾದಿ ಎಲ್ಲಾ ಮಾಹಿತಿಯನ್ನೂ ಇದರೊಳಗೆ ಇಡಬಹುದು. ಒಟ್ಟು ೩ಗಿಗಾಬೈಟ್ ಸ್ಮೃತಿ ಹೊಂದಿರುವ ಫೋನ್‌ಗಳು ಲಭ್ಯವಾಗಲಿವೆ.
ಇದಲ್ಲದೆ Personal Digital Assistants (PDAs) ಮತ್ತು Global Positioning Systems (GPS) ಅಪಾರ ಮಾಹಿತಿಯನ್ನು ಸಂಗ್ರಹಿಸಿಟ್ಟುಕೊಳ್ಳಬಲ್ಲವು. PDA ಗಳು ಕೂಡ ಒಂದು ರೀತಿಯ ಸ್ಮೃತಿ ಕಾರ್ಡುಗಳು. ಇವುಗಳಲ್ಲಿ ವೈಯಕ್ತಿಕವಾಗಿ ನಮಗೆ ಬೇಕಾದ ಮಾಹಿತಿಯನ್ನು ತುಂಬಿಸಬಹುದು. ಇದನ್ನು ಫೋನ್, ಕಂಪ್ಯೂಟರ್, ಕೈಗಣಕಗಳಲ್ಲಿ ಅಳವಡಿಸಿಕೊಳ್ಳುವಂತೆ ರೂಪಿಸಲಾಗಿದೆ. GPS ನಾವು ಈ ಭೂಮಿಯ ಮೇಲೆ ಎಲ್ಲಿರುವೆವೆಂದು ಉಪಗ್ರಹದ ಸಂಕೇತಗಳ ಸಹಾಯ ಪಡೆದು ತಿಳಿಸುತ್ತದೆ. ಈ ಕಾರ್ಯಕ್ಕೆ ಅವಶ್ಯಕವಾದ ಅಪಾರ ಮಾಹಿತಿಯನ್ನು ಹೊಂದಿರುತ್ತದೆ. ಇದನ್ನು ವಾಹನ ಚಾಲಕರು, ಪ್ರವಾಸಿಗಳು ಬಳಸಬಹುದು.
ಇತ್ತೀಚೆಗೆ ಈ ಡಿಸ್ಕ್‌ಗಳಿಗಿಂತ ಸುಲಭವಾಗಿ, ನಂಬಿಕಾರ್ಹವಾಗಿ ಮಾಹಿತಿಯನ್ನು ರವಾನಿಸಬಲ್ಲ ಸಾಧನಗಳು ದೊರೆಯುತ್ತಿವೆ. ಇವುಗಳಿಗೆ ಬಳಸುವ ತಾಂತ್ರಿಕತೆಯನ್ನು “ಫ್ಲಾಶ್’ ಎನ್ನುತ್ತಾರೆ. ಈ ಸಾಧನವನ್ನು ಜಪಾನಿನ ತೋಷಿಬಾ ಕಂಪನಿಯವರು ಕಂಡುಹಿಡಿದರು. ಇವುಗಳಲ್ಲಿ ಮುಖ್ಯವಾದವು, ಥಂಬ್ ಡ್ರೈವ್, ಹ್ಯಾಂಡಿ ಡ್ರೈವ್, ಮೆಮೊರಿ ಸ್ಟಿಕ್, ಫ್ಲಾಶ್ ಸ್ಟಿಕ್. ಇವುಗಳನ್ನು ಗಣಕಕ್ಕೆ ಜೋಡಿಸಲು ಯೂನಿವರ್ಸಲ್ ಸೀರಿಯಲ್ ಪೋರ್ಟ್ ಎಂಬ ಊಡಿಕೆ ಗ್ರಹಿಸುವ ಜೋಡಕವಿರುತ್ತದೆ. ಇದಕ್ಕೆ ಜೋಡಿಸಿ ಗಣಕದಿಂದ ಮಾಹಿತಿಯನ್ನು ನಕಲಿಸಬಹುದು. ನಕಲಿಸಿದ ಮಾಹಿತಿಯನ್ನು ಬೇರೊಂದು ಗಣಕಕ್ಕೆ ತುಂಬಬಹುದು, ಇವು ಬಹಳ ಹಗುರವಾಗಿ ಅತಿ ಚಿಕ್ಕ ಗಾತ್ರದಲ್ಲಿರುತ್ತವೆ. ಇವುಗಳ ಸರಾಸರಿ ಸಂಗ್ರಹ ಸಾಮರ್ಥ್ಯವೆಷ್ಟು ಗೊತ್ತೆ? ಏಪ್ರಿಲ್ ೨೦೦೭ರ ಮಾಹಿತಿಯ ಪ್ರಕಾರ ೩೨ ಮೆಗಾಬೈಟ್‌ಗಳಿಂದ ಪ್ರಾರಂಭವಾಗಿ ೬೪ ಗಿಗಾಬೈಟ್‌ವರೆಗೆ ತಲುಪಿವೆ. ಇವುಗಳಿಗೆ ಅಗತ್ಯವಾದ ವಿದ್ಯುಚ್ಛಕ್ತಿಯನ್ನು ಗಣಕದಿಂದಲೇ ಪಡೆಯುತ್ತವೆ. ಇದರ ಒಳಗೆ ಒಂದು ಚಿಕ್ಕ ಮುದ್ರಿತ ಸರ್ಕ್ಯುಟ್ ಮತ್ತು ಮೈಕ್ರೋಪ್ರೊಸೆಸರ್ ಇರುತ್ತದೆ. ಇವುಗಳಲ್ಲಿ ಯಾವುದೇ ತರಹದ ಚಲಿಸುವ ಭಾಗವಿಲ್ಲ. ಇದರ ಭಾಗಗಳು ದೃಢವಾಗಿರುವುದರಿಂದ ಹೆಚ್ಚುಕಾಲ ಬಾಳಿಕೆ ಬರುತ್ತದೆ. ಒಂದು ಕೀಚೈನ್‌ನಲ್ಲಿ ಹಾಕಿಕೊಂಡು, ಜೇಬಿನಲ್ಲಿಟ್ಟುಕೊಳ್ಳಬಹುದು. ಅಡಕ ಮುದ್ರಿಕೆಯಲ್ಲಿ ಬರೆದ ಮಾಹಿತಿಯನ್ನು ೧೦೦೦ ಸಲ ಅಳಿಸಿ ಬರೆಯಬಹುದು. ಅನಂತರ ಅದು ಕೆಟ್ಟು ಹೋಗುವ ಸಂಭವವಿರುತ್ತದೆ. ಆದರೆ ಈ ಫ್ಲಾಶ್ ಸಾಧನಗಳಲ್ಲಿ ೫೦೦,೦೦೦ಕ್ಕೂ ಹೆಚ್ಚು ಬಾರಿ ಬರೆದು ಅಳಿಸಬಹುದು. ಮತ್ತೆ ಬರೆಯಬಹುದು.

ಯುಎಸ್‌ಬಿ ಫ್ಲಾಶ್ ಡ್ರೈವ್
[image: https://kanaja.karnataka.gov.in/wp-content/uploads/2012/02/19_MSD-300x111.jpg]
ಯುಎಸ್‌ಬಿ ಫ್ಲಾಶ್ ಡ್ರೈವ್ (ಕನೆಕ್ಟರ್ ಒಳಗೆಳೆಯಬಹುದು )

ಫ್ಲಾಶ್ ಡ್ರೈವ್‌ನ ಒಳನೋಟ (೧. ಯುಎಸ್‌ಬಿ ಜೋಡಕ, ೨. ಯುಎಸ್‌ಬಿ ಸಂಗ್ರಹಾಕ ನಿಯಂತ್ರಕ, ೩. ಪರೀಕ್ಷಣೆಗಾಗಿ ಬಿಂದುಗಳು, ೪. ಪ್ಲಾಶ್ ಸ್ಮೃತಿಬಿಲ್ಲೆ, ೫. ಸ್ಪಟಿಕ ಆಂದೋಲಕ(ಕ್ರಿಸ್ಟಲ್ ಆಸಿಲೇಟರ್), ೬. ಎಲ್‌ಇಡಿ ದೀಪಗಳು, ೭. ಬರಹ ರಕ್ಷಣೆ ಸ್ವಿಚ್ಚು, ೮. ಎರಡೆನೆಯ ಫ್ಲಾಶ್ ಸ್ಮೃತಿಬಿಲ್ಲೆಗೆ ಕಾದಿರಿಸಿರುವ ಸ್ಥಳ)
ಇದೇ ರೀತಿ ಧ್ವನಿಮುದ್ರಣಕ್ಕೆ ಅಮೆರಿಕಾದ ‘ಆಪೆಲ್’ ಕಂಪನಿಯವರು ‘ಐಪಾಡ್’ ಎಂಬ ಸಾಧನವನ್ನು ೨೦೦೧ರಲ್ಲಿ ಬಿಡುಗಡೆಮಾಡಿದ್ದಾರೆ. ಇದನ್ನು ಬಿಡುಗಡೆ ಮಾಡಿದಾಗ ೫ ಜಿಬಿ ಧೃಢಮುದ್ರಿಕೆಗಳನ್ನು ಹೊಂದಿದ್ದ ಐಪಾಡ್‌ಗೆ “ನಿಮ್ಮ ಜೇಬಿನಲ್ಲಿ ೧೦೦೦ ಹಾಡುಗಳು”  ಎಂದು ಜಾಹೀರಾತು ನೀಡಿ, ಪ್ರಚಾರ ಮಾಡಲಾಯಿತು. ಈಗ ೫೧೨ ಮೆಗಾಬೈಟ್‌ಗಳಿಂದ ಪ್ರಾರಂಭವಾಗಿ ೮೦ ಜಿಬಿ ಸಂಗ್ರಹ ಸಾಮರ್ಥ್ಯವುಳ್ಳ ವಿವಿಧ ರೀತಿಯ ‘ಐಪಾಡ್’ಗಳು ಲಭ್ಯವಿವೆ. ಇದರೊಳಗೆ ಒಂದು ಧೃಡ ಮುದ್ರಿಕೆಯನ್ನೇ ಅಳವಡಿಸಿದ್ದಾರೆ. ಕೆಲವು ಚಿಕ್ಕ ಮಾದರಿಗಳಲ್ಲಿ ಫ್ಲಾಶ್ ತಾಂತ್ರಿಕತೆಯನ್ನು ಬಳಸಿದ್ದಾರೆ. ಸಂಗೀತಗಾರರು, ವಾದ್ಯಗೋಷ್ಠಿಗಳವರು ಇದನ್ನು ಬಹಳ ಸಮರ್ಪಕವಾಗಿ ಬಳಸಿಕೊಳ್ಳುತ್ತಿದ್ದಾರೆ. ಹಿನ್ನೆಲೆ ಸಂಗೀತವನ್ನು ಧ್ವನಿಮುದ್ರಿಸಿಕೊಂಡು ತಮ್ಮ ಕಾರ್ಯಕ್ರಮಗಳಲ್ಲಿ ಬಳಸುತ್ತಾರೆ. ಇವುಗಳನ್ನು ಧ್ವನಿ ರವಾನೆಗೆ, ಸಂಗೀತ ಕೇಳಲು ತಯಾರಿಸಿದರಾದರೂ, ಇದರಲ್ಲೂ ಪಠ್ಯ, ಚಿತ್ರ ಒಟ್ಟಿನಲ್ಲಿ ಎಲ್ಲ ತರಹದ ಡಿಜಿಡಲ್ ಮಾಹಿತಿಯನ್ನು ಸಂಗ್ರಹಿಸಬಹುದು. ಏಪ್ರಿಲ್ ೨೦೦೭ರ ಅಂಕಿ ಅಂಶಗಳ ಅನುಸಾರ ಈಗಾಗಲೇ ಪ್ರಪಂಚಾದ್ಯಂತ ೧೦೦ ಮಿಲಿಯನ್ ಐಪಾಡ್‌ಗಳು ಮಾರಾಟವಾಗಿವೆ. ಇತ್ತೀಚಿಗೆ ವಿವಿಧ ಮಾದರಿಯ ವಿಡಿಯೋ ಐಪಾಡ್‌ಗಳು ಮಾರುಕಟ್ಟೆಯನ್ನು ದಾಳಿಮಾಡಿವೆ.

ಫ್ಲಾಶ್ ಡ್ರೈವ್‌ನಂತಿರುವ ಡಿಜಿಟಲ್ ಧ್ವನಿ ಸಾಧನ

ಆಪಲ್ ಸಂಸ್ಥೆಯವರ ವಿವಿಧ ‘ಐಪಾಡ್’ ಗಳು
‘ಸಾರ್, ಹೀಗೇ ಎಲ್ಲದರ ಗಾತ್ರವನ್ನು ಕುಗ್ಗಿಸುತ್ತಾ ಕೊನೆಗೆ ಜನಗಳ ಗಾತ್ರ ಕುಗ್ಗಿಸಿ ಇಡೀ ಪ್ರಪಂಚವನ್ನು ಲಿಲಿಪುಟ್ ಪ್ರಪಂಚ ಮಾಡಿಬಿಡುತ್ತಾರೋ ಏನೋ ಈ ವಿಜ್ಞಾನಿಗಳು. ಹಾಗೆ ಮನುಷ್ಯನನ್ನೂ ಡಿಜಿಟಲ್ ರೂಪಕ್ಕೆ ರೂಪಾಂತರಿಸಿ, ಆಕಾಶಮಾರ್ಗವಾಗಿ ಅಂತರಜಾಲದ ಮೂಲಕ ಕಳುಹಿಸುವ ದಿನವೂ ಬರುತ್ತದೇನೋ?” ಎಂದ ಚರಣ್
“ಒಂದಂತೂ ನಿಜ, ಈ ಎಲ್ಲಾ ಮಾಹಿತಿಗಳನ್ನು ಡಿಜಿಟಲ್ ರೂಪಕ್ಕೆ ಪರಿವರ್ತಿಸಿದ್ದರಿಂದ ಇಂಟರ್‌ನೆಟ್‌ನಲ್ಲಿ ಈ ಮಾಹಿತಿಯನ್ನು ತುಂಬಿಸಿ, ರವಾನಿಸಲು ಸಾಧ್ಯವಾಗಿದೆ. ಎಲ್ಲರಿಗೂ ಮಾಹಿತಿ ಲಭ್ಯವಾಗುತ್ತದೆ. ಹಾಗಾಗಿ ಇಂಟರ್‌ನೆಟ್ ಅಥವಾ ಅಂತರಜಾಲ ಅಗಾಧ ಮಾಹಿತಿಯನ್ನು ಸದಾಕಾಲ ಸಂಗ್ರಹಿಸಿಟ್ಟುಕೊಂಡಿರುವ ಬೃಹತ್ ಸಂಗ್ರಾಹಕ. ಅಂತರಜಾಲದ ವೇಗ ಮತ್ತು ವ್ಯಾಪ್ತಿ ಪ್ರಪಂಚವನ್ನು ಕುಗ್ಗಿಸಿದೆ. ಮಾನವ ವಿಶ್ವ ಮಾನವನಾಗುತ್ತಿದ್ದಾನೆ.’ ಎಂದು ನಾಗರಾಜ್ ಮಕ್ಕಳಿಗೆ ಅಂತರಜಾಲದ ಸೂಕ್ಷ್ಮ ಪರಿಚಯ ಮಾಡಿದರು.
‘ಸಾರ್, ಇದನ್ನೆಲ್ಲಾ ಕೇಳ್ತಾ, ಕೇಳ್ತಾ ನನಗೆ ಗಣೇಶನ ಹಬ್ಬದ ಜ್ಞಾಪಕ ಬರ‍್ತಾ ಇದೆ. ಗಣೇಶನ ಹಬ್ಬದಲ್ಲಿ ಕಡುಬು, ಚಕ್ಕುಲಿ, ಗುಗ್ಗುರಿ ಎಲ್ಲಾ ಮಾಡಿ ಗಣೇಶನಿಗೆ ನೈವೇದ್ಯ ಮಾಡಿ, ಕೃಷ್ಣಾರ್ಪಣ ಎಂದು ಅವನ ದಪ್ಪ ಹೊಟ್ಟೆ ಒಳಗೆ ತುಂಬಿಸಿಕೋ ಅಂತ ಹೇಳಿ ಬಿಡ್ತೀವಿ ಹಾಗೆ ಪಠ್ಯ, ಚಿತ್ರ ಮತ್ತು ಧ್ವನಿ ಎಲ್ಲವನ್ನೂ ಮೇಳೈಸಿ ಅಂದರೆ ಒಟ್ಟುಗೂಡಿಸಿ ಡಿಜಿಟಲ್ ರೂಪಕ್ಕೆ ತಂದು ಗಣಕದಲ್ಲಿ ಅಥವಾ ಇಂತಹ ಸಂಗ್ರಹ ಸಾಧನಗಳಲ್ಲಿ ತುಂಬಿ ಭದ್ರವಾಗಿಟ್ಟುಕೊಂಡಿರು ಎಂದು ಒಪ್ಪಿಸಿ ಬಿಡ್ತೀವಿ. ಅಲ್ವಾ?”  ಎಂದು ಕೃಷ್ಣ ತನ್ನ ವ್ಯಾಖ್ಯಾನ ನೀಡಿದ
ನಾಗರಾಜ್‌ಗೆ ಕೃಷ್ಣನ ವ್ಯಾಖ್ಯಾನ ಕೇಳಿ ನಗು ಬಂತು. “ಅಂತೂ ಕೃಷ್ಣ, ಯಾರು ಏನೇ ಹೇಳಿದರೂ ನೀನು ಹೊಟ್ಟೆಪಕ್ಷಕ್ಕೆ ಮಾತ್ರ ದ್ರೋಹ ಬಗೆಯುವುದಿಲ್ಲ.” ಎಂದು ಗೇಲಿಮಾಡಿದರು.
“ಅಲ್ಲಾ ಸಾರ್, ಹಾಗೆ ಜ್ಞಾಪಕ ಇಟ್ಟುಕೊಂಡರೆ ಮರೆಯುವುದಿಲ್ಲ. ಅದು ನನ್ನ ವಿಧಾನ” ಎಂದು ತನ್ನನ್ನು ತಾನು ಸಮರ್ಥಿಸಿಕೊಂಡ ಕೃಷ್ಣ
“ಹೌದ್ಹೌದು, ಗಣಪನ ಮುಂದೆ ಇಟ್ಟು ಕೃಷ್ಣಾರ್ಪಣ ಎನ್ನುವುದು. ಆದರೆ ತಿನ್ನುವುದು ಅರಗಿಸಿಕೊಳ್ಳುವುದು ‘ಕೃಷ್ಣ’ ಅಂದರೆ ನೀನೇ ತಾನೆ? ಇಲ್ಲಿ ಹಾಗಲ್ಲ. ಗಣಪನ ಮುಂದೆ ಇಲಿ ಇರುವ ಹಾಗೆ ಇಲ್ಲಿ ಗಣಕದ ಮುಂದೆ ಮೌಸ್ ಇಟ್ಟಿದ್ದಾರೆ. ಅದನ್ನು ಕ್ಲಿಕ್ಕಿಸಿ ನಾವು ಮಾಹಿತಿ ವಾಪಸ್ಸು ಪಡೆದುಕೊಳ್ಳಬಹುದು. ಆದರೆ ನೀನು ತಿಂದ ತಿಂಡಿ?” ಎಂದು ಉಲ್ಲಾಸ್ ಅವನ ಹೋಲಿಕೆಗೆ ಮತ್ತೊಂದು ಅಂಶವನ್ನು ಸೇರಿಸಿದ್ದೇ ಅಲ್ಲದೆ ವ್ಯತ್ಯಾಸವನ್ನೂ ಹೇಳಿದ.
“’ಸರ್ವಂ ವಿಷ್ಣು ಮಯಂ ಜಗತ್’ ಎನ್ನುವ ಹಾಗೆ ಈಗ ನಾವು ‘ಸರ್ವಂ ಡಿಜಿಟಲ್ ಮಯಂ ಜಗತ್’ ಅಂತ ಹೇಳಬಹುದು ಅಲ್ವಾ ಸಾರ್” ಎಂದು ಋತ್ವಿಕ್ ಧ್ವನಿಗೂಡಿಸಿದ.
ಎಲ್ಲರೂ ವಿಷಯವನ್ನು ಅರ್ಥೈಸಿಕೊಳ್ಳಲು, ಜ್ಞಾಪಕದಲ್ಲಿಟ್ಟುಕೊಳ್ಳಲು ತಮ್ಮದೇ ದಾರಿಯಲ್ಲಿ ಸಾಗುತ್ತಿದ್ದುದು ಅವರ ಮಾತುಗಳಿಂದ ಸ್ಪಷ್ಟವಾಗುತ್ತಿತ್ತು.
“ಇಷ್ಟು ದಿನ ಅಂದರೆ ಸರಿಯಾಗಿ ಒಂದು ವಾರ ನಮ್ಮ ಓದು ನಡೆಯಿತಲ್ಲವೇ? ಎಲ್ಲರೂ ಮತ್ತೊಮ್ಮೆ ಎಲ್ಲರ ಭಾಗಗಳನ್ನೂ ಓದಿ. ಅಲ್ಲದೆ ಈ ತಂತ್ರಜ್ಞಾನ ದಿನದಿನಕ್ಕೆ ಬೆಳೆಯುತ್ತಿರುತ್ತದೆ. ಹೊಸ ವಿಷಯಗಳನ್ನೂ ತಿಳಿದುಕೊಳ್ಳಿ. ಸ್ಕೂಲಿಗೆ ನಿಮ್ಮ ಈ ಎಲ್ಲಾ ಮಾಹಿತಿಯನ್ನು ಚಿತ್ರಗಳೊಂದಿಗೆ ಅಚ್ಚುಕಟ್ಟಾಗಿ ಮುದ್ರಿಸಿ ಕೊಡುವ ಏರ್ಪಾಡು ಮಾಡಿಕೊಳ್ಳಿ.” ಎಂದು ಮಕ್ಕಳು ಮುಂದೆ ಮಾಡಬೇಕಾದ ಕೆಲಸಗಳನ್ನು ನಾಗರಾಜ್ ನೆನಪು ಮಾಡಿಕೊಟ್ಟರು.
ಅಷ್ಟರಲ್ಲಿ ಸಾಗರ್ “ಸಾರ್ ನಮ್ಮ ಪ್ರಾಜೆಕ್ಟ್‌ಗೆ ಒಂದು ಹೆಸರು ಯೋಚಿಸಿದ್ದೇನೆ. ಎಂದು ಹೇಳಿದ”
ಎಲ್ಲರ ಕಿವಿ ಚುರುಕಾಯಿತು. ಆಗ ಸಾಗರ್ ‘ಮಾಹಿತಿ ಸಾಧನಗಳ ತೇರು, ತಲುಪಿದೆ ಡಿಜಿಟಲ್ ದರ್ಬಾರು’ ಎಂದು ಹೆಸರು ಕೊಡಬಹುದಲ್ಲವೇ?” ಎಂದು ಕೇಳಿದ

ವಿಶೇಷ ವಿನ್ಯಾಸದ ಫ್ಲಾಶ್ ಡ್ರೈವ್

